
        
            
                
            
        

    
	ХОЦА НАМСАРАЕВ

	 

	ҮҮРИЙН ЦОЛМОН - 1

	(роман)

	“УЛСЫН ХЭВЛЭЛИЙН ГАЗАР” Улаанбаатар хотноо 1559 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 


НЭГДҮГЭЭР БҮЛЭГ

	Оройгоороо аруу таруу нарстай довцог толгодын баруун сэжүүрт зуслангийн хэдэн байшин энд тэнд торойн харагдана. Байшин бүр нь ардаа бяцхан дугариг тээлнэгүүдтэй1 аж. Тэрхүү тээлнэгүүдэд цөө цөөхөн хурга, тугал зэрэг мал зуны халуун нарнаас зугтаж сүүдэр дагаж хурж хэвтжээ. 

	Энэхүү зуслангийн хамгийн баруун захад зүүн талд нь яйжгай саравч залгаж барьсан навтгар байшин байлаа. 

	Хар модны холтсон дэлгэц дээр ааруул хатааж, саравч дээр тавьсан нь алсаас цайран харагдана. Байшингийн баруун урдтай гэрийн хорооны гацуунд бэхэлсэн урт нарсан уургын үзүүрт уяатай бүч, хийморь туниа муутай салбан салбан хийснэ. Хийморь хийсгэвэл насан туршид олз омогтой, сүр жавхаатай явах болно гэж лам нар номнон, хийморь худалддаг байлаа. 

	Бас байшингийн чанх өмнө үзүүрт нь хэдэн хэрчлээс гаргасан хоёр цэргэ2 зоолттой. Баруун захын цэргэд уясан хул, шарга, зээрд гурван морь соно, хэдгэнэд хатгуулан, дэвхцэж тургина. 

	Нэвсгэр хар байшингийн тооноор утаа баагина. Шинэвтэр хөх даалимбан тэрлэг, хуучивтар хилэн малгайтай, тавь орчим насны тарган улаан эхнэр их л баяр хөөртэй, ямагт инээмсэглэн, байшин саравч хоёрынхоо хооронд пиндэг пандаг, пилхэг палхаг гүйнэ. 

	Баруун хойморт хөх торгон дээлтэй эрүүндээ ямаан буурал сахалтай, хорчгор хар өвгөн, түүний доод талд шив шинэ хөх чисчүү дээлтэй, жар орчим насны, бууралтаж яваа өл халзан толгойтой, гөжүүн янзын донгиодуу хар хүн, удаа нь мөн чисчүү дээлтэй, урт мөнгөн хутгатай, солгой гарынхаа ядам хуруунд том алтан бөгж зүүсэн хорь орчим насны, нойрмог бүлцгэр нүдтэй, минчгэр улаан, ёозгүй долир хүү, доод уруулаа унжуулсхийн шурхийтэл нусаа татаж, хумсаа чимхлэн сууна аж. 

	Донгиодуу хар хүн хүүгийнхээ шуухитнан, нусаа татахад, санаа зовов бололтой, ууртайяа хяламхийн:

	— Олигтой суу! гэж аман дотроо бувтнав. Хүү нь дуулсан, дуулаагүйг бүү мэд өнөөх л янзаараа шуухитнан суулаа. 

	Гэрийн эзэн хуучин хөх даалимбан тэрлэгтэй, булигаар гутал холхиндог өмссөн гооногор урт хүзүүтэй, буурал өвгөн өмнөө байгаа аяганы тавиур дээр улаан данхтай архи тавьчихсан, айлчдаас их л сүрдэж эмээсэн байртай. Архины хажууд улаан тагш тавиастай харагдана. 

	Гийчдийн өмнөх аяганы тавиур дээр цагаан идээтэй таваг, дүүрэн цайтай аяганууд тавьжээ. 

	Гэрийн эзний гэргий тарган улаан эхнэр, хоёр хувин усны багтаамжтай хүнхэр тогоо гал дээрээ тавиад, мах үйв. Тэгээд галаа шилээж, хормойгоороо хөлсөө арчингуут, зэс шанагаар хоолоо хутгана. Тэр нь их л яарч тэвдсэн байртай. Гийчид эхнийхээ дугарааг тогтоож, цагаан идээнээс амсаад, энэ тэр юм хүүрнэж суусан үе бил ээ. Гэрийн эзэн эр, эм хоёр энэ улс ямар хэргээр ирснийг лавтайяа мэдээгүй авч «Охины маань гуйж ирсэн байж юу магад. Урьд нь манайхыг тоож, нэг ч удаа орж ирдэггүй улс, өөр ямар хэргээр л оров гэж. 

	Тэгээд ч тиймэрхүү жиг жуг гэсэн яриа хүүхнүүдийн дотор бий бил ээ. Харин тэр хүү нь яасан ёозгүй, донгио юм бэ дээ! Охин маань голж ширвэхгүй бол уу? Хэрэв гуйж ирсэн бол яалаа ч гэсэн үгүй гэх нөхцөл алга даа. Ийм баян тарган хүнтэй худ ураг болно гэдэг чинь чоно үнэг хоёр олзоо нэгтгэсэнтэй адил чухаг зүйл» гэх мэтээр тааварлан дотроо бодолхийлэх аж. Тэр хоёр цаашаа юу болохыг хүлээж ядан суулаа. 

	Ер нь буриадын заншлаар бол ирсэн хүн айлд ормогц нэн тэргүүнээ бурханд мөргөж, амар мэндийг эрсний дараа завилан сууж, адуу мал, айл гэрийн сайн сайхныг, цагийн байдал ямар байгааг асууж тамхилдаг бил ээ. Түүний дараа гэрийн эзэн, гийчинд аяганы ширээ тавьж цай аягалаад, цагаан идээтэй таваг тавьж, дугараа барин, «Цагаан идээ зооглоно уу» гэвэл айлчин сая цагаан идээнээс нь галд өргөөд, амсдаг бил ээ. 

	Тэгснийхээ дараа жирийн үг солилцож байгаад эцэст ямар хэргээр ирснээ ярьж эхэлдэг заншилтай бил ээ. Ийм учраас эднийхэн ирсэн гийчид юү гэх, явдал учир юу болохыг хүлээж ядан байлаа. 

	Удсан ч үгүй дээд талд нь сууж буй, ямаан сахалтай өвгөн гэрийн эзэнд, 

	— Хавь ойрынхондоо өнөр баян, алдар цуутай гэж алдаршсан хишиг буян арвин Бадам гуайн отгон хүү Манхуудайд танай охин Должидыг гуйж, хувь заяаг нь холбон, үйл буянаа нэгтгэж худ ураг болъё л гэж бид танайд зорьж ирлээ. Ингэхэд Галч худ та манай хүү Манхуудайг хүргэн болгож, өндөр их хаяандаа, өргөн уудам сугандаа түшүүлж аваад, охин Должидоо, Бадам гуайн отгон бэр болгож, ариун сайхан алдартай, баян их сүрэгтэй, өнөр жаргалтай амьдрахад ерөөл зөвшөөрөл хоёроо соёрхох бол уу гэж бэлгэ дэмбэрэлтэй сайхан хэрэгт зорьж, өвгөн зууч болон ирснийхээ хувьд гуйж байна би. Баяр бялхам үгээ, хайр ихтэй хариугаа соёрхоно уу та гээд, Галчийн нүүр өөд эгцлэн харав. Галч эмгэн тийшээ баярлангуй улайсан царайгаар харж, 

	— За, Дарь минь юу гэх бил ээ, хоёулаа? гээд инээмсэглэв. 

	Дарь урдаас нь гунхалзан инээмсэглээд:

	— Би юү гэх вэ дээ. Ерөөл буянаар заяасан азтай сайхан юм биш үү гэв. Тэгэхэд нь ямаан сахалт тачигнатал инээн;

	— Дарь худгуй маань зөвшөөрлөө шив дээ. Одоо Галч худын ээлж бол оо шив дээ гээд Галчийг харан мишилзэв. 

	Галч толгойгоо үл мэдэг дохин:

	— Дарь худгуй тань зөвшөөрсөн хойно би яахин зөвшөөрөхгүй байх бил ээ. Тийм биз дээ. Зөвшөөрөлгүй яах вэ. Дарь бид хоёр ийнхүү хавь ойрдоо алдар цуутай, өнөр баян хүнтэй худ ураг ийнхүү болно гэж, өчүүхэн ч бодоогүй сэн. Тэгээд одоо ийнхүү худ ураг болж байгаа минь эртний буян, энэ биеийн зол заяа гэж магнай гартал баярлаж сууна шүү дээ, бид хоёр чинь гээд нулимс мэлтэлзүүлж бил ээ. 

	Энэ үед ямаан сахалт нам даруу болж:

	— За Галч худ, Дарь худгуй хоёр маань зөвшөөрч, сайн үг сайхан хариугаа хайрлаж өршөөлөө. Ингэхэд сүсэгтэн хүний ёсоор, буриадын заншлаар түлсэн гал, шүтсэн бурхандаа хиргүй хадаг тавьж, хилэнгүй хувь заяа холбох боллоо бид. Бурхандаа зул өргөж, галдаа түлээ нэмж өгнө үү та гээд өврөө суйлахад нь Галч өвгөн сүр сар босоод, хир тоос болчихсон ширээн дээрх бяцхан гуутай бурхныхаа өмнө зэс цөгц дотор зул өргөв. Дарь хөгшин, гурван залтас мод галдаа хийлээ. 

	Зууч өвгөн ихэмсэг байдалтай, янцаглан босоод, цайны ороолт шар цаасанд боосон аюуш хадаг өврөөсөө гаргаж дэлгэн бурхны өмнө тавиад, аман дотроо дүнгэр дүнгэр ном уншин мөргөхөд босож зогсчхоод байсан Бадам гуай, хүргэн Манхуудай, Галч өвгөн, Дарь хөгшин мөн л уншлага уншиж гурав гурвантаа мөргөлөө. Дараа нь байр байрандаа сууцгаав. Бадам гуай хиртэй алчуурт боосон цаасанд ороолттой нэг юм өврөөсөө гаргаж:

	— Бос. Хадамдаа энэ хадаг барь гээд хажуудаа суугаа Манхуудайд, нэг аюуш хадаг өгвөл, Манхуудай нусаа татан босож хадгийг нь аваад, Галч өвгөнд аваачиж гардуулав. 

	Галч өвгөн хадгийг нь инээмсэглэн аваад, баруун гараараа залбиран:

	— Санасан хэрэг маань бүтлээ. Баян дээрээ баян, өнөр дээрээ өнөр болцгоогоорой! гэж ерөөгөөд хадгийг нь дэрнийхээ нүүрийг бөгтрүүлэн тавилаа. 

	Дараа нь Бадам гуай торгомсог алчуур гаргаж, 

	— Үүнийг хадам ээждээ барь! гэхэд Манхуудай бас л нусаа татан, түүнийг нь аваад, Дарь хөгшинд гардуулав. 

	Дарь хөгшин түүнийг нь инээмсэглэн авч:

	— Үр маань хүн болж, үрээ маань морь болог! гэж ерөөгөөд орныхоо хөлийн шургуулга дээр тавив. Эр хүн толгойнход нь, эхнэр хүн хөлийнхөд нь гэдэг хуучин заншлаар авсан бэлгүүдээ тийнхүү хоёр өөр газар тавьжээ. 

	Бадам гуай мөн л өврөө уудлан хавтгар хар түрийвч гаргаад дотроос нь нэг шар цөлхөөв3, нарийн алтан бөгж хоёрыг гаргаж:

	— Энийг Должид бэрд минь өгөөрэй та! гээд мөн л Дарь хөгшинд барив. 

	— Яасан их бэлэг вэ дээ. Бэрд тань өгөлгүй яах вэ гээд Дарь хөгшин авч, бяцхан хайрцаг дотор хийгээд, харжигнатал цоожлов. 

	Өнөөх зууч өвгөн, Дарь хөгшин тийш харж:

	— Бадам худ тань хатуухан гартай хүн шүү дээ. Тэгсэн ч гэсэн бэрдээ алтаар дүүрэн авдар дотроос алт мөнгөө гарган авчирч, аваачсан хойноо бэрийнхээ арван хурууг нь алтаар чимж, ариухан биеийг нь торгоор ороох байлгүй. Бадам гуайн алт, торго хоёр барагдах биш дээ гээд инээхэд Галч, Дарь хоёр нээрэн тийм шүү гэсэн байртай толгой дохиж бил ээ. 

	Бадам гуай хамраа сэртэлзүүлэн, баярлах төлөвтэй болж зууч өвгөн тийш ханхалзан хараад:

	— Та, худ, худгуй хоёрын минь нүүр дээр намайгаа дэндүү онгиргож байгаа юм биш биз? Ер нь тэгээд тантай алт мөнгөө тоололцох юм бол ч авдрын минь ёроолоос тав арав орчим цөлхөөв гарч мэднэ шүү гээд өвдгөө пид пад алгадан, дээшээ харж, ангалзан инээд алдав. 

	— Харин нь л даа. Тийм л байх. Үгүй тэгээд тантай тоололцож тэнцэх хүн хэн байх бил ээ дээ гэж ямаан сахалт өвгөн даруу атлаа эгдүүтэйеэ инээмсэглэн, сахлаа шувтартал

	— Танд ч гэсэн эртнээс нааш цуглуулж хадгалсан шар юм зөндөө бий гэлцдэг шүү дээ. Аягүй л бол та ч намайг булина байх гээд түрүүчийнхтэйгээ адил хөхрөв. 

	Ингэж байх завсар дугараа хэдэнтээ эргэж, айлчдын ам ч нэлээдгүй халав. Бие биедээ баярхаж байгаа хоёрыг хараад Галч, Дарь хоёр ч гэсэн Бадам худтайгаа адил баяжчихсан мэт сууцгааж байлаа. Зууч өвгөн гэнэт дуугүй болж Бадам гуай Галч хоёр луу хараад

	— Хүүе би чинь Бадам гуайтайгаа ярьж наргисаар суугаад хэлэх гэсэн юмаа мартчих гэж байна. За ингэхэд миний бүтээх гэсэн хэрэг ёсоороо бүтэж, хувь заяатай сайхан боллоо. Ингэхэд худ ургийн барилдлагат та хоёр төр хурим хийх, авалцаж өгөлцөх бэлэг сүй, бас хүргэх буулгах өдөр цагаа зөвшөөрөлцмөөр байна. Тэгээд түүнийг хэлэлцэхэд тань цээж дүүрэн баяртай, чих тавин дуртайяа сонсмоор байна шүү би чинь гэсэнд, Бадам гуай, Галч өвгөн хоёулаа толгой дохив. Тэгээд Бадам гуай Галчийн урдаас харж:

	— За Галч худ, бид хоёрын хэлэлцэх юм нээрээ их байна. Худ ураг бололцохоо нэгэнт зөвшөөрсөн юм газар авалцах өгөлцөх юмны талаар таарахгүй, энээ тэрээ гэх юү байх вэ. Хуримыг нижгэр хийе ч гэсэн тааруухан хийе ч гэсэн зүрхшээх зүйл надад алга. Хурим дээрээ төө халиут, дугуй хээтэйгээ өмсүүлнэ гэвэл би дургүйцэхгүй, худ, худгуй хоёр нь өмсөхөө л өмсөнө. Харин танд хэцүүхэн санагдаж байгаа бол танай талыг харгалзан хуримаа тааруухан хийе ч гэсэн би дургүйцэхгүй. Харин та юу гэж бодож байна? Таны тааллаар болъё гэчхээд Галч, Дарь хоёрыг залирхаг харах зуураа: «Байз уу, энэ хоёрыг яаж эрхэндээ оруулж, дөртэй шар шиг болгоод, охиныг нь амархан шиг салгаад авчих бил ээ? Сүрдүүлсхийж, атгадаа оруулъя байз. Туулай зүрхтэй энэ муу Галч хэзээ ч гэсэн миний эрхэнд шүү дээ. Би чадахаа л чадна» гэж бодлоо. 

	Галч өвгөн охиноо Бадам гуайтай наймаацалдахыг их л зүрхшээсэн янзтай толгойгоо илж, наанаач туслаач гэх мэт Дарийнхаа царайг ажиглаадхав. Хэдийгээр зүрхшээвч хариу хэлэх ёстой аж. Бадам гуайн ширүүн харцаас далдиран доогуур харж:

	— Худ гуай минь та хүлцэнэ биз. Энэ бид хоёр чинь энэ хорвоод ганц охинтой улс. Тэгээд түүнийгээ танай бэр болгох гэж авалцаж өгөлцөх юмныхаа тухай, сайн сайхан төр хурим хийе гэж тантай ярилцаж байгаа маань эртний буян ерөөлөөр их л хувь заяатай байсных. Манайх бол хөрөнгө чадлаар дульхан айл. Гэсэн ч бид хоёр, ганц охиноо хадамд өгөхдөө унах морь, унтах дэвсгэр, агуулах авдар, өмсөх хувцас, зүүх зүүлттэйгээр хотол олноороо хүргэж өгнө. Бас бид хоёр чадлынхаа хэрээр чармайж, төө халиут, дугуй хээт биш ч гэсэн, өмсгөлтэй, бэлэгтэй очиж, үр хүүхдийнхээ аз жаргалын төлөө өвгөд хөгшдөөс ерөөл сонсож, хайрыг нь хүртэх учиртай өнөр баян худынхаа элбэг дэлбэг хишгээс хүртэж, хөлгийн сайныг эмээллэж унах, бодын сайныг бугуйлдаж барих ёстой гэж бодож байна. Хоёр морь, хорин бод, хоёр зуун төгрөг тоолж хайрлана уу гэмээр байна. Худ гуай минь та зөвшөөрнө биз гэж хэлчхээд би ч ам буцахгүй шүү гэсэн янзтай хөгшнийхөө царайг хараадхав. Дарь хөгшин, өвгөнийхөө үгийг тосон авч:

	— Худ гуай зөвшөөрөх биз дээ! Ганц охиныг маань бэр болгон авах гэж байна. Арав хорин мал дээр гар татахгүй юм байгаа биз гэв. 

	Тэгэхэд ямаан сахалт зууч өвгөн хөхөн инээж:

	— Худгуй маань яггүй байх шив. Худ гуай тань дургүйцэхгүй байлгүй дээ. Хүүхний гоёл чимэг, хурим найр л өөдтэйхөн байвал өөр юу хэрэг байх бил ээ гэв. 

	Бадам гуай царайгаа барайлгаж толгойгоо уурлангуй гилжийсхийн:

	— Би баяжихдаа ч, алдар нэрээ ар өвөрт цуурайтуулахдаа ч тэр бүхнийг хүн амьтнаас гуйж, мөргөж, мөлхөж, явж олоогүй юм шүү. Харин өөрийнхөө заяа буянаараа л олсон хүн. Өөрийнхөө эр чадал, эд цуглуулдгаараа аргалсан юм. Би хүн амьтанд дур зоргоор нь хаяж түгээхээр өв хөрөнгө цуглуулаагүй. Юу ч гэсэн солилцож байх юм байлгүй. Би Галч худ тантай ураг болохдоо үр хүүхдээ айл гэр болгож аж төрүүлэх гэснээс биш, эд хөрөнгөө нэгтгэх гээгүй. Та энийг мэдвэл зүгээр сэн. Тийм биз дээ гэж зандрангуй хэлэв. 

	— Тийм дээ гэж Галч толгойгоо үл мэдэг дохив. 

	— Тэгвэл ингэж ярилцвал дээр байх. Одоо хадландаа гарах цаг болж байна. Гэтэл бэрээ удахгүй авмаар байна. Шулуухан хэлэхэд та ийм бачуу хугацаанд охиноо гоёж гоодож хурим яаж тохитой бэлдэж амжих вэ. Ийм болохоор хурим гэж нэг их сүйд бололгүйгээр манайд охиноо өгвөл танд ч амар биш үү. Та тэр бүхнийг ойлгохгүй л байх шиг байна. Надтай худ ураг болчихлоо гээд та чадал чинээгээ мэдэхгүй, надтай эн зэрэгцэх гэвэл, та хэцүүднэ шүү дээ. Ёстой л галуу дуурайж турлиах усанд орж үхлээ гэдэг шиг болно. Тийм биз дээ. Би үнэн юм хэлж байгаа биз? гэж Бадам гуай зандрангуй өгүүлбэл, Галч өвгөн:

	— Тийм ээ. Та зөв хэлж байна гээд толгойгоо илбэв. 

	— Зөв болбол нь хоёр морь, хорин бод, хоёр зуун төгрөг гэсний тань тэн хагасыг өгөх үү. Би ч гүйцэд сайн ойлгоогүй л байна. Та охиноо өгөхийг зөвшөөрч, бурхандаа хадаг тавиулаад, бэлэг сүйг минь авсан шүү дээ. Ам алдвал барьж болдоггүй юм аа. Ойлгомжтой биз дээ?

	— Би ч ойлгож л байна. Худ гуай минь хүлцэж хайрлана уу. Ядаж хоёр морь гэснийг минь хэвээр үлдээж бусдыг нь өөрийнхөө хэлдгээр болгоож соёрхохгүй юү. Яая гэх вэ дээ. Ингэж тохиролцъё гээд Галч нүүрээ үрчийлгэн суух нь тун өрөвдөлтэй. 

	Бадам гуай, Галчийг атгадаа орууллаа гэж бодон тайтгарч:

	— За тэгвэл хоёр морь арван бод, зуун төгрөгөөр охиныг чинь авах боллоо шүү. Тэгээд манайд очиж, хуримын ёсоор мал энээ тэрээ гэх явдалгүй, харин хэлэлцэж тохирсон тоот мал, мөнгө хоёрыг тань бас би хүнээр туулгаж өвөртлүүлээд явууламз. Тэгээд өдөр цагаа үзэлцье, хэдийд сайн гэж лам хэлэх нь вэ. Тэр өдрийг би танд дуулгая. Олон хүн хүргэж очсоны хэрэггүй. Охиноо тав-арван хүнээр хүргүүлбэл зүгээр. Манайд ч мөн тав арваас илүү хүн байхгүй. Тийм биз дээ гэв. 

	Галч өвгөн Бадам гуайн эрхэнд орж, хулгана шиг бүлтгэнэн суух зуураа. «За хатуу саварт нэгэнт орлоо. Тэглээ ч гэсэн баян тарган хүнтэй худ ураг болдог минь аз. Яая гэхэв. Нэгэнт гарт нь орсноос хойш зөвшөөрч суухаас өөр арга алга даа» гэж бодолхийлэн толгой дохиж:

	— Зөв л гэхээс биш би юү гэх вэ дээ. Худ маань зөв юм хэлж байхад би яалаа гэж буруу гэх билээ гээд хоол таваглаж байгаа Дарь тийш урамгүйхэн харлаа. 

	Дарь хөгшин, өвгөнийхөө урдаас харж:

	— Та өөрөө л мэд дээ. Би юү гэх вэ дээ. Зөв юм бол зөв л биз. Тэгээд худ маань баахан хатуу шиг бололтой доо. Хуримаа дорвитойхон хийе гэсэн ч чадлаар тааруухан манайхыг л бажгадах байх гэж гамнаж хямгадаа байлгүй дээ. Харин хүүхэн маань хурим ч үгүй, гоёл чимэглэл ч үгүй хадамд өглөө гэж гомдож гутарчхаад явахгүй байгаа даа? Яая ч гэх вэ дээ. Нэгэнт л ийм болсон хойно гээд айлчдынхаа өмнөх цагаан идээтэй тавгийг хурааж, махтай таваг тавив. Дараа нь дугараа аягалж хоол тавьснаа мэдэгдсэнд айлчид хооллож эхлэв. 

	Энэ үед Бадам гуай «санаснаа авч, тарьснаа үмхлээ» гэж бодох тутам сэтгэл хангалуун овоо намгар байв. 

	— Дарь худгуй ёстой зөв хэлж байна. Хуримыг нүсэр хийх юм бол гайтай. Эндээ гэж хэлэхэд Галч худынх чадлаар дульхан шүү дээ. Надтай эгнэж хурим хийж чадахгүй шүү дээ. Тийм ээс «адууныхаа хэрээр хашхирах» гэдэгтэй адил, чадал чинээгээ мэдэж хурим хийх хэрэгтэй. «Галуу дуурайж турлиах усанд орж үхэв» гэж түрүүхэн зүйрлэж хэлдэг маань Галч худ бид хоёрт яг тохирчээ. Харин хурим нүсэр хийгээд, амтыг нь үзэлгүй тэрүүндээ булигдаж мөндөрт цохиулсан монос шиг цэцэг мэцэггүй болчих юм бол ёстой ичгэвтэр юм болох нь тэр дээ. Хэрэв тэгчхээд байх юм бол тань надад л ичгүүртэй гээч. Жишээлэхэд та чинь чадлаар яасан тааруухан дорвигүй хүнтэй худ ураг бол оо вэ? Хүү тань сулавтар юм уу гэж хүн хэрэв асуувал нүүрээ хаанаа хийх бил ээ би. Энэ мэтийн юм бодолцохгүй бол бас болохгүй байна шүү гээд дуугүй болоход зууч өвгөн ямаан сахлаа шувтарч:

	— Зөв дөө, Бадам гуай, Дарь худгуй хоёрын бодлого ижил хэр нь цаанаа л гүн байна шүү гээд тачигнатал инээв. 

	Айлчдын яриа хөөрөө, инээд доог, дайралт, доромжлолт, Галч өвгөнтний гал голомтыг хутган бужигнуулах мэт болж, гийчдийн дайллага төгсөх тийшээ хандлаа. Сүүлийн дугараа барьж, сархад ч саатав. Галч өвгөнтөн айлчдадаа хадаг бариад хэчнээн ч ёгтоор доромжлуулж дайруулавч, төдий л юманд бодолгүй, урд хойно нь бөхөлзөн хүндэтгэж, мордуулсныхаа сүүлээр сая сэтгэл амарч, хоёр хөгшин нүүр нүүрээ урамтайхан харалцсаар гэртээ орлоо. 

	Ариухан Должид охин, айлчид ирсний дараа гэрийнхээ зүүнтээх навтгар яйжгай саравчинд нуугдан туурганд нь чихээ наан, баян Бадамд худалдагдаж байгаагаа чагнасан аж. Тийнхүү чагнан мэдээд эцэг эх хоёртоо гомдож, «Би ер нь хүн үү? мал уу? Ийм цагт энэ гэрт юунд төрөв өө? Бадамын эргүү нусгай хүүгийн гэргий нэртэй, баян хүний барлаг болж, бос гэгдэж борвио цохиулж, яв гэгдэж ясаа шулуулж явахын оронд боож үхээд булаатай хэвтвэл хол дээр байх» гэж бодоод, энийгээ эх эцэг хоёртоо Бадамын нүүр дээр улаан цайм хэлье гэж намирч яваа найман сүлжээт гэзгээ базан ухасхийж босуут үхэтхийн унаад, хар шороо үмхэн хэвтэж байжээ. 

	Айлчдын мордсоны дараа ариухан Должид арай чамай сэргээд мэгшин уйлж суутал Дарь хөгшин саравчныхаа хаалгыг тар няр онгойлгож инээмсэглэн орж ирээд:

	— Яаж байгаа чинь энэ вэ гэчхээд Бадам худынхаа бэрдээ өгсөн бэлгийг өгье. Май ав гээд алтан бөгж, шар цөлхөөв хоёрыг сарвайв. 

	Должид угзаг агзаг босон харайж бэлгийг нь шүүрч аваад:

	— Ийм муухай гинж чөдөр, үхлийн хар дээсэн бугуйл авчирч өгөхийгөө яаж сана аа вэ ижий минь. Би авахгүй гэж хашхираад түүний нь нулиман хаяа руу чулуудчихлаа. 

	Дарь хөгшин зарсхийн, загнах гэснээ «Байз, юу юуны тухад хүрэлгүй загнаж болохгүй. Аргадаж сайн хэлэх нь зүйтэй. Тэгсээр тайтгаралгүй хаа очих вэ» гэж бодолхийлэн түр дуугүй байснаа:

	— Охин минь яаж байгаа чинь энэ вэ. Тэгдэггүй юм. Аав ээжийнхээ зөвшөөрсөн хүнд очиж, охин хүн харьд жаргах ёстой юм шүү дээ. Баян цатгалан хүний бэр болно гэдэг чинь тийм ч санаагаар тохиолддог хэрэг биш. Чи минь их буян хишигтэй хүн юм. Хадам аавынхаа өгсөн бөгжийг хаяж чулууддаг чинь юу вэ. Нүгэл, ав түүнийгээ түргэн. Тэгдэггүй юм гэлээ. 

	— Бадамын тэнэг хүүд би очихгүй. Бузар муухай бэлгийг нь ч би авахгүй ээ!

	— Яагаад авахгүй гэж. Авах ч болно, очих ч болно. Эх эцгийнхээ хэлсэн алтан үгийг тасалж болдоггүй юм. Эх эцгийнхээ үгээр явахгүй юм бол чи өөдлөхгүй шүү!

	— Бадамын бэр бололгүйгээр өөд нараа харалгүй явъя би. Бадамын нусгай хүүд очихын оронд үхсэн минь дээр гээд Должид мэгшин уйлав. 

	Хаяа руу Должидын шидчихсэн алтан бөгж, шар цөлхөөв хоёрыг Дарь хөгшин цуглуулж аваад чанга чангаар:

	— Очих л болно чи. Битгий дэмийр! Барьж аваад, үснээс чинь чирээд аваачиж өгнө би гэж зандчаад, саравчныхаа үүдийг тар нярхийтэл хаян үглэсээр явж гэртээ орлоо. 

	Дарь хөгшнийхөө ууртай орж ирэхэд нь хоймроо тамхи татаж, ташаагаа тулаад, баян Бадамтай худ ураг болсондоо нэлээд ихэмсэг байдалтай сууж байсан Галч өвгөн хамраа сарталзуулан, 

	— За яав? Юундаа уурлав? Охин маань юу гэж байна? гэж асуухад, Дарь, 

	— Юу болох юу байх вэ. Зөвшөөрөхгүй гэж байна. Бариад үснээс нь хөтлөөд аваачиж өгөхөд очихгүй гээд яах юм тэр гэчхээд цүнхгэр ширмэн тогоон дотроос цай аягалж, түргэн түргэн оочив. 

	— Зүйтэй. Чи зөв хэлж. Бариад аваачиж өгөхөд очилгүй яадаг юм. Хүргэн хүүгийн хөнжил дотор орчих л юм бол гарч зугтах гэдэг ч хэцүү шүү дээ. Тэгсээр байтлаа үр хүүхэдтэй болно. Тэгвэл бүр ч зохих нь тэр гээд Галч гөхөр гөхөр инээв. 

	Должид, эхийнхээ уурлаж ганирсны дараа өндийж нүднийхээ нулимс арчин суух зуур:

	«За, яая даа байз? Аав ээж хоёр минь нэгэнт л зөвшөөрсөн болохоор Бадамын арав таван ардаг муу адуу малын хорхойд орж, намайг барьж өгөх гэж аашлах нь байна. Хадамд очих уу, үхэх үү гэдэг ийм л хоёр зам надад байна уу? Аль өөр зам байгаа бол уу? Өнөөх санаж сарвайдаг хайрт минь дөнгөчхөж чадах бол уу» гэх мэт олон юм бодож бор сааралхан царайлж, шанаагаа тулан, үе үе сүүрс алдан сууж бил ээ. 

	Алиавар бага гуна, гунж үдийн аагим халуунд гуурынхаа халж хөдлөхөөр сүүлээ годойлгон ийш тийшээ хашаа хороо даган гүйлдэнэ. Галч өвгөн хоймортоо муухан дөрвөлжин ширдэг дээр хөл нүцгэн, цамцгүй, зөвхөн илгэн өмдтэй; гаанс зууж гэдсээ дээш доош нь илэн сууна. Тэр нь зүүн эргэнэг дээрх хөнөгтэй байлганцнууд4 дээгүүр дүүгж байгаа ялаа батганаас их л төвөгшөөсөн байртай ярвайна. 

	«Яасан айхавтар халуун шатах юм. Өрөм цөцгий маань бээж гашилж, үхэр мал маань шархлан өтөж байгаагүй байгаа даа. Өвс ногоо ч үндсээрээ хатах нь. Энэ жил хадлан олигтой ургах цаг нь ч өнгөрөх нь шиг байна. Харин худын маань хур бордоо их шүү дээ. Тэр тухай санаагаа зовоод ч яах бил ээ» гэж бодуут ихэмсэг байдалтай хүзүүгээ хоёр тийш нь хэдэнтээ хөдөлгөж, цанхааг нь гаргав. Тэгээд бас л дүүгж байгаа ялаануудад шаралхсан бололтой ийш тийшээ харан, зуусан гаансаа авч дэргэдээ тавимагц ухасхийн босож, дэр хавилдуу өлгүүрт байсан хар хялгасан сэвүүр аваад, эргэнэгийнхээ өмнө очиж, шүдээ зуусхийн, сэвж гарав. Тэгэхэд өнөөх ялаа батганууд улам гааран, бүр ч сэжиглэмээр язалзан дүүгнэ. Өвгөн урамгүйхэн эргэж орон дээрээ «Ах-х-даа» гээд өөдөө харан хэвтчихэв. 

	Гэрт хэн ч алга. Зөвхөн Галчийн чихэнд ялаа дүүгэх чимээ л сонстох аж. Түүнийг ялаа батганы чимээ гэж ялгахгүй, харин зуны аагим халуунд исэж шаагин, буцалж байгаа чимээ шиг л бодно бололтой. Бас үхэр мал гадуур гүйлдэх, адуу морины тургиж дэвслэх, пир пар тийрэх чимээний завсраар гэрийн сүүдэрт хурж байсан хэнз, ихэр ишиг бавтнах нь сонстоно. «Энэхүү тэсэшгүй бүгчим, аагим халуунд яасан ч ажиггүй эрхэлж гүйлдэж явдаг чөлөөтэй шулмууд вэ» гэж бодоод Галч инээмсэглэснээ цааш нь есөн жорын юм бодож хэвтсээр үүрэглэв. 

	Мөч хэртэй унтчихав бололтой. Тэгэх зуур баруун хөтөл дээр Бадам худтайгаа уулзнам гэж бүүр түүр зүүдэлтэл нүүр дээгүүр нь ялаа өрвөлзүүлэхэд цочин сэрчихлээ. Тэгснээ цааш нь үргэлжлүүлэн: «Үгүй ер нь, Бадам худ нутагтаа дээр үеийн нэртэй төртэй, дээд язгууртан хүн атлаа гэнэт Должид охиныг минь бэр болгох гэж гуйхдаа яах нь энэ вэ? Хай, надтай худ ураг болъё гэж үнэн голоосоо мэрийж хүссэн хэрэг биш байх аа! Харин Должид охиныг минь ажилч чадвартай, цэвэр гоолиг, эелдэг уриалгахан, сэцэн сэргэлэнд нь болж юуны урьд зарцлах арга хэрэглэсэн байж болох байна. Гэсэн ч би чинь гуна унаж, гунж сааж, агаруу тосож, тулмын амсар онгойлгож явсан ядуу дорой, хамраараа газар хатгачихсан хүн биш ээ. Гаднах дотнохоо харж хамгаалаад, үүц, бордоогоор дутаагүй. Унахтай саахтайгаа айл амьтны адагт төдий л орохгүй хүн шүү дээ, би чинь. Надад ямар нүгэл байх бил ээ. Би ямар ганцтын ганцыг, хоёртын хоёрыг шувт татаж, доголонг гаслуулж, тугалыг мөөрүүлсэн хүн биш шүү дээ. Буян бурхны зүгт өрөм тосноосоо аль байгаагаа л илүүчилж харамлан хатуурхалгүй, чадлынхаа хэрээр бурсан хуврагт өргөдөг ч, өгдөг ч хүн бил ээ би. Энэ мэтчилэн ариун сайн сэтгэлтэй явсны улмаас би ийм сайхан үртэй болж, эрхэм дээд язгууртантай худ ураг болж, хурим найраа хамтатган, үр хүүхдийнхээ хувь заяаг холбоё гэж тохиролцсон биз» гэж бодолхийлэн амьсгаагаа дотогш нь татчихаад хэвтэнэ. 

	Хаалга түрхийн нээгдэв. Хониныхоо ноос хяргах гэж өглөө эртлэн явсан Дарь, Должидтойгоо хоёулаа зунгаг болчихсон хайч барин, маш их халууцсан бололтой, ягаан царайтай болчихсон орж ирэнгүүт, домботой хүйтэн цайнаас нэг нэг аяга хийж, нэг амьсгаагаар залгилчхаад, нүүр гараа угаав. Дараа нь эх охин хоёр цай чанах гэж гадаа гэрт орж, гарна. Галч өвгөн орон дээрээс босож, хоймортоо суугаад, бас л гэдсээ илэн байж, эвшээлгэн тамшаан:

	— Та нар яасан их удав аа? Хонио ноосолж дуусав уу? гэж шилэн хүзүүнийхээ чилээг гарган байж, өгүүлэх зуураа гаансаа авч, тогшин, зэс сэтгүүрээр сэтгүүрдээд, тамхи татахаар зэхэн сууж бил ээ. 

	Дарь гилжийсхийн ёоз муутайхан, өвгөн тийшээ харж:

	— Чүү чаа дууслаа шүү. Яасан ч халуун өдөр тохиолдох нь энэ вэ? Үгүй ядаж чи гэж амьтан гэрийн ажилд ямар ч тус нэмэр болохгүй, хувцас хунараа тайлчхаад л, лам ноёд шиг өглөөнөөс үдэш болтол хэвтэж байх юм! Ядаж ус ч халааж суух нь яадаг юм гэж үглэн уцаарлангуй дуугарав. 

	Галч гэргийгээсээ төвөгшөөдөг байж. Гэсэн ч энэ удаа гудиггүй байдал гарган, Дарь хөгшин тийшээ харж, худлаа инээмсэглэн, тамхиа асааж татна. 

	Ингэсээр байтал цай ч болж, утаа униар гэрээр дүүрч, нарны халуун, галын илчтэй хослон, сууж байшгүй боллоо ч гэсэн хоёр хөгшин ажиггүй цай аягалан, тус бүрийнхээ аяга тавагт ааруул, цөцгий хийж хутган, өмнөө тавиад цайлах гэж сууцгаана. Тэгтэл гадаа нохой хуцаж, морины төвөргөөн сонстов. Галч түгдгэсхийн, цамцаа яаран өмслөө. 

	Удсан ч үгүй, нөхөөс болсон, навтархай оготор хөх тэрлэгтэй, пагдгар, чийрэг, хорь орчим насны цагаан царайтай, цовоо янзын хар хүү орж ирэв. Галч, Дарь хоёр урьхан харцаар түүнийг мишээн харж:

	— Сайн байна. Олз омогтой явах чинь зорьсон айлд болсон идээ гэж үг бий. Гэнэт хаанаас орж ирэв чи? гэлцэн үг булаалдан асуув. 

	Хар хүү, мөн л уриалгахан найрсгаар инээмсэглэн сууж, 

	— Энүүхэн баруунаар явж, Бадам гуайнд хүрч, бага зэрэг аашлуулсхийгээд ирлээ дээ гэж нүүрээ илэн байж хариулна. 

	Галч гайхсан байртай толгойгоо гүлдэсхийлгэн, нүдээ цавчилгүй тэр хар хүү рүү харж:

	— Юү хийчхээд, чи чинь тэгж аашлуулдаг бил ээ? гэж асуугаад хариу хүлээн сууна. 

	— Учрыг нь би ерөөсөө мэддэггүй юм аа. Уг онгиос нь эхэлж тоочих юм бол үзүүр нь ч хүртэхгүй үеэс үед дуусахаа байсан өр шир нэхдэг л юм гэж уруу царайлан өгүүлэхэд нь, Должид таг дээрээс аяга авч, нигүүлсэнгүй нүдний булангаар тэр хар хүүгийн цовоо цагаан царайг ширвэн ширвэн харсаар цай аягалж, мөн эргэнэг дотроос тос, ааруул тавагт ихээхэн хийж өмнө нь тавиад, галынхаа зүүнтэй суун хэнэггүй байдал үзүүлж цайгаа уулаа. 

	Галч, Дарь хоёр гэнэт нүүр нүүрээ харалцан түр чимээгүй цайгаа оочицгоох зуур, Галч яриагаа өөр тийш нь хандуулах гэсэн бололтой:

	— За хадландаа хэзээ орох гэж байна даа чи? гэж асуув. 

	— Удахгүй л орох санаатай юм сан. Тэгтэл хадлангийн хэрэгсэл бүрдээгүй. Харин тэр хэргээрээ Бадам гуайнд очсон биш, гай болчхоод явж байгаа минь энэ дээ. Бүтээсэн ч юм алга гээд хар хүү, Галчийн царайг ажин цайгаа авч ууна. 

	Дарь тосож аван:

	— Ээжийн чинь тэнхээ сайн уу? Хөнгөн хэвээрээ биз дээ. Манайхаар яагаад ирэхээ байчихаа вэ? Ойрхон байж, ирээд дуугаралцаж ярилцаад буцах нь яана вэ? гэхэд:

	— Зүгээр. Хөнгөн хэвээрээ. Гэр доторхдоо ч зөв шүү гээд намуухан өгүүлэх зуур Должидын хэнэггүй байгаа байдал үзүүлсэн улаахан царайг хараадхав. 

	Энэчлэн эх адаггүй яриаг нэлээд хөвүүлэн байж, цай уугаад нөгөө хар хүү мордохоор, залаагүй хуучин хилэн малгайгаа өмсөөд босож явснаа гэнэт зогтусан:

	— Должидын аваа! Танайд илүү булуу, өрөөсөн дөрөө хэрэв байвал над өгч тус болно уу. Би болгоомжгүй явж, дөрөөнийхөө улыг ховх жийчхээд дөрөө олж ядлаа гэв. 

	Галч орон доогуураа дуугүйхэн тэмтчин, өрөөсөн дөрөө бариад, 

	— Үүнийг ав л даа. Дөрөө олсон хойноо авчирч өгөөрэй. Үүний чинь сэнжинд тэмдэг хийж, миний сийлсэн тамга бий гээд цавчуураар цавчсан хоёр чагт тэмдэг үзүүлээд өгөв. Хар хүү дөрөөг нь авч талархаад, гарахад, Должид үдэж даган гарлаа. 

	Хөөрхий дөө, энэ хар хүү зүс царай, зориг сэтгэлээр ч оюун бодол даруу томоотойгоороо хэний ч хүүгээс дутахгүй шүү дээ. Ганцхан л үеийн үед өөдлөхгүй, үгүйтэй ядуу явна гэдэг тун хэцүү юм даа гэж Дарь хөгшин болоод нутгийнхан нь ярилцдаг сан. 

	Одоо ч гэсэн Дарь хөгшин түүнийг гарахад мөн л тэгж үглэж сууна. 

	Галч толгойгоо дохин битүүдээ зөвшөөрсөн байдалтай:

	— Тийм дээ. Чи зөв хэлж байна. Үнэн дээ, тийм биш гэж хэн ч хэлэхгүй. Харин энэ хоёр шулам яаж л яваа бол. Гэнэт энэ шулам чинь охины минь тархи толгойг эргүүлж, элдвээр илбэдээд, зам чигийг нь алдуулж, яршиг төвөг гаргуузай л гэж би зовох юм. Одоо ч гэсэн Бадам худаас өр шир нэхэгднэм, энэ тэр гэхэд нь охины маань царай барайж, өширхсөн байдалтай байсан шүү. Тэгсэн хэр нь үл мэдээч болоод сууна бил ээ. Би тэгээд яриагаа булзааруулан өөр юм асуусан шүү дээ. Яаж мэдэх вэ. Хэрэв зохимжгүй юм болбол Бадам худ маань хэцүү хүн шүү дээ. 

	— Харин нь ээ, харин. Газар дуулаг. Эндээ л гэхэд би бас л тэгж боддог. Хашир суугаагүй залуучуудын явдал тийм байгаа юм биз. Тэгсэн ч гэсэн энэ хоёрын янагийн холбоо их л дотно юм шиг надад санагддаг. Одоо ч гэсэн охин маань хаашаа явчхав аа гээд Дарь хөгшин пандганан босоод аяга таваг, тогоо шанагаа хураав. 

	Өнөөх хар хүү уяанаас морио тайлж аваад, Должидын ув улаахан царайг мишээн харж, нүдээ нэг ирмэчхээд, гэрийн хорооны хажуугаар аажуухан цааш одов. Тэгэхэд Должид, ээж аав хоёр гэнэт гараад ирүүзэй гэсэн бололтой гэр өөдөө эргэн нэг харснаа хар хүүг даган аяархан алхална. Тэр хоёр саравчны цаана далд орон хашааны хоёр талд зогсоод урд урдаасаа харалцаж байснаа Должидын мөр дээр хар хүү гараа тавилаа. 

	Должид урьхан хонгор харцаар мишилзэн:

	— Хайрт минь чи яагаад энүүгээр явахаа байчхав? сонссон уу чи? гэвэл хар хүү өмнөөс нь мөн л инээмсэглэн:

	— Сонссоон, сонссон. Харин сонссон даруйдаа ирж, чамтайгаа уулзах гэснээ юу ч гэх юм бэ дээ, нэг л хачин байж бил ээ гээд гэр лүү, эрүүгээрээ зааж орхив. 

	— Харин би чамайг ирмээр юм гэж санаад хүлээж ядсан. Гайхшаа барахдаа дургүй нь хүрчхэв үү гэж бодож байлаа шүү гэхэд хар хүү:

	— Хаанаас даа! Яалаа гэж би чамд дураа гутах юм бил ээ. Чи намайг дэндүү гоомой үнэлж шүү. Бид хоёр чинь сар дэлхий хоёр шиг л хагацахаасаа өнгөрсөн гэвэл буруутах уу гээд хашаа давуулан хоёр гараараа Должидыг тэвэрч үнслээ. 

	— Хүүш! Болгоомжлооч гээд Должид гэр тийшээ бас хараад, сүүрс алдан:

	— Хонгор минь би чинь тун базаахгүй байна гээд хоёр нүдээрээ нулимс мэлтэлзүүлэхэд нөгөө хар хүү түүний уйтгартай байдлыг хараад царайгаа барайлган, өрөвдсөндөө болоод мөн л хоёр нүдээрээ нулимс мэлтэлзүүлж бил ээ. Ингэсээр байтал нь: «Должид оо? Должид оо!» гэж чанга чанга дуудах чимээ удаа дараалан сонстов. Тэд цааш нь ярилцах аргагүй болж гар гараа барилцаад, бие биеэсээ холдож ядсаар салав. 

	Галч өвгөний төрсөн ганц охин Должид бол эелдэг сайхан ааштай, яруу сайхан хоолойтой, өндгөн цагаан царайтай, зүс царайгаар ч цэвэрхэн арван долоон настай, хүний чимэг бүсгүй аж. Түүнтэй сэтгэл зүрхээ нэгтгэсэн цовоо цагаан царайтай хар хүүг хэний хүү, хэн гэдэг юм бэ гэвэл ийм байна. 

	Дээр үед түүний өвөг эцэг Аянд гэгч Алаахай ноёны хүүд согтуугаар ам гарсны уршгаар нуруу сээрээ балбуулаад, төрсөн нутагтаа амьдрах аргагүй болохдоо худар нутгаасаа хулжин гарч, Хорь нутагт хоосон хоёр бие, эр гэргий хоёр тэнүүчилж ирээд, илдэн сайхан Хэжингийн хоймроор ямба нь дэндээд янцаглаж суудаг баяд ноёдын боол барлаг болж, хавар болоход шуудуу ухаж, намар болоход хөрзөн малтаж, малын сэг, махны өвдөл цөвдлөөр өл залгаж, халуун харагчийн хаяа сахиж, хүйт харагчийн хөлд мөргөж, үе насан туршдаа өөдөлж тэнхрээгүй юм гэнэ лээ. 

	Тэгсээр явтал нь түүний ноозгой салан гэргий Ногоолойгоос цэлмэг хөөрхөн хүү төрж гэнэ. Түүнийгээ Сэдүү гэж нэрлэжээ. Сэдүүгийнхээ торнин хүдэр, сайн хөдөлмөрч эр болоход нь орогнох муу оронтой, оготор борогч гүүтэй, айл шиг ардаа хашаатай, өвөртөө цэрэгтэй болжээ. Аянд, Ногоолой хоёр ханилан суусан цагаасаа эхлэн баяд ноёдын цадах дэвтэхээ мэддэггүй ховдог хомхой, хар муу санааг хүч чадлаараа дүүргэж, цатгая гэсэн юм шиг л халууныг халуун гэлгүй, хүйтнийг хүйтэн гэлгүй хүнд хэцүү ажил хийж, улаан махаараа ус дундуур туулан, унд хоолгүй зовж зүдэрч явсан учир өтлөх үедээ үе мөчөө муутгаж, архаг хуучтай болон тавь дөнгөж гараад л хоёулаа алтан дэлхийнхээ ар нуруун дээр амарч хэвтэхээр талийсан гэнэ бил ээ. 

	Эцэг эх хоёрынхоо нас барсны дараа Аяндын Сэдүү, аавынхаа явсан замаас зайлж ангижрах аргагүй байжээ. Тэр нь ихс дээдсийн шар соёо, хатуу саварт базуулж тамлагдсан барлаг хүний зовлон талхи хоёроос мултарч чадаагүй аж. Нартай газар наадаж, цэвэр газар цэнгэж явсан нэг ч өдөр Сэдүүд байхгүй. Тийнхүү явсаар айлд зарцлагдаж явсан. Ажилд айхавтар бэрх, эсгэж элдэхдээ ч сайн, оёж урлахдаа ч чадмаг, эелдэг сайхан зантай Анандын Ямаахан гэдэг ийм нэг охинтой танилцаж, хувьдаа гэх хормойн чинээхэн газар ч үгүй гэсэн ганц хоёр малаа нэгтгэн, гэр бүл болж гэнэ. 

	Тэр үед ажилч чадамгай ч гэсэн үнэнч шударга сайн санаатай хүний өөдлөх тэнхрэх зам байгаагүй. Үгүйтэй л бол үгүйтэй хэвээрээ явах тавилантай мэт байж бил ээ. 

	Сэдүү, Ямаахан хоёр сайхан сэтгэлтэй бил ээ. Тэр хоёр хүн мэхэлдэг, хөлөг булгидаг гэж анзаардаггүй. Үг хэлэхэд үгүй гэж чаддаггүй. Насан туршдаа балт сүх, бөгтөр хадуур барьж, тоосонд дарагдаж, наранд шарагдаж, хүний нүүр халуун гэж бага хөлс авсаар ердөө ч өөдлөөгүй аж. Гуч нэлээд гарч, дөч дөхсөн хойноо гурав дөрвөн ямаатай, хоёр харагч үнээтэй, Аяндын оготор борогчны ач гоч нь гэх юм уу, үе залгамжилж ирсэн ганц буурагч гүүтэй байж бил ээ. Яг л ийм аж ахуйтай, хөгширч өтөлдгийнхөө даваан дээр хүүтэй болж баярлахын ихээр баярлаж гэнэ ээ. 

	Хүүтэй болмогц тэр хоёр айл саахалтынхаа улсыг урьж авчраад, хөх ямаагаа шүүсэлж, хүүхдээ угаасан юм гэдэг. Түүнээс хойш хоёр жилийн дараа хүүгийнхээ хөлөө шороодох үеэр Сэдүү Морхой ноёныд гэрийн мод огтолж байгаад модонд цохиулан нас баржээ. Гэтэл түүнийг яриа шуугиан гаргалгүйхэн оршуулчхаж гэж жиг жуг ярилцаад л өнгөрч дээ. 

	Хар хүнийхээ нас барсны дараа Ямаахан нялх хүүтэйгээ хоцроод яах ч аргагүй болж, зовж зүдэрсний нь өгүүлээд баршгүй ээ. Ямаахан хүүгээ үүрээд, айл хэсэн, арьсны эргүүлэг эргүүлж үнээ сааж, хагархай цоорхойг хатган, өл залгаж явжээ. Тиймэрхүү байдлаар хүүгийнхээ гарыг ганзаганд, хөлийг дөрөөнд хүргэсэн ажээ. 

	Ямаахан, айлын арьсны эргүүлэг тойрч, зовж зүдэрч явахдаа бодлогод хатаж, уйтгарласан сэтгэл санаагаа тайтгаруулахын тул нарийн царгиа хоолойгоор доорх дууг гунигтайгаар дуулдаг сан:

	Эцгээсээ хагацсан

	Өнчөөдэй минь 

	Эцгийнхээ хэртэй болооч доо! 

	Ааваасаа хагацсан 

	Өнчөөдэй минь

	Аавынхаа хэртэй болооч доо!

	 

	Энэ дууг эмгэнэлтэй аялаад, шороо тоосонд дарагдан, тоглож суугаа бяцхан хүүгээ авч, хүхтнэн үнсээд мээмээ хөхүүлдэг байж билээ. Тэгэхдээ нүднээсээ нулимс дуслуулан хүүгийнхээ сэмбэгэр шархан толгойг илэн байж, хэзээ ч хүний зэрэгт хүрч, хөл гарыг минь амраах юм бэ дээ чи гээд, нулимсаа хүнээс нуун хормойгоороо арчдаг сан. 

	Шороо тоосонд дарагдчихсан сэмбэгэр шархан толгойтой тэр хүү маань одоо болоод байхад тоолж баршгүй ядрал зовлонгийн дотроос зул шиг бадарч, нутгийнхаа ард, үеийнхээ залуучуудын сэтгэл хайрыг татсан цээжин бие тэвхгэр, оюун ухаан хурц, зүс царайгаар цэвэрхэн, ааш зан эелдэг, ажлын ачаар амьдардаг үгүйтэй ядуу Сэдүүгийн Цэрэнпил гэдэг юм шүү дээ. 

	Үдийн халуун буурч, үдшийн наран уурга тулам улайрч тунгалаг сэрүүхэн болов. Агь газрын анхилуун үнэр ханхалсан хонгор дов дээгүүр далавчаа гүйцсэн царцаанууд шаар шаар гэлцэн өндөр нам болон дэвж байгаа мэт үдшийн сэрүүхэн тунгалаг агаарт хөөрөн шаагилдана. 

	Салбайн цагаан нуурын хойдох цагаан борзон хужирлаг хөрстэй гялаан талын зүүнтээхэн арав хүрэхгүй хана, арам тарам шургааг хашаатай, холтсоор дээвэрлэсэн зуны бяцхан нэвсгэр байшингийн тооноор цэнхэр хөх утаа баагина. Түүний үүдэнд том гэгчийн бүдүүн бултай, төмөрлөөгүй хоёр дугуйтай тэргэн дээр ноорхой шар эсгий гудас бөгтрүүлж хашаан дээр үс нь халцарчихсан нэг муу хөдсөн дээл нөмөргөсөн харагдана. 

	Гэрт нь ороход газар шалтай боловч цэвэрхэн гэдэг нь, шороо тоос ч үгүй аж. Баруун хойд буланд буй ис тоосонд дарагдан харлачихсан бурхны намхан ширээн дээрх бяцхан цад гуулин бойпор доторх үнсэн дээр ганц бөөрөнхий хар нүүрс түүний дээр асгаж уугиулсан арц, гангын үлдэгдэл харагдана. Хоймрын модны тайрдсан ивүүртэй ор дэвсгэр дээр халцархай муу ямаан хөнжил хураалттай, зүүн хаяанд нь боож бэхэлсэн гурван тамгын тогоо, хоёр гурван хувин, хэмхэрхий хуучин шүүгээ тавьжээ. 

	Тулганы хажуу дахь таглаатай хэлтэрхий цүнхгэр тогоонд шар улаан цай бий аж. Галын зүүнтээх бяцхан дөрвөлжин ноорчихсон гудсан дээр өмх түлээний утаанд улцан болсон нүдтэй, шингэн буурал үсээ чихнийхээ араар доош нь годойтол сүлжсэн, суудал нь урагдчихсан уужгүй хөх даавуун эхнэр дээл өмссөн 60 орчим насны бөгтөрдүү нуруутай хөгшин хөл гар нь муудсан бололтой босох, суух бүрдээ ах, ёх гэнэ. 

	Тэр нь хуучин хөх даалимбан цамцны оронцгийг давхарлан эвлүүлж зүйж байж тэмээний ноосон утсаар бээлий оёж байна. Хойд талын дээврийн хөндлөвч дээр үүр засаж өндөглөсөн хоёр хараацай ангаахайнууддаа ялаа ээлжээр авчирч өгөх бөгөөд тэр хоёр орж гаран нисэх бүрдээ гэр дотуур сэрвэгэнэлдэн, энэ тэр өлгүүр тээг дээр суун, ямар нэг юм зөвлөх мэт чахналдан дуу гарцгаана аж. 

	Өнөөх хөгшин, тэр хоёрыг харж: «Та хоёр ч яах вэ ингэсхийгээд л үр хүүхдээ бойжуулаад л явчихна биз дээ. Бас миний ч хүү хадландаа удахгүй гарах нь. Тэгэхээр би л ганцаархнаа гэрийнхээ ёроолд хоцорно байх даа. Харин хөөрхийс минь! Гэрийн минь хоймрыг голлуулж, үүрээ зассан чинь аятайхан байна. Ганц хүүгийн минь цаашдын сайн сайхан амьдралыг зөгнөсөн хөөрхийс байлгүй дээ та нар. Хууччуул тэгж ярилцдаг сан даа. Хар шулмууд минь. Хөөрхийс минь! Бурхны шувууг шулмууд гэдэг минь юү билээ» гээд тооно өөдөө харснаа: «Бээлийгээ оёж дуусах гэж махарсаар байгаад галаа унтраачхав уу даа гээд оёж байсан бээлийгээ хажуудаа тавьж, тулга руугаа суугаагаараа солжрон үнсийг нь хутгалав. Хутгаж байтлаа үнсэн дотроос нэг бяцхан цог олж, түүнийгээ хомоол дээр этэж тавиад, үлээсээр байж хөх дөл гарган галаа ноцоов. Өөр нэг хомоол асааж бариад, утаа баагиулсаар түгдгэчин босож: «За байз уу. Эртхэнээс үнээгээ шувтрах юм байна»гээд гадагш гарлаа. 

	Мөч хэртэй болоод, эргэн гэртээ ороод тогоотой цайгаа гал дээр тавьж, хэд хэд самраад сууж байтал нь хахир нарийхан дуутай үхрийн мөөрөх сонстон, дараа нь гэрийн ард тугал хөөрхнөөр мөөрөв. 

	— Еэ шулам чинь утаа гарахыг хараад ялаа шумуулаас зугтаж гэр лүү ирлээ шүү! Өнөөх хүү минь яасан удах юм бэ. Юм олж ирэх бол уу. Аль гуяа ганзагалаад л ирдэг бол уу. Баян хүн бардам, барлаг хүн хоосон гэдэг үг бий дээ. Хэцүү л байна даа. Юү л зүгээр суув гэж урдаас нь уурга бугуйл хаяж оосорлон урхидах гэж олон таван үг тоочин ороож л байгаа байлгүй дээ гэж ганцаархнаа үглэж суув. 

	Тэгсээр байтал гадаа нь морь тургиж, эмээл авах чимээ сонстов. Хөгшин, үүдэн тийшээ чагнаархан харж: «Хүү минь ирэв үү дээ. Морь тургих чинь. Хэргээ бүтээгээгүй л байх даа» гэж мөн л аман дотроо гүвэр гүвэр үглэсээр тогоотой цайгаа тулган дээрээс авав. Морь тургивал зорьсон хэрэг бүтдэггүй, харин заадвал явсан хэрэг бүтэж, баяр баясгалан болно гэдэг бол бөө удгадын хэлдэг эртний дэмий үг ажээ. Гаднаас Цэрэнпил орж ирэнгүүт хоймортоо гарч, дээлээ тайлаад галынхаа хажууд суухад Ямаахан хөгшин үүлтэй улцан нүдээрээ хүүгийнхээ тэвхгэр гоолиг цээж, цогтой дүүрэн царайг өхөөрдөн харж, сэтгэл тэнүүн байдалтай энхрийгээр:. 

	— Хүү минь хаагуур явж, юу бүтээгээд ирэв дээ? гэж асуух зуур цай аягалж урд нь тавиад, шүүгээнээсээ хэлтэрхий бяцхан хар модон тавагтай, сүүнд чанасан цагаан төмсийг халбаганы хамт өгөв. 

	Цэрэнпил эелдгээр, ээж тийшээ харж:

	— Бадам гуайнд очоод ирлээ. Бүтээсэн ч юм алга. Харин бага зэрэг тар-түр гэлцсэн дээ гэвэл. 

	— Үгүй тэрүүний чинь ямар муу ааш нь хөдлөөд байгаа вэ?

	— Тэрүүнд муу сайн ааш гэж юү байх вэ дээ. Миний мэдэхийн л тийм өөдгүй зантай хүн дэг. Авах идэхийн хойноос дандаа ам шүдээ хавирч тамшааж суудаг юм чинь дээ. Намайг харахтайгаа зэрэг л «Сурсан юм сураар татуулахгүй» гэгчээр л өртэй өглөгтэй болоход нь зэвүү минь хүрээд би танд өргүй ээ гэчихсэн. Тэгсэн чинь олон таван юм тоочин, уур хилэнгээс өөр юм надад өгсөнгүй. Тэгэхлээр нь зориогоор эргэж ч харалгүй гараад хүрч ирлээ. 

	— Юуныхаа өр шир нэхэх нь тэр вэ тэр чинь? Эцэг чинь тэр болчхоод, өлгийтэй нялх чамтай хоцроод байхад минь танайх өртэй ширтэй сэн гэж байж хоёр харагч үнээг минь хоёр гурван ямаатай минь хамт аваад тонилж билээ. Одоо бас юуг маань авах гэж галзуурах нь тэр вэ? Би тэрүүний чинь царайг харах ч дургүй ээ. Үеийн үед биеийн биед, өвөг эцгээс чинь эхлээд, чамайг хүртэл удам угсаа мөшгөн, зарж, залгиж цадаа дэвтээгүй юм бол уу? Чиний багад би хорчийн ёнхойтлоо барлаг нь болж аль л хүнд хүчир ажлыг нь хийж, загнуулж зодуулсан минь ч тоо томшгүй юм шүү дээ гэж Ямаахан хөгшин өгүүлэв. 

	Цэрэнпил сэтгэлээ барьж ядан байж хор шар нь хүрсэн байртай, царайгаа барайлган доошоо хараад, цагаан төмсөө идэж цай ууж дув дуугүй сууж билээ. 

	Ямаахан хөгшин ах даа гэсээр босож хус модоор хийсэн бяцхан хөнөгт тос түрхэж бариад:

	— Ээж нь үнээгээ шувтарч ирье дээ гээд гарав. 

	Цэрэнпил цайлж цадаад, ээжийнхээ орон дээр гэдрэгээ хараад, хоёр гараа салаавчлан дэрлээд хэвтчихлээ. Уртаар сүүрс алдаад, ямар нэг юмыг гүнээ бодолхийлэн, нүдээ цавчилна аж. «Ээ дээ бас, өвгөн аав минь ч ядуу хоосон байсан юм гэнэ лээ. Төрсөн эцэг минь ч бас тийм. Би ч гэсэн энэ. Дутагдаж гачигдах зовлонд өдөр бүр л тохиолдож байх юм. Хадланд явахдаа идэх гурил, уух цай, татах тамхи ч алга. Яадаг юм билээ дээ? Бадам гуай ч бугуй шүүрэхээс өөрөөр туслахгүй нь дээ. Хавар яаж түүний саварт орчхолгүй явав аа би. Энэ ч аз шүү. 

	За байз уу. Должид... Должид... Тэр минь яах нь бол? Аа нохой чинь тийм байж л дээ... Энэ чинь Должидоор бэрээ хийх гэж гуйсан хэр нь бас нэг юм сонссон байх нь ээ. Тэгээд хүйтэрч хөндийрөх гээд байгаа юм байна шүү. Хм! Харин миний ариухан Должидыг тэнэг хүүдээ гэргий болгон авч өгвөл үхсэн хойноо л жаргах байх. 

	За байз уу. Тэр ч тийм дээ. Үнэ хямдтай ч гэсэн хэлсэн үнээр нь хоёр гурван десятин хадаад өгвөл хадлангийнхаа юмыг олно байгаа. Харин аз болоход өнгөрөгч хавар Доржийн хүүгийн байшин барьж Бадамын атгад оролгүй албаа төлөөд, идэх уух ч юм олж билээ. Ингээд байхад ариухан Должидтойгоо уулзаж үнэн учраа ойлголцон, нэг мөрөө харах нь зүйтэй байна. Юу ч болсон тэр, зовох зовлонг нь үзэм зэ. Зовох л гэж төрсөн байлгүй би... Бадам гуай ч бяр хүчээрээ базаж, дараад ойчно гэнэ л биз. Ядуу Сэдүүгийн Цэрэнпил дарагдвал ч дарагдана л биз» гэж бодохтойгоо зэрэг, ухасхийн босож хоёр гараараа толгойгоо базлан суух зуур ээжийнхээ оёж байсан хуучин даавуун бээлийг хараадхав. Нүдээ гэнэт том болгоод, түүний нь авч үзүүт: «Ээ чааваас, хэр чадлаараа л хадлангийнхаа юмыг зэхэж байх шив дээ» гэж бодно. Түүний улмаас насан туршид зовж зүдэрч хүн хард загнуулж зодуулж явснаа ярьдгийг нь, өөрийг нь үүрэн явж хар бор ажил хийн ходоодоо тэжээж ирсний нь дурсан бодож, уяраад толгойгоо гилжийлгэн, доошоо харж, өрөөсөн гараараа юм чимхэлж суутал ээж нь хөнөгтэй сүүгээ бариад аахилсаар орж ирлээ. 

	Ямаахан хөгшин гүн бодлогод дарагдан суугаа хүүгийнхээ гуньхарсан царайг хараад, санаа зовон: «Хүү минь дандаа дуутай шуутай эелдэгхэн байдаг сан. Одоо яагаад уруу царайтай сууна вэ? Хүүг минь ямар муу юм дайрч дарах нь энэ вэ?» гэж бодоод хүүгээ царайчлан байж, сүү хөөрүүлээд, нэг аяганд сүү хийж хүүдээ сарвайн. 

	— Хүү минь чи юу бодоод уруу дуруухан сууна вэ? гэж асуухад

	— Зүгээр, ээж минь. Санаа битгий зов. Би яагаа ч үгүй. Харин түрүүхэн хэлсний тань санаад гайхаж суунам гэж хариулав. 

	Ингэсээр байтал үдшийн харуй бүрий болж, гэр дотор харанхуй болов. Баячуудын нас гүйцсэн бух шарууд энд тэнд бүр хэрэлдэх, урамдах нь сонстоно. Бас түүний дундуур, холхон бололтой, царгиа хоолойтой бүсгүйн хангинан дуулах нь чихний үзүүрт сонстмогц зүрх рүү нь гэнэт цахилгаан оч харвах шиг болов. Цэрэнпил аягатай сүүгээ уучхаад, суудлаасаа босон харайж хувцаслангуут ээж рүүгээ харж маг гэнэ. 

	— Би айлд очоод ирье. Удахгүй гээд гадагш яаран гарав. 

	Ямаахан хөгшин ганцаархнаа хоцорч, гэр нь чив чимээгүй болов. Сүүнээсээ нэг хоёр аяга хийж уугаад, аяга тавгаа хурааж, ороо засаж, унтах гэж байхад нь хоёр шархан хараацай ажлаа дуусгаад, мөн л хэвтшиндээ орсон бололтой хяр хюр, жийг жууг гэж бие биедээ дохио өгөх сонстоно. 

	Хөгшин ч орон дээрээ хэвтээд, уранхай хөнжлөөрөө бөөцийлөн хучсаны дараа «Аръяавал аа. Үхэл гэдэг хэдийд ирэх юм бол доо» гээд уртаар эвшээж авиагүй болж, энэ тэрийг бодон хэвтэх зуур:«өнгөрсөнд зовохын ихээр зовж, зүдрэхийн ихээр зүдэрсэн юм сан даа. Одоо бол хувин тосох ганц ч гэсэн үнээтэй, хөлөө тээх унаатай, хүний зэрэгт хүрсэн хүүтэй шүү дээ би чинь. Ингээд байхад бэрхтэй болж, ачийг тэврэх цаг хүлээн суухаас өөр юу хэрэгтэй байх вэ надад. Хадланд явъя ч гэсэн хүү минь, тугалтай үнээ, ганц бууралдайгаа тэжээж онд оруулах өвс олигтой хадлангүй боловч, энд тэндээс хярмаж, хорь гучин бухал авч ядахгүй шүү дээ» гэх зэргээр элдэв юмыг сайн тал руу нь бодож хэвтсээр унтчихав. 

	Бүлээн салхи сэв сав хийсэн, тунгалаг үдэш аргалын утаа тунаран ийш тийшээ нүүгэлтэж манан мэт цайвар хөх униар болон суунаглана аж. Энд тэнд зурмын хуучин нүхэнд байрласан чогчигууд шуугилдан урагш хойшоо тонгочин байж янз янзаар исгэрэлдэх янцгаацгаах авиа сонстоно. Бас бэлчээрт идээшлээд цадаагүй бололтой идэмтгий үнээд аргагүй л тугалдаа татагдан алсад уйтгартайгаар мөөрөлдөх нь хааяа тэнд сонстоно. 

	Тэгсээр байтал үдшийн харуй бүрий болж, дугуй том хашааны хажуугаар гэнэт нэг бөөн цагаан юм бүртэлзэн ялаархсан янзтай, шуухиралдсаар иржээ. Түүний цаахна дөрөө хяр яр хийх, морьтой хүмүүс бололтой гүвэр гүвэр дуугаралдан, намуухнаар «хаа хулай» гэлцэж хонь туусаар Галчийн гадаа очив. 

	Зуны бүгчим бүүдгэр үдэш нэлээд орой болж, үнэгэн харанхуй эхэлж, нойр хүрч байтал Галчийн гэрийн хорооноос уяатай байгаа сульдсан байрын нэг морь амгайгаа хэмлэн хангинуулж хөлөө ээлжлүүлэн өргөж үе үе чагнаархана. Эзнээ хүлээж ядаад, урмаа хугарсан юм шиг толгойгоо ганхуулан үүргэлэн чив чимээгүй болчхов. Тэрхэн үеэр Галчийн гэрийн зүүнтээх муухан саравчны нүх мэт пад харанхуйд ер бусын уйтгар янаг хоёрын манан бөөгнөрч, ямар нэг уулын ар сүүдэр газарт хэнзэлж ургасан холбоо хоёр ногоон цэцэг өдрийн хурц нар хүлээн ганхаж байгаа мэт гунигт үзэгдэл тэр шөнийн нам гүм байдлын дунд урган байж бил ээ. 

	Должид уртаар сүүрс алдан, Цэрэнпилийн хүзүүг энхрий чангаар тэврээд, булбарай хацраа хацарт нь наан:

	— Үеийнхээ янаг нөхрөөс салахын оронд үхэж тонилбол дээр гэхэд Цэрэнпилийн бие зарсхийж, мөн л чанга тэврэн:

	— Ариун хонгор сэтгэлтэй амраг хайрт чи минь амьд мэнд яваа цагт чамаас салж өнчирнө гэж би огтхон ч бодохгүй байна. Харин аав, ээж хоёртоо гомдож болохгүй. Хайрт минь чи буруу үг хэлж байна шүү дээ гээд үнсэв. 

	— Аав, ээж хоёр минь намайг албан хүчээр баян Бадамынд өгнө гэхээс өөр юм хэлэхээ байчхаад байна шүү дээ. Тэгэхэд нь би юү гэх юм бэ?

	— Очихгүй гэж аав ээж хоёртоо хэлсэн биз дээ?

	— Хэлэхээр барах уу. 

	— Тэгэхэд чинь юү гэж байна. 

	— Харин тэгэхээр минь, эх эцгийнхээ холбон заасан газарт очилгүй байж болохгүй. Гал голомтоо эх эцгийнхээ заавраар олдог юм гээд л зандардаг. 

	— Тийм л гэдэг. Тэгж ч хэлэх ёстой юм. Гэхдээ чи минь зүрх сэтгэлийг минь хав харлатал хэлэх гэж байгаа юм биш биз?

	— Хайрт минь чи тэгж юунд асууна вэ. Өнөөх тохироо маань хэзээ ч өөрчлөгдөхгүй гэж би санаж явдаг. Харин тэгэхэд чи минь өөрөөр бодож, намайгаа орхиж гуньхруулах нь уу?

	Бие биеэ энэ хоёрын ийнхүү сэжиглэх нь буруу бишээ. «Цэрэнпил минь Бадамаас айгаад намайгаа орхих гэж байгаагүй байгаа даа» гэж Должид бодолхийлэн гуньхрахад, «баячуулын алт мөнгө элбэг, амттай учир Должид минь намайгаа хэрэгсэхээ больчихгүй байгаа даа» гэж Цэрэнпил болгоомжилно. 

	— Аав, ээж чинь миний тухай юм ярьдаг уу? гэж Цэрэнпил тэсэлгүй асуухад Должид:

	— Түрүүхэн чи манайхаар ирсэн шүү дээ. Тэгэхэд чиний явсны дараа ээж уурлачихсан юм шиг л байна лээ. Хаашаа яваад удав. Энэ тэр хүний үгэнд орж замаа бүү алд гэхэд нь аав түүний нь зөвшөөрсөн бололтой л байсан гээд гунигтай хэвээр. 

	Үүгээр түүгээр үг яриа элбэгжиж, энэ тэр юманд хошуу нэмж явдаг ховч хүмүүсийн хэл амаа билүүдэж байсан үе бил ээ. Эртээд Долгор гэгч хүүхэн Должидод ингэж хэлжээ: «Бадамын эхнэр хэллээ. Манайх Галчийн охиныг бага хүүдээ гуйх гэж байгаа. Тэр охин нь Сэдүүгийн хүүтэй самбаганадаг юм гэнэ лээ. Яаж байгаа нь тэр юм бэ?» гэж асуужээ. Үүнээс үзэхэд Бадамынх Цэрэнпилд дургүй байх нь ч аргагүй юм уу даа. 

	— Тэр нь ч тийм л дээ гээд Цэрэнпил, Должидтой нэгийг сэтгэн хэл ам ч зөндөө л гардаг шүү дээ. Тэр ч яриа алга зөв. За, ариухан Должид минь зовлон жаргалаа нэгтгэж, амь мэнд явсан цагт алдаж мухардах уу, аль авч жаргах уу? энэ хоёрын аль нэгийг нь хариуцах цаг маань боллоо шүү дээ гээд тэврэв. 

	— Хайрт минь чи өөрөө мэд л дээ гэж Должид чичиргэнэн дуугараад, эх эцэг хоёртоо гомдсоны улмаас мэгшин уйлчхав. Тэгэх зуур сэтгэл зүрхнийхээ угт нар сар хоёр шиг санаж аятайхан зантай сайхан Цэрэнпилийгээ улам чангаар тэврэв. «Хөх тэнгэрийн хар барагддаг байхад, хүн амьтны хар яагаад барагддаггүй юм бэ гэж хар санаатны харыг өмхий дотортны дотрыг хашир суугаагүй хоёр залуу яаж ч давж өлгий сайхан дэлхийнхээ зүлэг ногоон нуруун дээр яаж ч хэзээ ч хүн шиг жаргаж хөлөг шиг гишгэж явах билээ» гэж сэтгэхэд нь тэр хоёрт хэцүү л байжээ. 

	— Ийм цагт төрсөн завшаангүй үеийнхээ явдлыг бартаатай замаар хамтдаа харьж няцалгүй туулан, зовох л зовлонгоо эдэлье хоёулаа. Надад хамаа алга гэж ариухан Должид шийдэмгий хэлээд нүднийхээ нулимсыг арчин шугшрав. 

	— Хайрт минь биеэ бариач дээ. Битгий уйл. Хүн хүнээс илүү болоод хөлбөрч яваагүй юм. Хөлөг адуунаас илүү гээд нисэж яваагүй юм. Цэлмэг сайхан сэтгэлээ битгий зовоо л доо, цэцэг сайхан биеэ битгий хиртээ л дээ. Зовлоо ч гэсэн жаргах өдөр бий. Ядарлаа ч гэсэн тэнхрэх өдөр бий гээд Цэрэнпил хүрэн алаг зүрхнийхээ цус шиг, хүдэр бор биеийнхээ тамир шиг санаж сарвайж явдаг ариухан Должидыгоо улам чангаар тэвэрлээ. 

	Ийнхүү хоёулаа тэврэлдээд хэвтэхдээ дүрэлзэн байгаа галд ч гэсэн шатамгүй. Урсаж байгаа мөрөнд ч гэсэн шингэмгүй мэт омог бардам болцгоож, нэг үе инээлдэн, нэг үе уйлалдана. Энэ мэтээр тэр хоёр хойшдынхоо явдлыг зөвлөж янагийн халуун үгээ солилцон нэлээд удсаны дараа гар гараа барилцан үнсэлцээд, Цэрэнпил явахаар гадагш сэмхэн гарлаа. 

	Өглөөний тунгалаг агаар булингартаагүй байхад Должид Цэрэнпил хоёрын янагийн явдлыг өхөөрдөн бахархсан мэт шингэхэн дуутай жиргэмэлүүд уран гоёор жиргэн дуулах нь аятайхан аж. 

	Бас алтан дэлхийн чимэг ариун санаат хүүхнүүд шиг өнгө бүрийн цэцгүүд, огторгуйн чимэг олон хөвгүүд шиг од мичдийн үдэж ёслон ганхах мэт тийм нэг байдал энэ хавьд үзэгднэм. 

	Дарь хөгшин гэнэт сэрээд, нүдээ нээн харвал гэрт алганы хээ дөнгөж харагдам гэгээрээд байв. Дарь хөгшин үнээгээ эрт сааж, өглөөний сэрүүнд бэлчээдэг заншилтай учир агшин зуур ухасхийн босож, орой болчхож гэж аман дотроо үглэн байж, яаруу хувцаслаад саравчиндаа унтдаг охиноо сэрээх гэж гарлаа. Гай болохдоо яг энэ үеэр нь Сэдүүгийн Цэрэнпил бололтой сайн бууралдаа мордоод пижигнэтэл хатируулаад явчхав. «Хм, эс хэл лүү! Миний тааварладаг зөв байж. Охины минь тархи толгойг эргүүлж, замыг нь алдуулж, гал голомтыг нь төөрүүлэх гэж яваа байлгүй яах вэ. Долоон уулын цаагуур тонилмор, алга болоосой» гэж эгдүүцэн хараал тавьсаар саравч руу гүйж оруут:

	— Энд чинь хэн ирээ вэ? Яаж байгаа чинь энэ вэ? Өлөгчин минь! Замаа алдаж, гал голомтоо төөрөх нь үү. Салхи малхи залгисан хар эм бушуу бос! гэж гань галзуу загнан, хараал ширээл тавина. 

	Тэгж байхад нь Галч өвгөн цочин сэрээд, цамцаа

	ч өмсөлгүй, хөл нүцгэн цүдгэнэн гүйж гараад:

	— Юу болов? Юу болов? гэх зуур нуухтай нүдээ бугуйгаараа арчин, арчин ийш тийшээ харна. Дарь пиндэгчин явж хажууд нь ирээд:

	— Өнөөх ярилцаж байдаг маань болж. Энэ увай цээргүй, салхи хий залгисан охин чинь замаа алдаж төөрөх гээд байна. Энэнийхээ арьс махыг нь хуул! гэж ганирахад Галч нуухтай нүдээрээ өөдөөс нь ёлтойн хараад ууртайгаар:

	— Юу боллоо гэж үүр цүүрээр хашхирах, гууглах чинь энэ вэ? гээд дуугүй болж аман дотроо үглэсээр тонгосхийн, гэртээ орчхов. Дарь хөгшин гэртээ орж:

	— Хэн ч гэсэн мэдэхүйц болсон юм байхгүй юу. Ийм л байсан гэж чанга чангаар дуугарна. 

	— Мэдсээр байгаад чи өөрөө юү хийж байсан юм. Чи бас намайг загнаж, буруутай болгох нь уу гээд Галч өвгөн хөнжил рүүгээ шургав. 

	— Чамд хэлэхгүй, би өөр хэнд хэлэх юм бэ. Чи л тэр Сэдүүгийн хүүд сүйд майд болдог биш үү. Гэртээ түүний орж ирэх бүр чи л эх эцэг, элэнц хуланцаа гэнэт үзсэн юм шиг сэмбэгэнэж самбаганаад л байдаг шүү дээ. Бурханд хадаг тавих гэж Бадам худын ирээд байхад, охин чинь би очихгүй энээ тэрээ гэж байж гадаа гэрт орон гаран уйлж байх шиг билээ. Сэдүүгийн хүүгийн хатгалгаар тэгснээс зайлахгүй. Би хаа ч хэлнэ энийг! гээд хоёр хувингаа бариад, хана хатавчаа дайран явж, хаалгаа түр няр гэтэл хаагаад Дарь хөгшин гадагш гарав. 

	— Яв, Должид! Урвайж байлгүй. Нүүр гараа угаагаад, миний хойноос хурдан очоорой гэж зандчих нь өглөөний цуурайнд тодхон сонстоно. 

	Галч өвгөн, Дарийнхаа гармагц хөнжлөөсөө сугарч босоод, нэлээд уурласан байртай, гаансаа чанга чанга тогшоод, тамхи утгаж асаан, ямар нэг юм бодолхийлж хоймортоо хөл нүцгэн, нөмгөн сууна. «За байз уу, энэ хоёр шулмыг бие биеэс нь яаж хөндийрүүлэх вэ. Хэрэв Бадам худынх, энэ шулмын очихгүй барихгүй энэ тэрээ гэж гадуур уйлж явааг нь сонсвол эрвээхэй шиг тогтворгүй салхин хүүхэн юм байна гээд хэрэгсэхээ больчих л байх даа. Арван бод, хоёр морь, зуун төгрөг гэдэг чинь амархан олдох зөөр биш шүү. Аминдаа л болоод байгаа миний гаднахаас ч аягүй бол их зөөр шүү дээ. Энэ бол бага хэрэг бишээ. Нэлээд их зүйл шүү. Хөгшин минь ч ганирч уурлах нь буруу биш» гэх зэргээр гүнзгийрүүлэн олон зүйлийг сэдэн бодож суулаа. 

	Толгод бүрхэм дун цагаан хонин сүрэг салхи сөрж бэлчинэ. Түүний захад муу сармай дээлтэй, мод тулсан, хөл нүцгэн хүн «Хулай! Яасан үйл муутай, эх түрүүгээ алдсан малууд вэ» гэж нарийхан боловч чангаар хашхирна. 

	Тэрхүү толгодын зүүн бэлд их л удсан өтөг хөрзөнгөөс ургасан өндөр, өндөр лууль, халгай бүхий дугариг том хашааны өвөрт утаа униар болчихсон нэг их зуслан. Түүний ойролцоо олон мал харлан эрээлэн харагдана. 

	Өдөр бүр энэ айлаас хүн хар тасралтгүй явж, морьтой ч хүн зүг бүрээс нь эднийд ирж л байдаг, очиж л харагддаг ажээ. Тэдний олонх нь уранхай хувцастай, золбоогүй, хулчгар, үнс шиг хөх, ядуу зүдүү царайтай санаанд хатчихсан хүмүүс аж. Тэд, энэ айлд ойртох тусмаа айн эмээж, зориг мохон гэлдэрдэг бил ээ. 

	Тэр айлын эзэн Бадам гуай гандчихсан хөх чисчүү тэрлэг нөмрөөд, хонины толгой мөлжиж, хоймортоо сууна. Галын нь зүүн талд тавь гаруй настай, ширэлдэнги ширүүн хар бужгар үстэй, хир тос хоёр нь дагтарчихсан хөх даалимбан дээлтэй, хуучин дэлбэгэр хилэн малгай ар шилдээ сагсайтал өмссөн, сахалтай хар эхнэр цайлж сууна. Тэр нь хаяанд тос цохин бөгдөгчиж суугаа навсгар муу хувцастай, ахимагдуу насны эхнэр лүү байн байн хяламхийж даар даар гэсэн турлиах дуугаар зандчин зэмлэнэ. 

	Гэр дотор нь салан муухай новш ноохойндоо зууралдчихсан, эсгий навтас, дээл хувцас, ис тортог болчихсон, том том авдар савнууд, мөн хар ис, даг хир болчихсон бурхны ширээ, түүний тавцан дээгүүр хүрэн улаан зэс цөгцнүүд, гуу дотор нь алт шармал гурван бурхан, санаанд хатчихсан юм шиг, хамраа хараад, шовойлдож байгаа харагдана. 

	Гадаа, гэрийн ард цамцгүй бариу илгэн өмдтэй хэдэн хүн хар модон хуурай түлээ хагалж, хөрөөдөж сууцгаана. Тэдний дэргэдэх саравч дор хураалттай байгаа том том арав гаруй торхтой аарц нь «десятин гэгч юү вэ?» гэсэн оньсого хэлчхээд өөрийгөө таниулан байгаа мэт. Бас үнээний хороон дотор хэд хэдэн газраас утаа униар баагин, хоёр гурван залуухан бүсгүй үнээ сааж, ийш тийшээ гүйлдэнэ. Тэд: «яасан үйл муутай нойтон хамуу шиг бух вэ энэ чинь. Сүү тараг асгуулчих нь» гэлцэж, хараал ширээл тавин, мод чулуугаар цохиж, чулуудан, шааг шууг болцгооно. Хашааны гадаа үхэр мөргөлдөнө. Бас хэвтэнэ. Тэрхүү үхрийн дунд эврээ хатгачихсан амбан шар бухууд, баячуулын нойтон муна шиг хөвгүүд тамхи зажилж эрээ цээргүй аашилцгаан, нуруугаа үүрээд дээрэлхэж байгаа шиг айхавтар ихэрхүү янзаар хивдлээ хивцгээнэ аж. 

	Гэрийн эзэн Бадам хонины толгойг хундан цагаан болтол мөлжих завсар хоёр нүдийг нь ухаж аваад: «хоёр чихнээс хойш гарвал хоол» гэж хэлээд залгичхав. Тэгээд уураг тархий нь ухаж идмэгц, тавгаа гэргий тийшээ түлхчхээд, орныхоо дороос зангидмал шив шинэхэн чөдөр авч, гарынхаа тос, дараа нь амныхаа тосыг арчиж чөдрөө хэд мушгиж шувтраад, орон доогуураа буцаан хаячхав. Гэргий нь цай хийж өгөөд тавгийг нь авч, дотроос нь өвдөл цөвдөл үлдэгдэл хальс хульс, цус эрээлжийн зангилаа зэргийг түүж, хав хар муухай аяган дотор хийгээд зарц эхнэр лүүгээ

	— Май! Үүнийг тогооны гэрт аваачиж гудраад, айраг, цагаа хутгаж уугаарай! Тэгээд гараа хумхиад суулгүй, тэр мушгиатай арьснуудыг олигтойхон мушгиарай гээд сарвайхад, тэр нь хоёр гараараа аажуухан тосож аваад, чимээгүй гэлдэрсээр гадагш гарна. 

	Бадам гуай хооллож цадаад, аягатай цайгаа урдаа тавьж, шүдээ чигчийлэн суухдаа гадаа түлээ хөрөөдөх, үхэр малын мөөрөлдөх урамдах, саальчин эхнэрүүдийн «хүүе, хаая» гэлцэх чимээг чагнаархан: «Ажил байдлын оволзож байх нь мөн ч бахтай байна даа. Ном мэдэж амжаагүй, ноён явж үзээгүй ч гэлээ гэсэн юмны хойно хоцорч яваагүй, адилхан л гуайлуулаад л амьтан хүнд сүртэй дээгүүр, үр зөөр хоёрыг тэгш өсгөн, тэнгэр бурхан хоёртоо ивээгдэж яваа хүн шүү дээ би чинь. Харин отгон хүү Манхуудайгаа арай л турь муутайхан айлд хадамлачхав уу даа? Үгүй, болооч юм уу? Бие царайгаар цэвэрхэн, хөл хөнгөн ажилч бүсгүй гэнэ лээ. Тэгээд ч Манхуудай минь донгиодуу хүн шүү дээ. 

	Хүүг минь голоод ч хаашаа тонилох нь. Хатуухан гарт ормогц л хэчнээн соргог ааштай ч гэсэн морь, эхнэр хоёр номхроод л орхидог юм газардаа. Тэгэхэд их хүү Мантхай минь хүний хүүгээс илүү ч биш гэсэн, хүний хүүгээс огтхон ч дутахгүй, намайг дуурайсан хатуухан дотортой эр дээ. Тэгээд ч өөртэйгөө тэнцсэн баян хүнтэй худ ураг болон, газар доргим төр найр хийж, бэрээ буулгаж, баянаа мэдүүлсэн бил ээ. Гуйланч хүн, гуринх нохой хоёрыг тогооны угаадас, торхны угаадас хоёроор цатгаж билээ би» гэх мэтийг омгорхон бодож суутлаа, тооно өөдөө харж, нар жаргах дөхөж байгааг мэдмэгц:

	«Ээ чааваас өнөөх нар нь шингэх болчихлоо. Муу барлагуудаа зарахад минь өдөр дэндүү богино шиг байх юм даа. Халаг минь, өдөр нар хоёрыг анхлан бурхан жаахан ч гэсэн урт зохиох нь яасан юм бол? Хэрэв тэгсэн сэн бол нэлээд ч урт насалж, ихээхэн ч хөрөнгө цуглуулах сан даа» гэж бодуут инээмсэглэв. 

	— Цай чинь хөрчихлөө. Угаач! Юугаа бодоод суугаа юм бэ? гэж гэргий нь зэмлэн өгүүлэв. 

	Нойрноос гэнэт сэрсэн юм шиг цайгаа авч яаралгүйхэн уух зуур:

	— Өнөөх хөвүүд маань хаашаа явчхав даа. Явсан тийшээ л алга болчихдог. Ер нь энэ хоёр юм хийхээ болио байна. Аль мөрийтэй тоглодог болж уу? Бэрээ буулгах болзоо маань ч хаяанд хүрээд ирлээ. Ёстой төр шиг төр хийхгүй гэж тохирсон боловч бас л арав хорин хүн цуглах юм байгаа биз. Тэгэхэд тэдэнд нэг юм уу, хоёр хонины толгой мөлжүүлээд мордуулах л болно биз гэхэд, гэргий нь шал худлаа мишилзэн:

	— Хөөрхий дөө. Галч өвгөн ухаан санаандаа бодоогүй байтлаа манайхтай худ ураг болчхоод их онгирч байгаа байлгүй дээ. Баян цатгалан айлд ганц охиноо өгөх боллоо гэж согтуугаар ярьж, дээд зиндааны хүн болох минь энэ дээ гэж сагсуурч явна лээ гэж сонсож билээ гэхэд:

	— Аргагүй шүү дээ. Надтай худ болно гэж зүүдлээ ч үгүй явтлаа, гэнэт худ ураг болохтойгоо зэрэг уулын ухаан богинохонтой амьтан бүр солиотой юм шиг аашилж архидах нь ч буруу биш гэж өвгөн нь лавшруулав. 

	Аминдаа л чуу чаа болж яваа Галчийг баян ноёнд нь хүрч байж, Бадам гуай худ ураг болжээ гэлцэх нь аргагүй. Ганц охин нь ажилч юм гэж зарцлахын тул тэгсэн байх. Бадам гуай тэр тухайгаа алзахгүй шүү гэж ярилцах болжээ. 

	Гадаа нохой гэнэт хуцаж, яв яв гэх чимээ гарч, бас цаана нь хүмүүсийн инээлдэх сонстоно. Нээлттэй хаалгаар хөнгөхөн хөлтэй сэмбэгэнүүр хүн мурилзан орж ирээд, Бадам гуай, эхнэр хоёр тийш харж, нэг жуумалзчихаад, бурханд сүр сар хийн хэдэн удаа мөргөсний дараа мэндчилж, толгой илэнхэн, галын баруун урд бөхөсхийн суунгуут газраас нэг сэмэрдэс авч имэрнэ. 

	Бадам гуай гэргийтэйгээ хоёулаа хужирссан тэмээ шиг гоонойлдоно. 

	— За Халзан сайн байна уу? гэхэд, тэр хүн тарианы хог харсан өргөнч гэдэг хулгана шиг нүдээ бүлтэлзүүлэн;

	— Сайн байна гэж бялдууч, хөнгөн хүний төрх илэрхийлэн хариулав. 

	Бадам гуай гэргий тийшээ харж:

	— Өдрийн маань хоолны үлдэгдэл шавхруунаас юм бий юү? Байвал Халзандаа авч өг л дөө гэв. 

	Гэргий нь аяархан босож, эргэнэгээ уудлан, жижиг сажиг цус, гэдэсний зангидас зэргийг цуглуулж, нэг тавагт хийгээд:

	— Халзаан! наашаа энд ирж суугаад, энүүгээр сахлаа хөдөлгөж, цай аягалаад уу л даа гээд тавагтай юмаа нэг аяганы хамт сарвайна. 

	Халзан сүр сар босон, түүний нь авмагц, галын зүүнтээ гарч суугаад, маацганан байж, өөрөө цай аягалж урдаа тавиад, тавагтай юмнаас чал чал зажилж идэв. 

	Бадам гуай муу мэхээ гаргаж, эелдэг төлөв байдал үзүүлэн:

	— За, Халзаан! Хаагуур яваад ирэв дээ? гэнэ. Халзан мөн л урамшин сонин юмны сорыг хоёр хөлийнхөө хурданд хол ойроос түүж цуглуулж ирсэн юм шиг хөдлөн:

	— Энүүхэн зүүгээр яваад ирлээ гэж ярьж эхэлтэл. Бадам, гэргийтэйгээ хоёулаа урагшаа дөхөж суудлаа засан суув. 

	— Доржийнд хүрлээ. Доржийн эхнэр шивэр авир гэж ярьж л байна лээ. Галчийн охин гэр орондоо ч орохоо болиод, уйлж явдаг болсон гэнэ. Эх эцэг хоёртоо гомдол гаргадаг л юм байх. Гэсэн ч хурим дээр л тайтгарч засрах байлгүй дээ гэнэ лээ гэхэд нь Бадам, эхнэр хоёр царайгаа барайлган нүүр нүүрээ харалцана. Гэр дотор чимээгүй болж, зөвхөн Халзаны юм зажлах нь л сонстоно. 

	— Ээ хөөрхий дээ! Ор гэхэд шагайв, ид гэхэд долоов гэгчээр өөд нараа үзэхгүй, үл бүтэх юмтай нөхцөж, цаана наана гэцгээх нь ч залхуутай байна даа гээд Бадамын хар эхнэр салбагачин босож, галын дэргэдүүрх аяга шанагаа хар-яр гэтэл эргэнэг дээрээ хаялна. 

	Бадам зугуухан босож, орон дээрээ гэдрэгээ харж хэвтээд:

	— Ах-х даа цаашаа... гэж уртаар татаад:-Хүн хар л тархи толгойг нь эргүүлсэн байх ёстой. Тэр цаадах цустай нохойг доо! Шарваганаж явж гүйх. Гайгүй ам хамраараа дүүртэл шороо үмхэж, ар нуруугаараа дүүртэл бургас үүрэхдээ ухаа оролгүй яах вэ. Тэр золигийг нохойн годын төдий ч бодохгүй би гэж заналтайгаар дуугараад, сахлаа имрэв. 

	Ис тортог шингэж харлачихсан эсгий гэрийн туурга шиг дандаа хөшиглөн харлаж байдаг уулсын цаанаас дүүрэн улаан царайтай идэр хүдэр хар хүү өөрийнхөө заяат нөхрийг энэ шөнийн наадам дээр эрж олохын тул зол, шор хоёрын аль нэгийг нь үзье гэсэн хатуу зоригоор давхи давхисаар ирж яваа юм шиг арван тавны сар хөх цэнхэр огторгуйн гүн өөд түг түмэн мичдээр үдүүлж хөөрөн хөөрсөөр мандлаа. 

	Тэр үдэш Хэжингэ гол юү ч мэдээгүй, анхныхаа дөлгөөхөн урсгалаар Байгал далай тийш тэмүүлэн, тэмүүлэн байвч дотор нь ямар нэг үл мэдэгдэм нууц гомдол зангирсан юм шиг үе үе «холь... хуль... хол... хул» гэх мэт жигтэйхэн авиа сонстон байж бил ээ. Бас хол ойрын дардан замаар хурцхан туурайтай морьдын хатиран тавжигналдах, хударга, хөмөлдрөгийн молцог, товруунуудын харшиж хангинан жингэнэх чимээ энэ шөнийн цуурайнд хааяагүй сонстон, баргиа, царгиа хоолойтой хөвүүд охидын эмгэнэлтэй дуунууд хүн бүхний чихэнд ямар нэг сэжиг төрмөөр дуулдаж бил ээ. 

	Энэ нутгийн уулаас өнтэй сайхан газрыг шүлсээрээ торлочхоод, түүнийхээ яг гол дунд нь гэтэж хэвтсэн том хар аалз шиг том том бууц дугуй хашаанууд шөнийн харанхуйд лүглийн харлаад, зэвүү хүрмээр аж. Тэртээ хол нүдний үзүүрт түүдэг гал нэг үе сүүмэлзэн жижгэрч, зарим үе ийш тийшээ хөдлөн, дээр дор болж, дүрэлзэн улалзаж харагдлаа. 

	Энэ үед Цэрэнпил гаднаа морио эмээллэж, гэрийнхээ муухан хашааны дэргэд эмээлийнхээ урд бүүргэн дээгүүр хоёр гараа дамнуулан, доош нь бага зэрэг дарсхийн, ямар нэг юм бодолхийлэн зогсож байхдаа: «Должид бид хоёрын янагийн холбоо ямраар шийдвэрлэгдэхийн эх өнөө шөнө болох нь доо. Нэг бол зовлонгийн хар нүхний харанхуй хүйтэн ёроолд хаягдаж хоцорно байх, үгүй бол амь нас хоёроо холбож, айл шиг болж, аж төрнө байх» гэж сэтгэнэ. Ингэж байхад нь тэр үдшийн сарны бүдэг цагаан туяа Цэрэнпилийн төрөлх цэвэрхэн цагаан царайг улам гэрэлтүүлж байгаа мэт. Түүний нүүрт нь зориг хатуугийн тэмдэг тодрон, хоёр нүднээс нь оч цацрах шиг болж, ийш тийш ер бишээр эргэлдэн байж билээ. Энд нэлээд удаан зогсон, бодолхийлж байсны дараа гэр лүүгээ эргэж хараад: «Ээж ээ!» гэж дотноор яаруухан дуудахад нь Ямаахан хөгшин, гэрээс зугуухан гарч, хажууд нь ирээд:

	— Хүү минь юү гээ вэ? гэж энхрийгээр асуун зогсвол, Цэрэнпил ээждээ шууд хэлэхээ зориглосонгүй бололтой, түгдэрсхийн:

	— Ээж ээ! Би өнөө шөнө ханьтай болно. Цай чаначхаад, унтаарай гэж хэлчхээд, Ямаахан хөгшинд лавлаж асуух зав өгөлгүй мориндоо ухасхийн мордоод, сайн буурлаа сайварлууланхан түвэр, түвэр гэсээр сартай шөнийн бүдэг гэгээн доогуур харагдахаа болин одов. 

	Ямаахан хөгшин «Би ханьтай болно» гэж хүүгийнхээ хэлэхийг гэнэт сонсоод баярласан хэрээ бархирав гэгчээр улцан нүднээсээ нулимс зай завсаргүй дуслуулан хойноос нь ширтэн зогсоно. Энэ хүүгийнхээ нялх балчир байхад эр нөхрөөсөө хоцроод, зовж зүдэрсний минь хэлээд барах уу! «өт амьтан өндийх, боривт амьтан босох» гэгчээр харин ханьтай болно би гээд явахыг нь чихт толгой мөрөн дээр тавьж амьд мэнд явсны ачаар л сонсох минь энэ дээ. Хөөрхий минь! Саяхан л аарцны алаг бяруу шиг явж бил ээ. Үр минь хүн болж, үрээ минь морь болж, ганцаасаа газар дүүрч, хоёроос хошуу дүүрч, гал шатааж, газар авч аж төрөөрэй дөө!» гэж хүүгийнхээ хойноос ерөөгөөд, гэртээ зугуухан оров. 

	Эмтэрхий бяцхан тогоон дотор сайхан цай чаначхаад, тулганыхаа дэргэд сууж байхдаа:

	— Хөөрхий минь хэний охиныг авчрах гээ юм бол. Ярилцаж, ойлголцсон л юм байх даа! Өнөө шөнө Галчийн охины наадам болох юм гэнэ лээ. Түүн дээрээс л авчрах хэлцээтэй юм байлгүй. Тэгэлгүй яах вэ. Хүний хүү шүү дээ! гэж гав ганцаархнаа дуугарна. Ийнхүү суухад нь өнөөх хоёр хараацай нь жийг жууг дуугарах сонстов. 

	— Ээ, хөөрхий! Сайныг зөгнөж манайд байрласан хоёр шувуу минь, сайн сайхны маань үзэж хараад, дулааныхаа оронд буцах нь байна даа. Халаг минь та нартай ярьдаг ч болоосой. Энэ баяраа та нарт цөмийг нь ярих сан би гээд хоёр хараацайгаа саравчлан байж харснаа:

	— Үгүй, хүү минь унтаарай гэл үү. Ирэхэд нь гал түлчхээд ёнхойж суухад бэрд минь ч эвгүй байж магад. Ер нь над шиг хүнд унтаж хонхойсноос дээр юм байхгүй байх аа. Өглөө босоод, хэний охин хэн болохыг нь харахаас л хойш гэж үглэсээр орон дээрээ гарч муусайн юмаараа давхарлан хучаад, бурхандаа залбирсаар унтчихав. 

	Тэр шөнө Галчийн гадаа хашаа, хорооны дэргэдүүр олон морь уяатай, толгой хаялцгаан, хударга, хөмөлдрөгийн молцог хонхнууд намрын шөнийн хяруу шиг сарны цагаан гэрэлд бүдэгхэн гялалзаж, морьдын хөдлөх бүр харшин дарших чимээ гарна. 

	Галчийн гэрийн хашааны гадаа зүүн урдхан талд түүдэг гал улалзан, тортогтой хар утаа үе үе очтой бургилна. Тэрхүү түүдгийг олон хүн тойрон явахдаа: «Хадланд гарахынхаа түрүүн ариухан Должидынхоо наадамд олигтойхон наргиж цэнгэж авъя» гэцгээхэд зарим нь: «Харин тэгье. Бадам гуайн буянаар» гэцгээн бие биеэ нүдээрээ ирмэлцэн бүжиглэж, хоолой нийлүүлэн дуулцгаана. 

	Мөн түүдгийн дэргэдүүр бяцхан хүүхдүүдийг өвөр дээрээ суулгасан эхнэр, хөгшид нүүрээ гарынхаа араар галаас халхлан байж инээлдэн хүүрнэн сууна. Түүдэг галд элгээ ээгээд зогсох гэсэн залуучуудыг «бүжиглэцгээ Наадацгаа! Яагаад зогсов» гэх зэргээр Дарь хөгшин шаардан бүжиглүүлнэ. Бас нялх балчир хүүхдүүд томчуулын хоорондуур шуугилдан гүйлдэж хөөцөлдөхөд нь «зүгээр томоотой байцгаа!» гэж зандарна. Ингэсээр байтал морьтой, шал согтуу хэдэн хүн давхин ирээд наадамчдыг зориуд дайруулах шахаад морьдынхоо амыг татацгаан, пид пад буухад нь Галчийн хамаатан хөвүүд морьдыг нь аваачиж уяв. Тэрхүү хөвүүдийн дунд урт мөнгөн хутга урдаа хавчуулж, хар хилэн малгай сагалдаргалан хэлтгий өмссөн, энгэрийнхээ товч тайлж, заамаа ярсан, бүдүүн хар утсан бүс бэлхүүсээрээ шолхойтол ороосон, бялхгар улаан хар хүү их л хөлчүүрхэн явж, нөхдийнхөө хамт энд тэнд гишгэлэн гуйвсаар, түүдэг галын хажууд ирж, шинэхэн савхин гутлын өсгийгөөр газрын хөрсийг хэгз өсгийлдөн суув. Янз бүрийн аялгуугаар онгон тэнгэрийг дуудан бөөлөхийн хажуугаар бас ичмээр шившгийн дуу ч дуулна. Бүжиглэн яваа охид, бэрээдийн ойртоод ирэхэд хормойг нь шүүрч барихыг завдан, ам хэлэнд оромгүй муухай үг чалчиж, найган ганхацгаана. Тэгснээ өнөөх бялхгар улаан залуу хутгаа сугалаад газар хатган байж хашхирч гарав. Хамт яваа нөхөд нь түүнээ хориглох байтугай дуурайж ядан аашилна. 

	Дарь хөгшин тэдний хажууд ирээд:

	— Та нар чинь яасан их согтчихоо вэ? Гэрт орж цай уугаад бүжиглэж наадацгаахгүй юу? гэхэд, 

	— Чи хэн гэдэг вэ? Би хаа ирээд байна вэ?

	— Та манайд ирээд байна шүү дээ. Ганц охины минь наадамд ирсэнд тань би баярлаж байна. 

	— Яасан сүрхий ганц охинтой юм чи... Намайг хэний хүү хэн гэж санаж байна вэ? Баян ч, мөнгөтэй ч хүний хүү шүү би. Яах гэсэн юм та нар. Архи авчир!

	— Үгүй, гэрт ор л доо та! Гэрт ор л доо та! гээд Дарь хөгшин гараас нь хөтлөв. 

	Нөгөө агсан бялхгар улаан хүү нөхдөө харж;

	— За, явъя гээд гар гараасаа хэлхэлдэн босож, санжганалдсаар Галчийн гэр лүү очицгоов. 

	Наадмын зарим хөвүүд шүдээ зуун байж: «Эд баян хүний хөвүүд гэж энд мангарлах санаатай байна шүү, нохойнууд чинь. Хэтэрвэл нь харанхуйд дагуулж аваачаад, дээлийн нь тоосыг олигтойхон гүвж өгөөд, тавихад юу олж авах вэ. Ардын хөвгүүдээс адис хүртээд, хохинодоо л тонилно биз. Та нар харав уу. Тэр дагуулуудыг нь, бүр тэрүүндээ дуурайж чадахгүй байж, сүрхий гэдэг нь» гэх зэргээр шивэр авир ярилцан явж бүжиглэцгээнэ. Галчийн Должид ижилхэн хөх даалимбан тэрлэгтэй Доржийн Бадам, Аюушийн Гүнжид хоёртой чимэг зүүтгэл зүүчихсэн хөтлөлцөн зэрэг бүжиглэнэ аж. Ямар нэг юм бодон хүний нүүр ч харах дургүй бололтой, уруу царайлан, уйтгартай, гунигтайгаар дуулна. Тэгэхдээ хорь буриадын заншлаар хот, айл, хамаатан садныдаа айлчлалгүй, хуримынхаа юм ч идэлгүй, баян Бадамын атгад орчихсон эцэг эх хоёрынхоо шахалтаар, ганцхан энэ үдэш наадсан төдий болоод л маргааш төр найр ч үгүйгээр арваадхан хүнээр хүргүүлэн, Бадамын барлаг болох гэж байгаа нь гүн харанхуй нүхэнд хаягдах гэж байгаа мэт санагдана аж. 

	Бадамынд Должидын хүргэгдэн очих гэж байгаагийн угтал ор нэр болсон энэ наадамд цуглагчид өвгөний Бадам, Найртын Галч хоёр үр хүүхдээ холбож, үйл ерөөлөө нэгтгэн, маргааш хуримаа хийх нь гэж мэдэж байвч хуримгүй охины хоосон наадамд хувьгүй бэрийн хуурай, төр ёсыг ёстой л оронцоглож байгаа нь энэ дээ гэж битүүхэн бодоцгооно. Бас Бадам гуайн тэнэг Манхуудайд ариухан Должид очих болсон нь даанч харамсалтайяа гэж шивнэлдээд, дараа нь хурайлан дуулахынхаа завсарт уруу царайлсан Должидын улаахан царайг харцгаан байж, 

	 

	Хүүхэн жаалхан бие чинь 

	Хүний чимэг билээ л дээ! 

	Хөөрхөн хонгор царай чинь 

	Нүдний чимэг билээ л дээ! 

	Харьд гэсэн ёсыгоо

	Харан сахин яваарай

	Хамт явсан биднээрээ 

	Хүргүүлж үдүүлэн мордоорой!

	 

	гэж дуулцгаахад нь ариухан Должид бүр ч урам хугарсан байртай хажуудаа яваа Балжид Гүнжид хоёрт шивнэчхээд, 

	 

	— Алтат Баянд нь 

	Гэхгүй шүү би. 

	Амрагхан минь 

	Яачихаа юм!

	Мөнгөт баянд нь 

	Гэхгүй шүү би. 

	Мөнхийн нөхөр минь 

	Яачихаа юм!

	 

	гэж хариуд нь дууллаа. 

	Энэ үед сайхан Цэрэнпил, Галчийн тугалын саравчны ард нуугдан, найз Раднаа, Гамбал хоёртойгоо аяархнаар гүвэр гүвэр ярилцаж, ямар нэг юм хүлээсэн бололтой наадамчдын дуулалдах шуугилдахыг чагнан сууж байв. Яйжиг маажиг болчихсон хашааны дотор тавьсан май унтарч гүйцээгүй уугьж, аргал хоргол хивэг мэвгийн муухай хяравслаг утааны үнэр танар ханхална. Түүний дэргэдүүр арав хүрэхтэй үгүйтэй үхэр, залхуу хүрэм янцаглан тэсхийлдэж хэвтээ нь тодхоон. Бас хашаа хорооны хажуугаар чүдэнз зурах нь улалзан, хүмүүсийн дүнгэр дүнгэр ярилцах сонстоно. 

	Галчийнх галаа өрдөж байгаа бололтой, тооноор нь оч үсэрнэ. Бас тог тог хийлгэн цай нүдэх, тэр тар-няр хийтэл хаалга нээх, хаах, хүмүүсийн нир хийтэл инээлдэх, бас түүний завсраар насан турш баячуулын барлаг болж явсаар, гав ганцаараа хоцорчихсон хэр нь айлын эхнэр хүүхдийг зугаацуулахын тул шал худлаа уулга алдах... аа болж, амьтан хүнийг инээлгэж явдаг Убашийн Цэрэн маяглаж, хүнийг инээлгэхийн тулд чанга чангаар уулга алдах нь тодхон сонстож байлаа. 

	Ингэсээр байтал түүдэг галын дэргэд хүмүүс чанга чангаар зандчилдан, дуугаралдаж, согтуучуул хашхиралдан гууглалдаж, зодоон нүдээн гарав бололтой. Нэлээд удаан шааг шуугиан болж, пижигнэсний дараа наадамчид тарж: «Эхнийхэн явъя», «Адгийнхан явъя», «Чи хаа байна?». «Билхадаарынхан, Цагаан хошууныхан» гэлцэн байж бие биеэ дуудан шуугилдаж эхлэв. Удалгүй ийш тийшээ пижигнэн нижигнэн давхицгааж хоолой нийлүүлэн хангинатал дуулцгаахын хоорондуур энд тэндгүй л хударга хөмөлдрөгийн хангир жингэр гэх авиа сонсогдсоор л холдов. 

	Дараа нь өнөөх тугалын саравчны ард суусан гурван залуу босож, Цэрэнпил бүсээ засан:

	— За нөхөр минь! Эр хүн зорьсондоо эмээлт морь давхисандаа гэгчээр маргаашаас эхлээд л миний тань зорьсон зорилт илрэн үзэгдэж сонстоно биз. Та нар Ханд, Цэрмаа хоёрыг аваад түрүүлээд манайд очиж байвал яана? гэв. 

	Раднаа, Гамбал хоёр салж тэвчихгүй байгаа бололтой Цэрэнпилийн гарыг бариад:

	— Чи минь ганцаардаад, хатуу гарт орчхуузай. Болгоомжилж сэрэмжтэй яваарай гэж захиад хоёулаа мордон явна. 

	Удсангүй, зүүнтээгээс үүрийн цолмон дээгүүр мишилзэн гарч ирэв. Энэ үед Галчийн гадаа чив чимээгүй, зөвхөн үхэр малын хааяа янцаглах үүгнэх нойрмог чимээ сонсогдоно. Мөн Галчийн гэрт нойр алдаж аяншсан хүмүүсийн хурхирах нь бүдэгхэн сонстоно аж. 

	Яг энэ үеэр Галчийн сийргэр саравчны ард эмээлтэй хоёр морь зогсож байлаа. Хоёр хүн боодолтой, боодолгүй жижиг сажиг юмсыг яаруу түргэн ганзагалж байв. Тэр хоёрын сэтгэлд юм бүхэн л аймшигтай сүртэй бодогдож, цэлмэг хөх тэнгэр дээрээс нь гэнэт ойчих гэж байгаа шиг, цэнхэр ногоон дэлхий ёроолоосоо харлаад гэнэт цөмөрчих гэж байгаа мэт санагдан, ар нуруугаар нь хүйт оргин дагжина. 

	Цаашаа юу болохыг янаг тэр хоёр харилцан тааварлаад аяархнаар: «За ингээд бид хоёр нэг бол зовлонгийн далайд унаж хоцорно. Үгүй бол зориг чадлаа зангидан явж туулан гэтэлнэ. Ийм л замаар зорилоо шүү дээ» гэж шивэр авир шивнэлдэн явж мориндоо мордоод, сажлууланхан одов. Эргэж нэг удаа хармагц жаахан уужирсан мэт хатируулан хурдалж холд холдсоор чимээгүй болно. Огторгуйн оргилоос уруудан шингэх дөхөж яваа сар, тэр хоёроос салан ядах мэт энхрий улбар царайгаар үдэн харж, сэмжин эрээн үүлээр нүүрээ битүүлээд, уйтгартайяа хоцрох адил ажээ. 

	— Хөгшөөн бос! Нар гарах дөхөж байна. Үнээгээ эртхэн шувтраад ир! гэж Галч шивнэсхийн гэргийгээ дуудахад:

	— Ээ чааваас, орой болчхож шүү гэж бувтнаснаа Дарь хөгшин ухасхийн босоод, яаруу хувцаслаж гар нүүрээ угаагаад модон хоёр хувиндаа тос түрхэж бариад, үүдээ аяархан онгойлгож, гадагшаа гарав. 

	Гэрт харанхуйвтар байв. Унтсан айлчид нь бүдүүн нарийнаар хурхиралдсан хэвээр аж. Гэсэн ч шувуу хэдийн жиргэжээ. 

	Галч өндийн дэр дороос гаанс тамхиа тэмтчин аваад, орон дээрээ ихэмсэг байдалтай ташаагаа тулж тамшаалж суугаад, тамхиа асаагаад татах зуур:

	«За, байз уу. Могой цагт мордож, морин цагт буух гэл үү. Хүргэлцэх хүмүүс ч эртхэн ирнэ байх. Засал чимэглэлийнхээ юм зэхэж эртнээс бэлдэнэ байгаа. Энэ чинь ингэхлээр суугаад ч дэмий» гэж бодмогц дээлээ нөмрөөд, хөл нүцгэн, гадагш гарав. Гэрийнхээ хашаа налан зогсоод өглөөний тунгалаг агаар амьсгалан, ийш тийшээ харж, төр хуримын тухай л бодно. «За байз, худдаа хөх торгон цамц, худгуйдаа хар торгон ууж, хүргэндээ хөх чисчүү цамц, цаашилбал аюуш хадаг эрхэмтэй, самбай, сэрч, харчин хадаг зөндөө. Бас сүлжмэл ноосон алчуураас эхлээд хээтэй том алчуур ч бий дээ. Цөмөөрөө дөч гаруй тавь шахам хүнд бэлэглэж хүрэх байх аа. Худ худгуй хоёр минь их хүү Мантахайгаа гэрлэхдээ төө халиут дугуй хээт, хангинам жингэнэм сарьс сармай шиг торго магнаг өмссөн юм гэнэ лээ. 

	Одоо отгон хүү Манхуудайгаа гэрлүүлэхдээ оготор богинохон ууж, цамц өмслөө гэж олны дунд улаан цайм хэлж намайгаа дайрч доромжлохгүй байгаа даа. Хөрөнгө зөөрөөр тааруухны минь ямар мэдэхгүй биш дээ. Очиход маань гялайж цайсан алтан мөнгөн медальтай ноёд дээрээс ярайн суух байх даа. Хүн болсоор тийм хүмүүстэй эгнэн сууж үзээгүй атлаа гэнэт тэдний дунд худ янзаар суухад мөр давчуу хэлэх барих ч юм олдохгүй, бүлх залгичихсан юм шиг гөлийж суувал хэцүү л юм болох нь тэр дээ. Худ худ гэлцэж хоч, тоглоомоор далимдуулж байж, хуга нуга хэлбэл нь би юу гэх бил ээ? Худын түрүү гэж урдаа барьж очих Дорж гуай минь хэр зэрэг түнштэй буурьтай байх бол доо? Уг нь мөчөөгөө өгөхгүй л баймаар хүн дээ. Урьд нь Бадам худтай заргалдаад, ялж, торгууль моргуульд ч унагах шахсан юм гэнэ лээ. Худгуйн түрүү болох Янжмаа ч гэсэн эрүү амаараа улаан хөлтнийг урдаа оруулдаггүй яггүйхэн л хөгшин шүү дээ. Ер нь найдвартай шүү» гэх зэргээр хурим найрынхаа л тухай бодож, нэлээд удаад, намбатай шиг алхалсаар гэртээ оров. 

	Айлчдын зарим нь босож, зарим нь сэрж, зарим нь унтсаар аж. 

	Галч нүүр гараа угааж, хувцаслаад галаа түлж суухдаа орон дээрээ Должидын байхгүй байгааг сая харав. Тэгээд«Хөөрхий минь, эхийгээ хайрлаад хойноос нь очиж, үнээг нь элбэлцэн саалцаж байгаа юм уу даа» гэж бодоод, цай чанахаар цүнхгэр том тогоон дотроо дүүртэл ус хийж, тулган дээрээ тавиад галаа асаав. Дарь хөгшин, хоёр хувин сүү бариад, аахилсаар орж ирлээ. Хөгшин тийшээ Галч их л баяртай хараад:

	— Хөөрхий минь дээ. Должид үнээг чинь элбэж саалцах гэж очив уу? гэж асуувал, 

	— Тийм үү. Миний хойноос очсон гэж үү? Би харсангүй. Хөөрхий минь хаагуур явчихаа юм бол гээд Дарь хөгшин сүүгээ гэрийн хаяанд тавьчхаад, дээлээ сольж шинэвтэр хөх даалимбан тэрлэг өмсөөд, эргэнэгийнхээ урд сууж, цагаан идээтэй таваг төхөөрч гарлаа. 

	Удалгүй цай хоолоо чанаж галын хажууд гаргаж тавиад, хар халтар болчихсон тогоо гал дээрээ тавин, сүүгээ хөөрүүлэх гэж байхад айлчид нь цөм босож хувцаслан нүүр гараа угаагаад цайлахаар гал тойрон сууцгаалаа. 

	Должидын найз Балам, Гүнжид хоёр гадаа гараад оролгүй удна. Тэгэхэд нь Дарь хөгшин «Өнөө охид маань орж ирэхгүй яасан удна вэ? гэж үглэсээр цай аягалан таваг тавьж айлчдаа зочлоод гадагш гарав. Тэгээд нэлээд удаан болсны дараа Балам, Гүнжид хоёртой цуг орж ирүүт «Өнөөх Должид маань алга. Бид олж ядлаа» гэж тэвдүүгээр хөгшнийхөө дуугарахад нь Галчийн царай барсхийн аман дотроо дуугарсаар шамдуухан гадаа гарав. Дарь хөгшин хоёр бүсгүйд цай аягалж таваг тавиад их л түгшүүртэй, ямар нэг юм сэжиглэн бодолхийлсэн бололтой цонхигор хөх царайлан байснаа мөн л гарч одно. 

	Цайлж суугаа гийчид нүүр нүүрээ харцгаан, тус тусдаа мөн л элдвийг бодоцгооно. Зарим аймтгай, зүрх нь амаараа гарчих шахаж явдагууд нь «Энэ Должид нь Бадамынд очих дургүй, уйлж унжиж байж аав ээждээ гомдож үглэдэг юм гэнэ лээ. 

	Өдрийн гай дайрч тэр хөөрхий нь боож боомилж хэвтээ юм биш байгаа даа. Ямар л гай барцадтай юм дуулдах нь бол доо» гэх зэргээр мууг бодож, цайгаа ч олигтойхон залгиж чадахгүй, зовж гөлөрчхөөд сууцгаана аж. Дор зүрхтэй зоримог нэг нь: «Яагаад л орхив гэж. Хадамд очих гэж байгаа охид дандаа л ямбархаж туньж байдаг юм чинь дээ. Эрх танхил юм арга байж уу. Эх, эцэгтээ гомдож, эрхэлж байгаа минь энэ гэж, энэ тэр юмны зай завсраар нуугдаж хэвтээ л биз» гэж бодолхийлэн тос ааруулаас нь тухтай идэж, халуун цай оочин, тавтай сууж байв. 

	Галч Дарь хоёр «Охин минь! охин минь!» «Должид оо! Должид оо!» гэж гадуур үе үе дуудах нь сонстоно. Айлчдын зарим нь цайлчхаад гарч орно аж. Тэгсээр байтал наран дээр хөөрч, Должидыг хадамд хүргэх гэсэн гоё ганган хувцастай өвгөд хөгшид, хөвүүд, бэрээд уван цуван ирж эхлэв. Тэд «Юу гэнэ ээ? Яачихаа юм бол? яасан гэнэ ээ чи?» гэх зэргээр бие биеэсээ тэвдүү асууцгаана. 

	— Хачин юм даа. Түрүүнээс хойш олдохгүй яачихдаг юм бол? Хэдий хэрд алга байсан юм бэ?

	— Өглөө босоход маань л алга байсан. 

	— Харин л даа, түрүүнээс хойш олдохгүй яачихсан юм бол доо?

	— Хай л даа, ийм л юм болчхоод байна шүү дээ. Харин яачих нь ч энэ юм мэдэхгүй? гэх мэтээр нэг нэгнээсээ ахин дахин асууцгаан, хэл үгээ ч ойлголцох аргагүй боллоо. 

	Цөм ийш тийшээ хайн эрцгээж, дуудан хашхиралдаж, шааг шуугиан болцгооно. Онгорхой цоорхой юм бүхнийг шагайж өнгийж харна. Ойр саахалтын айлуудаар ч сураглав. Ер нь харсан хүн алга:

	Хүн бүрийн царай хөх цагаан юм уу, аль хүрэн улаан болчхож. Галч, Дарь хоёр ч уйлалдан байж «Ээ халаг минь, халаг минь, хайрт ганц охин минь! яачих нь энэ вэ, ямар их гай барцад тохиолдох нь энэ вэ» гэлцэнэ. 

	Ингэсээр байтал мордох гэсэн могой цаг нь, очих гэсэн морин цаг ч хэдийн өнгөрч үдийн халуун шатаж хөх түрүү батгана дүүгж эхэллээ. 

	«За, энэ олдохоо болив бололтой. Юу ч л гэсэн энэ хавиар лав алга. Одоо яах бил ээ. Ингэхлээр хууль муульд мэдүүлдэг юм бол уу. Аль орой болтол азнадаг ч юм уу» гэх мэтээр хүн бүр элдвийг бодно. Зарим нь амин хувиа бодосхийгээд хашаа хорооны хажуугаар чимээгүйхэн явж «ямар гай дайраад охины нь хүргэлцэх гэж энд ирэв би. Тэр хуримын юмнаас ч олигтойхон хувь над хүртэхгүй шүү дээ» гэсэн юм шиг хүний ч нүүр цэх харахгүй, доошоо хараад л энэ тэр шургаагийн холтос молтсыг хумсална. Худын түрүү болох гэсэн Дорж өвгөн, Галч, Дарь хоёрыг харж:

	— За, Галч, Дарь хоёр минь! Ингэхдээ охин тань яачих нь энэ вэ? Ер нь очих дургүй байсан юм уу гэж асуухад, 

	— Очихгүй гэж уйлдаг л байсан юм сан. Тэгэхэд нь бид охин харьд очих ёстой юм, эх эцгийнхээ зааж холбосон, баян цатгалан айлд очих хэрэгтэй чи гэж хэлдэг, загнадаг ч байсан юм. Нуух хаах юм юү байх бил ээ. Төрсөн үрээ хараад зэмлэх ч үгүй яах вэ дээ... гэж Дарь хөгшин эх адаггүй юмыг охилон байж үглэв. Галч өвгөн гэргийнхээ үгийг тасалж:

	— Бүү мэд дээ. Энэнээс урьд хэн ч гэсэн төрсөн үрээ хэчнээн дургүй ч гэсэн зөвшөөрч хадамласан айлдаа загнаж жанчиж байгаад л хүчээр аваачиж өгөхөд нь гал голомтоо олж харийн хүүгийн гарт атгагдан орж үр хүүхэдтэй л болчихвол ийм тийм яриагүй аж төрдөг л байсан шүү дээ. Энэ бид хоёр эцэг, эх нь болохоор чи очих ёстой гээд түүнийхээ дургүй ч байсан бариад л өгөх гэж байсан бил ээ. Одоо болоход охиныхоо яасныг ч мэдэхгүй, ингэж л мананд төөрсөн шувуу шиг болчхоод байна гэв. 

	Дорж өвгөн доошоо хараад хэсэг дуугүй сууснаа:

	— За байз, бүтэлгүй хэрэг нэгэнт л болчхож дээ. Өнөөдөр яагаад ч амжихаа байлаа. Охиноо өгөх гэсэн өдөр цаг, мордох цаг маань ч өнгөрчихлөө. Нэг хүнийг Бадам худындаа явуулж, эртхэнээс учир шалтгаанаа толилуулбал дээр байх аа. Должид маань нэг бол оргож зугтсан байх. Эсвэл яасан ч юм бэ дээ бүү мэд. Юуг нь ч мэдээгүй байж юу ярилцах вэ дээ гэнэ. 

	— Үгүй ер нь охины тань эмээл хазаар байна уу? үзээч! гэж Галчийн урдаас эгцлэн хараад нэг тарган улаан эхнэр дуугарав. Галч саравчиндаа бушуухан гэдэг нь орж байсхийгээд гарч ирэхдээ «алга шүү» гээд энэ тэр хүний нүүр харна. Түүнээс санаа авч цааш нь ажиглавал Должидын хувцас хунар, чимэг зүүтгэл, мөн унаган байхаас нь миний морь гэж хайрладаг саарал нь ч алга. Баримт нэгэнт ийм болмогц хүн бүрийн байдал хувирч: «нэг л учиртай юм боллоо. Элдвийн юм бодож, айж бачимдан, сэтгэлээ зовоох ч хэрэг алга болж! Өнөөдрийн ажил яагаад ч бүтэхээ болилоо. Ер нь олны ам дэмий ч биш юм даг аа. Морь эмээл, дээл, хувцас, гоёл чимгээ аваад явсны нь бодоход нэг л учиртай байна!» гэж цугларагсад бодоцгоон, сэм тэр тухай шивнэлдэж эхлэв. Энэ үед Дорж өвгөн гэрт орлоо. Дарь хөгшин охилон байж цайгаа аягалаад, тавагтай идээ тавив. Галч хоймортоо гөлийчхөөд дув дуугүй сууснаа:

	— За, ингэхэд яадаг шүү юм байна вэ? Ганц охиноо алдчихаад хурим хийх аргагүй болох нь шивдээ гээд нулимс мэлмэрсэн нүдээр Доржийг харав. Дорж толгойгоо духалзуулан байж:

	— Чамд л хэцүү юм боллоо доо. Охин чинь ч яах вэ ямар нэг газарт бий л юм байна. Яасан ч шулам бэ дээ. Ингээд сууж байх хэрэг алга. Бадам гуайндаа очиж учирлах хэрэгтэй. Бадам гуай чинь хурим найрт бэлдээгүй ч гэсэн бэр буулгана гэж тав арван хүн цуглуулчхаад хүлээж ядан байгаа байх гэв. 

	Галч, Дорж өвгөн тийш духалзан:

	— Дорж гуай та л Бадам худынд маань очиж, хэлэх ёсоор нь хэлж, учирлаж өгөхөөс өөр арга алга даа. 

	Би нүүрээ хаанаа хийж очих бил ээ. Одоо би тэднийд очоод үг хэлээ олж хэлж чадах ч үгүй шүү. Ийм гай тотгор тохиолдчихоод байгаа цагт минь тус болж өгөөч дээ гэнэ. 

	Дорж бага зэрэг үрчийсхийгээд зориг шантрангуй байгаа боловч Галч, Дарь хоёрын зовуурьт царайг хараад өрөвдөв бололтой. 

	— Яая ч гэх вэ дээ. Насаараа л танайтай айл саахалт явлаа. Арцахад ч хэцүү. Очиж л үзэхээс биш дээ. Өмнөөс минь юү гэж уурлаж загнаж байх юм бол доо. Яая гэх вэ. Уурлавал уурлаж л байхаас биш гээд цайгаа авч, шамдуухан залгилаад, хашин цагаан мориндоо мордон, баруун урагшаа Бадам гуайнх руу чиглэн бөн бөнхөн шогшуулсаар одов. 

	Энэхүү Дорж өвгөн уулаас хөрөнгө чадлаар тааруухан, аминдаа болоод л аж төрдөг боловч баян ноёдын атгад ордоггүй, муу санаатай, хэрсүү зантай, зүү шиг хурц хорон үгтэй билээ. Бадам гуай мэтийн баячуулын муу муухай явдлыг олны өмнө улаан цайм хуга нуга хэлчихдэг учир баячуул түүнээс дандаа төвөгшөөдөг аж. Тийм ч учраас одоо Бадам гуайнд очиж, дээр болсон явдлыг сонсгохыгоо юманд бодохгүй байжээ. 

	Бадам гуайн урдах цэргэд өдий төдий морь уяатай, гадуур нь хүн амьтны олныг хэлэх үү. Гэрт торгон дээлтэй гял цал алтан мөнгөн медальтай өвгөд, ноёд бага зэрэг ам халанги, урдуураа цагаан идээ таваг дүүрэн тавиулчихсан, хэрэгтэй хэрэггүй юм ярилцан их л хөхиүн байртай элгээ эгштэл инээлдэж, баян ноёноо сайрхан сууцгаана аж. Зүүгээр нь торгон, магнаг дээлт тарган цэлцгэр эхнэрүүд зэрэгцэн суугаад, энэ тэр хүнийг шоолон доромжилсхийж, пилхар палхар инээлдэнэ. Бас сагалдаргатай малгай ар шилдээ тавьчихсан хөвүүд цай аягалан гүйлдэж байлаа. 

	— За, ургууд маань яагаад хожимдож байна. Орой болж байх чинь? Харагдахгүй байна уу? гэж өвөгчүүлийн нэг асуухад: Бадам, тооно өөдөө харж:

	— Хай бүү мэд, гайхалтай юм. Могой цагт мордоод, морин цагт ирэх ёстой л юм сан. Тэр ч аль хэдийн өнгөрөөд одоо наран баруун урд оччихлоо гэж биеэ дэмий л хөдөлгөн хариулаад, тэнд байгаа хөвүүдэд гарч харцгаа гэнэ. 

	Тэгж байтал гаднаас нэг хар хүү ирүүт Бадам гуайн өмнө очиж, нэг юм шивгэнэн хэлчхээд гэдрэгээ болоход, Бадам царайгаа барайлган гадагшаа гарав. 

	Гэрийн хашааны зүүн урд Дорж өвгөн мориноос буугаад хүлээж байснаа, гэрээс Бадам гуайн гарч ирэхэд малгайгаа авч толгой дохин мэндлээд, баргар царайлсан Бадамд, 

	— Авгай! ийшхэнээ очиж хэдэн юм ярилцъя гэв. Тэгээд хоёулаа зэрэгцэн явж, зайдуухан очоод, Дорж:

	— Бадам гуай! Тантай миний уулзах гэсэн хэрэг бол ийм байна. Би таны алдар нэрд ерөөлтэй буянтай сайн сайхан юм хэлэх гээгүй болохоор гэрт тань ороод ч яах вэ, гадаа уулзаад буцъя гэж бодоод таныг уулзъя гэж хэлүүлсэн билээ гэвэл, Бадам:

	— Юу хэлэх гээ вэ гээд Доржийн үгнээс ер нь хулчийдаг болохоор амнаас нь ямар нэг баавгай ухасхийн гарч ирэх гэж байгаа юм шиг төвөгшөөсөн бололтой цавчлаагүй бүлтгэр нүдээр урдаас нь эгцлэн харав. 

	Дорж өвгөн, ирсэн учраа зоригтой шулуухан хэлж дуусав. Бадамын царай улам барайж:

	— Гайтай золиг вэ. Юунд ийм үл бүтэх айлтай худ ураг ч боллоо. Муугаас муу гарна, модноос хөө гарна гэдэг бил ээ. Ээ халаг, хайран нэр төр минь, гайтай Галчийнхаас болж хугарах нь. Сүйд өгсөн мал мөнгө хоёрыг минь нэгийг ч дутаалгүй одоохон авчирч надад тушаа гэж Галчид хэлээд ир гэв. 

	— Бадам авгай та тогтож хайрлаач, 

	— Галчийн буруугаар энэ явдал болоогүй гэж би бодож байна. Ганц охиноо алдчихаад эхнэртэйгээ хоёул ухаантай ухаангүй, урдах хойдохыгоо ч мэдэхээ больчхоод байна билээ. Харин тэр охин нь амьд олдох бол таны нэр төр яалаа гэж хугарах вэ. Өдөр барагдах юм биш дээ. Та хүлцмээр юм гэвэл, Бадам улам ширүүн авирлаж, Доржийн нүүрийг хялам хийгээд:

	— Юуны чинь хүлцэх. Арилаг, тонилог цаашаа. Ар өврийг нь буг чөтгөр ч залгисан байг. Би л нэр төрөө дахин бузарлахгүй. Юу боловч сүйд өгсөн мал мөнгийг минь л авчирч өг гэж байна гээрэй гэж зандчаад бүгзэгнэн гэр тийшээ давхийв. 

	Дорж өвгөн ч малгайгаа өмсөөд:

	— Ер нь болсон явдлыг танд сонсгохоос биш, Галч та хоёрын өгөлцөж авалцсан юмны төлөө үг хэл зөөгч нь би биш. Зөөдөг хэлдэг хүн тань дамжуулна биз гээд, мөн л мориндоо ухасхийн мордоод пир пар давьчин ташуурдан шарвуулсаар бөмбийтөл хатируулан одов. 

	Бадам гуай ууртай бололтой, гэртээ орж, хоймроо суугаад:

	— За өвгөд, ноёд оо! Миний тань нэр төр хугарч гүйцлээ. Та бүхнийхээ өмнө муу муухай юм хийлээ. Өнөөх ирэх гэж байсан бэр маань алга болчихлоо гэж хүн ирж хэллээ. Хаанахын нь буг чөтгөр аваачиж залгичихаа юм бол?. Олдохгүй байгаа гэнэ. Итгэх найдваргүй өөдгүй амьтантай худ ураг болно гэдэг ийм л урагшгүй юм сонсгодог юм байна шүү. Галчийн өөдгүй охины алга болоход миний хурим хохирох биш дээ гээд тэнд байгаа хөвүүд тийш харж: — Хурим шүүсээ авчирч өвгөд, ноёдод барьцгаа!Найрлаж, наргиад, ууж идээд таръя гэвэл гэрт яриа хөөрөө дэлгэж шуугьж байгчид чив чимээгүй болцгоов. 

	Баруунаар, зүүнээр жирийн суугчид нүүр нүүрээ харалцан хэлэх үгээ олохгүй, дэмий л халуун хоол хараад, зориглохгүй байгаа ноход шиг хазайн гилжийн, Бадамын царайг зэвхийрэн сүрмийсэн нүдээр ажиглана аж. 

	Удсан ч үгүй магнай халзан, аманцар нэг өвгөн хоолойгоо засан байж:

	— Та юу яалаа гэнэ ээ? Би зөв ойлгов уу, аль буруу гажуу ойлгож байна уу гэнэ. 

	— Үгүй, өнөөх ирэх гэсэн бэр маань алга болчхож гэнэ гэж нэг залуувтар зайсан хөндлөнгөөс хариулав. 

	— Ээ зайлуул. Яасан бэрх юм! Үзэгдэж сонсогдоогүй ямар гайхалтай юм бэ. Цаг муудах нь байна даа. Хамаг юмны учир нь ондоогоор хувирдаг болчихлоо гээд бурхан тийш харвал гэр дэх өвгөд хөгшид цөм шуугилдан:«Яасан хачин юм бэ. Яагаад хаашаа явчихдаг юм?» гэлцэв. 

	Тэнд суугаа Бадамын хар гэргий:

	— Ах-х-даа цаашаа. Тийм юм л болох байсан юм байлгүй дээ. Түүнийг арав дахин ч алга болсон, хорь дахин ч алга болсон хэн хохирох юм бэ гэж сөрсөн хаврын турлиах шиг гааг гааг гэн өндөлзөн суулаа. 

	Удсан ч үгүй шүүс төөлэй5 тавьж архи дугараагаа дээр дээрээс нь явуулсан зочлоочин аягачин6 хөвүүд хөл гар дээрээ нахилзаж, мэхэлзэн, бас залаадас горьдсон навсархай хувцастай хөл нүцгэн хүүхдүүд үүдэнд шавааралдан гарсан орсон хүмүүст «хойшоо байцгаа, юунд энүүгээр чихцэлдсэн юм бэ» гэгдэж байж зандруулан зандруулан, хуруугаа амандаа хийгээд хамраа ухан зогсоцгооно аж. 

	Ингэсээр байтал баруун талаар сууж байгаа өвгөдийн нэг ширүүн хар хүн. 

	— Би бол Бадам гуайн нэр алдар хугарч, төр хурим нь эвдэрлээ гэж хэлэхгүй ээ. Ар өвөрт баян цатгалан нэр цуутай Бадам авгайн буруу биш. Үр хүүхдээ зөв хүмүүжүүлж чадаагүй, сул орхисон сур, дэмий хаясан дээс болгож, тархи толгойгоо гишгүүлсэн өөд наргүй, ядуу дорой Галчийн л буруу шүү дээ. Бадам гуай санаж сарвайсан л цагтаа нахийм хотойм баян бүдүүн айлаас даагдашгүй сүртэй, давшгүй торготой бэрийг өнөө маргаашгүй аваад л ирнэ дээ? Хэдхэн хоногийн дараа ёстой төр хурим идэж сууцгаах болно. Та нар үзээд байгаарай гэнэ. 

	— Яарах юу байх вэ. Тэр муу Галчийн өөдгүй охиноор манайхан дутахгүй, арилаг, тонилог цаашаа! гэлцэн тэд шуугилдана. 

	Мөн тэнд доохнуур сууж байсан шоргор хөх өвгөн шүдээ зуун байж

	— Тэр Галчийн охины толгойг ямар бүтэлгүй нь эргүүлээ бол? Тэр болгоны нь ухаж, төнхөж гэмтэй хүний нь олоод олны өмнө уруу гэдрэг нь харуулж байгаад цус нулимсыг нь гаргах хэрэгтэй гээд бялдууч байдал ил, пар пар дуугарав. 

	— Зүйтэй зүйтэй! Бадам гуай тэр тухайгаа ч хүнээр хэлүүлэлгүй юу андав гэж гэлцэж инээлдэнэ. 

	Хүн амьтан ч согтож, архи маханд цадаад, уруу гэдрэгээ унан, дуулан, бөөлөн болж байхад Бадамын барлаг зарц нар гадуур дотуур, нуун далдалж, сэмхнээр шивэр авир шивнэлдэн байж инээлдэнэ. Тэд:

	— Должид эднийд яасан ч ирэхгүй гэж шийджээ. Болж, ёстой зөв тэгж. Зоригтой ухаантай даа л идэрхэн биеэ хүний гарт тушаасангүй чадчихлаа шүү. Галчийн охиныг авчраад, хөл дороо гишгэлэн талхидаж байгаад л бидэнтэй адил зарц барлагаа болгоно гэж даанч их онгирцгоодог сон. Их санасан газар есөн хоног хоосон гэгчийн үлгэр лүү орж хоёр гурван хонины толгой мөлжөөд цус сэвсэн дээр цугласан үхэр, бяруу шиг л орилолдож байгаа нь энэ дээ гэлцэн ирмэлцэж хор шартайхнаар инээлдэнэ аж. 

	Үдийн халууны илч буурч, үдшийн сэрүүн дөхөж шумуул гийнэлдэж эхлэв. Тэр нутгийн өнгө бүрийн сайхан цэцгүүд маргааш ямар өдөр болох бол гэж их л тааж ядсан юм шиг түрүүгээ дохилзуулан ганхана. Тэгэвч дэлхийн чимэг болж, улаарч ягаарсан хэвээрээ л аль дайралдсан амьтны сэтгэл татан байж билээ. 

	— Өнөөх Должид хаа явдаг бол сураг байна уу? гэж Цэрэнпилийн саахалт нэг хөгшнөөс хөрш айлын нь хөгшид шивнэсхийн асуухад:

	Дуугүй. Цэрэнпил маань авчирсан шүү дээ. Хүнд битгий хэлээрэй, чи мэдээгүй юм уу? Таны охин, манай бэр хоёр үсийг нь хагалсан юм байхгүй юү. 

	— Ээ зайлуул даа. Тэгсэн юм уу? Аль өглөөнөөс эхлээд л Галчийнх эрж сураглан сүйд майд болж байна шүү. Яаж дайралдчихалгүй өнгөр өө вэ, арьяабал. Хөөрхийс минь дээ. Ингээд юу л болдог бол доо? Харин толгой минь өвдчихлөө гэвэл, нөгөө хөгшин хажуугаас нь нудран:

	— Газар сонсог! Амьтны хөл татарч, хөөсний замхартал чихтэй амьтанд сонсгосны хэрэггүй. Энэ урдах шугуй дотор нуусан юм гэнэ хөөрхий чинь. Өнөө өглөө нар гарах дөхөж байхад урагшаа хоёул давхиж очно бил ээ. Чи минь юу ч сонсохгүй дүлий балай суудаг хүн юм аа даа. Яаж охин чинь чамд шивнээгүй юм бэ гэж дээрэлхэж өгүүлэв. 

	— Яасан айхтар юм бэ! Сонссонгүй гэж гомдохгүй л байна шүү би чинь, харин чи минь юм сонсохдоо авхаалжтай болоод л сонсоо юм биз. Ийм юм болохыг хэзээ хэн үзэж дууллаа даа. Аль цаг гэдэг нь хувирч, цахилдаг гэдэг нь хагдарч байгаа юм уу. Тэгээд тэр хоёр хөөрхийд чинь Галч, Бадам хоёрын гарт оролгүй хэдий болтол нуугдаж хавчигдаж, хаа ч явах юм билээ дээ. Бодоход зүрх өвдмөөр л юм байна. 

	— Тийм шүү. Энэ нь эцэстээ юү болж хувирах юм болдоо бүү мэд. Янаг дурлал гэдэг ийм л хүчтэй байсан юм байлгүй дээ! гэнэ. Хоёр хөгшний яриа дуусав. Энэ мэтийн яриа гэрээс гэрт сэм тарж эхэллээ. 

	Үдшийн нар уулын цаагуур далд орж, огторгуйн хаяа улайраад хөлөрчихсөн юм шиг харагдана. 

	Цэрэнпил орой болохыг хүлээн ядаж тооно өөдөө харж сууна. Ямаахан хөгшин, хүү тийшээ харж:

	Тэр хөөрхийдөө унд аваачиж өгөх юм биш үү. Яаж ч байгаа хүн юм бэ дээ, чи чинь. Өнөө өглөөнөөс эхлээд, хоолой ходоодонд минь цай ч орохоо байчихлаа. Айж цочсоноос болоод зүрх минь доргин донсолж, үүгээр түүгээр эрж сураглагчид давхицгаахад, орох байх нүх ч олдсонгүй гээд уйлагнан босов. 

	Ханьтай болно гэж хүүгийнхээ хэлэхэд, Ямаахан хөгшин, Должидыг булааж оргуулаад авчирна гэж яахин мэдэх билээ!Харин одоо л санаагаа зовж:«Галч, Бадам хоёр сонсож мэдэхдээ зэрэг л найр хуримыг маань эвдэж, нэр сүрийг маань хугаллаа гээд гал голомтыг маань бусниулж, хавчиж хяхах нь гэж хатгуулсан хар баавгай шиг гүйлдэн ирнэ байх» гэх мэтээр зүрхшээн харанхуйлан сууж дээ. Тэгээд Цэрэнпилийнхээ дэргэд аяархан ирж, чичирсэн гараар толгойг нь илж үнсээд нүднээсээ нулимс дуслуулан байж:

	— Ингээд, аль гэм зэмгүй, жаргах ч бол уу даа. Хөөрхийс минь гээд бурхан тийшээ харж сүүрс алдаад Ах-х даа хэд хүртлээ ч амьд явна гэх билээ би! Жар гарлаа. Насан туршдаа л зовохоос өөр юм үзсэнгүй, ганц хүүгийнхээ гарыг нь ганзаганд, хөлийг нь дөрөөнд хүргэлээ. Хүү минь чи юунаас дутах вэ дээ. Эр хүн боллоо. Эр чадалтай яваарай. 

	Би юундаа ч ингэтлээ бухимдаж байгаа юм бэ гээд галынхаа зүүнтээ ирж суув. 

	Цэрэнпил ийнхүү ээжийнхээ өгүүлэхэд эхлээд сэтгэл зовж байснаа удаандаа санал дээрээ санал, зориг дээрээ зориг нэмсэн юм шиг улам цог жавхаатай болж босон харайгаад;

	— Ээж ээ! Би Должидыгоо авчрахаар явъя даа! Ямар чөтгөр шулам түлхлээ гэж хөдөө хээр хоргодож нуугдах бил ээ гээд гарч мориндоо мордонгуут тажигнатал хатируулаад явчхав. 

	Энэ үед Галчийн гэрт утаа униараар дүүрч давирхайлаг хэдэн цуцал унтарч сүлэм салам хийнэ аж. Гал дээрх цүнхгэр тогоон дотор уур хилэн бөөгнөрчхөөд битүүдээ оволзож байгаа юм шиг нэг юм пүр пүр буцална бололтой. Галч хоймортоо дуугүй уруугаа харан ямар нэг юм бодолхийлж тамхи баагиулан уйтгартай сууснаа гаансаа амнаас авч, хэд тогшиж, тамхиныхаа уутанд хийгээд:

	— За байз, нэр алдраа ч хугалж гүйцлээ. Хүн амьтны царайг эгц харж, дуугарах ч аргагүй боллоо. Яасан ч хар санаатайгаар мадлах нь энэ вэ! үгүй ер нь Сэдүүгийн өөдгүй хумхи л охины минь, хайран төр хуримыг минь бузарлаж дөнгөв бололтой. Өглөөнөөс хойш хэчнээн айж сандрав даа би. Зүүд зөнд ч оромгүй, ой ухаанд ч багтамгүй муу муухай юм залгиж, сүх мүхээр духдуулсан юм шиг л болчихлоо. Үр төрвөл өөд татаж үүлэнд хүргэдэг юм гэнэ бил ээ. Харин тэгэхэд уруу татаж, усанд хаях гэсэн үр төрдөг л юм байна даа. Золбин өлөгчнийг хүзүүнээс нь оосорлоод, хөлөөр нь газар гишгүүлэлгүй авчирна даа. Бадам худ ч намайг үе насандаа ч өндийшгүй ял янханд унагана байх. Хэрэв түүнтэй арцалдан, заалдах гэвэл минь ах их ноёдоо ар өвөртөө цуглуулаад л арьс яс, улаан голыг минь шувтарч тамлана биз. Ээ халаг. Энэ явдлыг эртхэнээс мэдэж болох байсан юм. Харамсалтайгаар л гэнэдчихлээ! Одоо очих уу, яах вэ? Гэртээ ч авчраагүй байх юм бол уу? Түрүүхэн гэрт нь алга гэсэн. Ер нь маргааш болгоно байгаа гэж дуугарна. 

	Дарь галынхаа зүүнтээ доошоо харан, уужныхаа хормойг чимхлэн сууж, нүднээсээ нулимс дуслуулан сууж байснаа гарынхаа араар нулимсаа арчаад:

	— Яасан ч үйл муутай үр хүүхэд төрж гарсан юм бэ. Есөн сар хэвлийдээ тээн зовж билээ! Тэгээд хорин сарын турш хуруун дээрээ өргөж хөлд ортол нь хөхөөрөө тэжээн, зовж зүдэрсэн бил ээ. 

	Өсгөж хүн болгосон буяны минь санаж бодох нүх сүвгүй л гайхал байж дээ. Үгүй ер нь газар дээр гарвальгүй, усан дээр долгиогүй, үе угсаа залгамжлан ядуу хоосон явсан Сэдүүгийн тэр гон бие, гозон толгойг хаанаас олж дагаж очоо юм. Тос идэх хишиггүй, торго өмсөх буянгүй хуурай хувхай яасан эм бэ! Маргааш өглөө үс мүсийг нь үгд ховх зулгаагаад хөөж авчраарай тэрийгээ! Сэдүүгийн тэр хумхааг энүүгээр эргээд байхад нь ямар л гай татах нь бол гэж би аль эртнээс л бодож бил ээ. Чамд ч хэд дахин хэлсэн шүү дээ. Чи хэзээ л миний үгийг тоож авдаг байлаа. Харин ингэж муу муухайгаа хүн амьтанд харуулаад нүүр амаа хийх газаргүй болоод, суухдаа одоо л мэдэж байгаа биз дээ гэж үглэн уйлагнах зуур галаа ухчлаад босож, эргэнэг дээрээс тэвш тавгуудыг аваад галынхаа хажууд хар яр хаяж, тогоотой хоолоо тэвшиндээ гаргав. 

	Галч, Дарь луугаа харж:

	— Үгүй, чи яах гээд байгаа юм бэ? Чи яахлаараа ингэж над руу дандаа нүд шүдээ үзүүрлэж, хурцалж, эрүү амаа билүүдэж байдаг юм бэ? Би л ганцаараа гэмтэй нь болох гээд байна уу даа. Харин түрүүн сонссон даруйдаа давхиж очих гэснээ Галчийнх харанхуй шөнө уйлалдаж, бархиралдаад унтуулж амруулсангүй гэж бас хүн амьтан муу хэлж шоолох юм бол уу гэж зовоод очоогүй юм. Тэгээд очлоо ч гэсэн гэртээ байхгүй байж л дээ. Алга байсан юмыг би хаанаас олох вэ? Өнчин хавирганы минь ёроолд юм бий л байх! Яасан ч мөхсөдүүлэхгүй дээ. Ер нь арьс махыг нь шулахлаар ухаан орно байх, шулам чамайг! гэж царай зүсээ хачин муухай болгож, дэмий аахилж уухилан сууна. 

	Дарь юу ч дуугарсангүй, уур хилэнгийн охиор битүүрч тагжирчихсан хамраа паржигнатал шуухитнаад тавагт мах хийж Галч руу түлхчхэв. Тэгээд гэрэл муутай бүдэгхэн галаа гэтэнхэн сууж хооллов. Гэр дотор нь чимээ анир ч алга. Зөвхөн тэр хоёрын шам шом гэж мах зажлах чимээ л сонстоно.

	Должид Цэрэнпилийнхээ цээжийг илэн, нүүрийг нь зөөлөн гараараа илсний дараа, сүүрс алдан хүзүүгээр нь тэврэн:

	— Энд ирээд байгааг минь аав ээж хоёр сонсоод л байгаа байх. Тэгж санах тутам зүрх минь шимшрэх юм. Ингэж байтал юу үзэгдэж сонсогддог бол? гэж чичиргэнэн дуугарав. 

	Цэрэнпил ариухан Должидыгоо улам чангаар тэврэн, 

	— Санаа сэтгэлээ зөнд нь тавьж, битгий зовоо. Сэдүүгийн Цэрэнпил Галчийн Должид хоёрын янаг халуун зүрхээр холболдсон дур сэтгэл хоёр бол соронзон төмөр хоёр шиг яасан ч салшгүй юм биш үү. Харин хүчээр түрээ барьж, аль нэгийг маань үгүй хийгээгүй цагт л бид хоёрыг яагаад ч хагацуулж холдуулж чадахгүй. Энэ биеийнхээ эвдэрч сүйдээгүй цагт л өөр өөр газар утаа гаргаж тус тусдаа айл болж, амьдрахыг маань хүн амьтан үзэхгүй байх гээд үнсэв. 

	— Амьд мэнд л явсан цагтаа амраг хайрт чамаасаа Должид, Цэрэнпилийнхээ булбарай зөөлхөн хацрыг хоёр гараараа хашаад:

	хагацна байх гэж би огтхон ч бодохгүй байна. Жаргал зовлон хоёроо нэгтгэж, зол, шороо хамт эдэлье гэсэн хойно, зовлонд учирч хүнд хэлүүлэхээс хулчийн, ичиж эмээж явах юм надад алга. Сэтгэл зүрхний минь нар янаг хонгор хань минь чи зөв хэлж байна гээд зөөлхөн халуухан уруулаараа хацрыг нь үнсээд авна. 

	Сэдүүгийн ис чандарт дарагдсан нэвсгэр хар байшинд энэ мэт нэг үе харанхуй балар гаслангийн орон шиг, нэг үе саруул сайхан жаргалын ертөнц шиг үе үе гүн утгатай хурцханаар ч, уйтгартай аяархнаар ч шивнэлдэх чимээ гарна аж. Янаг хоёрын байдал гоолиг гоё модны навч намаа намуухан салхинд сэржигнэн хөдлөх мэт гайхалтай сонин, Ямаахан хөгшин байшингийн баруун урд буланд гэрийнхээ ис чандрыг арилгах гэж аяархнаар үлээж байгаа юм шиг «Пбэ— пбэ...» гэж тамир муутайгаар хурхиран нойрсоно. Заримдаа «хөөрхийс минь...» гэж зүүдлэн дуугарах нь бүдэгхэн сонстоно. 

	Үүр цайж, тооноор цагаан гэгээ тусан, гэр дотор нь саруул татсаар өдөр боллоо. Должид аяархан босож, галаа түлээд, гар нүүрээ угаамагц гадаа гарч, ганц үнээгээ саагаад ирэв. 

	Ямаахан хөгшин сая сэрж, өдөр болчихсон байхад нь цочин ухасхийн босох гэснээ Должид цайгаа чанаж байхыг хараад, буцаж хэвтлээ. 

	— Одоо бэртэй болж, биеэ өргүүлэхийн зах үзүүрийг үзэж байгаа минь энэ дээ гэж баярлан хэвтэнэ. Тэгээд насан турш зовж зүдэрснээ өвгөний Бадамын үнээчин, саальчин болж, үүр цүүрээр босоод гуч дөчин үнээ сааж байснаа санаж, «тэр үед ургаа модон дээгүүр дүүлэм залуу ч явж дээ. Одоо түрүүчийн хүйтнээр бээрч муудсан ялаа шиг намрын цагаан хагд хүлээж хэвтээ минь энэ юм биш биз дээ. Ингээд л үр минь хүн болж, үрээ минь морь боллоо доо. Хүн болсоор би хүн цай чанасны дараа босож үзээгүй бил ээ. 

	Өнөө өглөө ямар нар гарч байгаа бол! Бэртэй болж цай чанасны нь дараа босох ийм өглөөг хүний дайтай хүүтэй болсны ачаар үзлээ дээ. Ер нь босож хувцаслах юм байна. Бэрийнхээ чанасан цайг ууж үзье хө. Энэ насандаа идэж ууж үзээгүй амттай хоол унд гэдэг ёстой л энэ байлгүй яах вэ» гэж бодуут уухилсаар маш шаламгайлан босов. 

	Должид Цэрэнпилийнхээ хажууд очоод, хацарт нь хацраа наан:

	— Хайрт минь босооч. Цай болчихлоо. Ээж маань босоод гадаа гарлаа гэхэд Цэрэнпил ханхар дөрвөлжин цээжээ тэнийлгэн, ханхалзаж, суниангуут Должидыгоо хүзүүдэн тэврээд, туяарам улаахан хацрыг нь шов хийтэл үнсчхээд ухасхийн босож хувцаслав. 

	Удсан ч үгүй өглөөний нарны хурц туяа гэрийн нь баруун туурганаа эгц тусав. Тэгэхэд гурвуул галаа тойрч суугаад, цайгаа ууж, сүүнд чанасан амтат цагаан төмсийг жижигхэн хар тавгуудад хийгээд, борцгор борхон ааруул ээзгийтэй хольж иднэ. Цэрэнпил, Должид хоёр янагийн галд бадарсан харцаар урд урдаасаа харж суугаад, цайлж байгааг нь Ямаахан хөгшин харж, сэтгэл зүрхэнд нь цэцэг ургасан юм шиг баяр хөөр болон сууна аж. Ингэж суухдаа «Хөөрхийс минь ингээд ямар ч гэм зэмгүй жаргаж суугаасай даа» гэж бодоод, бурхандаа битүүхэн залбиран аман дотроо маань уншина бололтой. 

	Салбайн цагаан нуурт ангаахайнуудаа торниулж байгаа ангир тэднийгээ захиран сургах мэт «айн айн... аррр аррр... айн-айн... гуррр... гуррр...» гэж дуугарах нь сонстож байлаа. Мөн хужирлаг цагаан тойром дээгүүр, хорхой шавж гөрөөлөхөөр эртлэн нисэж яваа тогоруунууд «григ-григ... григ-грюүг» гэх нь өглөөний тунгалагт тодхон сонстоно. Өнөөх хоёр алтан хараацай нь гэнэт хэдэн удаа жингэнэлдэн дуугарч дэрсхийн нисэж гадагшаа гарчхав. 

	Удсан ч үгүй морины төвөргөөн алсад сонстоод, улам улам ойртвол гурвуул хэн юү ирэв гэлцэх мэт чагнаархан, нүүр, нүүрээ харалцаж, ямар нэгэн л зэрлэг араатан довтлон айсуй яваа юм шиг тус тусдаа аягатай цайгаа барьсаар сууцгаана. Тэдний зүрх түг түг цохилж, бүр ч сүртэй дорвитой болно аж. Морьтой хүн гадаа үүдэнд ирж зогсов уу гэтэл нэг хүн айхавтар чангаар:

	— Сэдүүгийн Цэрэнпил гэртээ байна уу? Чи бушуу гараад ир! гэж хашхирав. Должид төрсөн эцгийнхээ дууг таньсан боловч чих рүү нь хурц шөвгөөр хатгах мэт хахир муухай сонстов. Тунгалаг сайхан царай нь цус дуслам улаан болчхоод:

	— Аав ирж, аав ирж! Яадаг билээ гээд галынхаа зүүн талд босчхоод, цааш наашаа хөдлөн ядаж байхад Цэрэнпил ажиг ч үгүй бадируун дуугаар:

	— Би байна гэж гэр дотроос хариулаад, ухаршгүй зоригтойгоор алхлан гараадхав. Ямаахан хөгшин ууж байгаа аягатай цайгаа барьж ядан нэг удаа гүлдэсхийн залгичхаад:

	— Ай зайлуул. Юү гэдэг нь болдог юм бол доо. Яасан ч ширүүн чанга чимээ сонстох юм бэ гэж аман дотроо үглэн, бэрийнхээ улайчихсан царайг нулимс мэлтгэнэсэн улцан нүдээрээ харах гэснээ өрөвдсөнөөс болоод харж зориглохгүй суулаа. 

	Галч галзуурсан юм шиг, үзэж харшгүй муухай царайлчхаад үг хэлээ амандаа багтаахаа байчихсан, гадаа морин дээрээ ташуураа зав зайгүй ёдолзуулан байж:

	— А, хулгайч хар нохой! бушуу гаргаад ир! гэж хашхирвал Цэрэнпил:

	— Үгүй та өршөөгөөч! Би хулгайлж авчраагүй шүү. Хоёр биеийнхээ янаг халуун сэтгэлээр бид хоёр гэр бүл болоод байгаа. Бууж цай ууна уу гэв. 

	— Дуугүй бай! Нэрийг минь хугалж, хуримыг минь балласан хувхай хулгайч нохой! Энэ толгой мөрөн дээр байгаа цагт би охиноо аваачиж чадна шүү гээд мориноос үсрэн буугаад, гэрт гүйн ормогц:

	— Эрийг эрж энд ирээд байна уу чи, салхи хавчиж, самуурсан хөх өлөгчин гэнгүүт Должидыг толгой түрүүгүй ташуурдан хөөж гарав. Тэгэхэд Цэрэнпил шүд зуун:

	— Хүнийг битгий ал! гээд нударгаа зангидан ухасхийв. 

	Ямаахан хөгшин сандран:

	— Хүү минь хайрла! Хичээ! гээд өмнөөс нь хориглон барих гэтлээ хүүгийнхээ түргэн хөдөлгөөний хүчинд сэжигдэн, босго мөргөөд ойчив. 

	Цэрэнпил эхийнхээ ойчихыг үзүүт санд мэнд:

	— Ээж минь яав та! гэж тэврэн авч, цус шороог нь арчин саатав. 

	Галч тэр самбаагаар Должидыг урдаа туугаад мориороо гишгүүлэх шахан, ташуурдсаар охилуулан бархируулан хөөж арилав. Цэрэнпил хойноос нь хараад, хэд дахин ухас ухасхийн:

	— Эрэгчин эмэгчнээ үзнэ би гээд шүдээ хавираад, тэсэж ядан байлаа. 

	Ямаахан хөгшин уйтгартай, сулхан дуугаар чичиргэнэн байж:

	— Хүү минь боль, боль! Хайрла! Хөгширч өтөлсөн эхийнхээ санаа сэтгэлийг битгий зовоо! Могойн эрээн гаднаа, хүний эрээн дотроо гэдэг юм. Газар усан дээр ганц чамайгаа харж яваа болохоор галзуурсан зэрлэг араатан шиг Галчийн өмнөөс би чамайг яасан ч тавихгүй гэж хэлээд эхэр татан охиловч. 

	Эмгэн болсон эхийнхээ ингэж байхад яах ч арга алга. Должидыгоо хэчнээн харамсаж тэсэж ядан байгаа Цэрэнпилийн замхаршгүй өшөө хорслоор зангирсан цагаан царай нь уур хилэнгийн улмаас улаан хүрэн болчхоод ээжийнхээ өвчүүнд нүүрээ гэнэт нааж, ээжийгээ тэврээд мэгшин охилчхов. Тэгэхэд Ямаахан хөгшин хүүгийнхээ толгойг тэврэн, энхрийгээр илэн, нүднээсээ нулимс дуслуулан байж бил ээ. 

	Галч өвгөн хашхирч гууглан, зодож занчин багтран ойчих шахтал нь Должидыгоо хөөсөөр гаднаа ирэхэд Дарь хөгшин угтаж очоод:

	— Эрийг эрж салхидсан хар эм хаанаас ирэв чи? гээд гүйн ирж нүүрт нь нулимчхаад, хоёр үснээс нь зууран гартаа дайралдсан юмаар л хайр гамгүй зодож балбаж эхлэв. 

	Должидын охилох, бархирах нь сулар суларсаар шугширч тамир тэнхээ нь барагдан цус шороотой зууралдчихсан царай нь гэрэл гэгээгүй болоод, муужран үхэтхийж, хөв хөх болсон нүүрээрээ газар алгадан хөсөр ойчив. Эр эхнэр хоёр тойрон байж, ам хэлэнд оршгүй муу муухайгаар харааж, энд тэндээс нь өшиглөн дэвсэцгээв. 

	— Сэдүүгийн муу Цэрэнпилийн ов мэхэнд орж, түүний эхнэр боллоо гэж салхидахаа болих уу чи? Бушуу хэл гэн байж газар дэвслэн хашхиралдана. 

	Должид царайгаа эрс хувиргаж, шүдээ зуун байж, гараараа газар тулан өндийж нүдэндээ нэг ч нулимсгүй болоод, эх эцэг хоёрынхоо нүүрийг гомдолтой, хүйтнээр харж, чичирхийлсэн тамир муутай дуугаар:

	— Би дурласан хүндээ л очно. Сэтгэлтэй нөхөртэйгөө л амьдарна. Хэрэв үүнийг зөвшөөрөхгүй бол тань алтан дэлхийд таны охин гэж амьд мэнд явахыг минь та нар үзэхгүй. Энэ хэлсэн үгийг минь дээр байгаа тэнгэр, дор байгаа газар сонсог! гээд мойл хар нүднээсээ нулимс мэлмэлзүүлээд, үхэтхийж газар тэврэн бас ойчив. 

	Өглөөний нар дөнгөж цухуйж, өндөр өндөр лууль, халгайн ёроолоор борхон толгойтой богширгуудын шуугилдах авиа сонстож, бор эрээн шар шувуу тэднийг шүүрэн идэх гэсэн бололтой дээгүүр нь далбалзан шуналтай ниснэ аж. Тэгсээр байтал буруу тийшээ унасан дэлтэй том шарга морь хөтөлсөн, найман тийшээ салбайж навсайчихсан тэрлэгтэй, хөл нүцгэн, зүдрүү царайтай жаал хүү халгайн завсраар цаанаас нь гарч ирээд, нөгөө шарыг хэд дахин сур сар чулуудаад арай л оносонгүй хөөчихлөө. 

	Тэр жаал хүү тэндээс шуудхан явж, амбаар саравчнуудын хоорондуур алс гарч гэрийн урд хэвтээ булигаар олонцогтой эмээл авч моринд тохонгуут цэргэд аваачиж уяад, гал тогооны пинд оров. Тэгээд тулганы зүүнтээ тавиастай байгаа том модон аягатай хоормог аваад идлээ. Тэгтэл «Хонио бэлчээ, бушуу яв.» гэж гадаа хүний зандрангуй дуугарахад өнөөх жаал хүү хоормогоо дутуу ядуу идээд шар шүүсийг нь явуут залгичхаад, амаа арчин гадагш гүйн гарч билээ. 

	Бадам гуай хоймортоо нөмгөн цайлж, өчигдөр оройнхоо үлдээсэн царцуу мах идэж суух зуураа гэргий тийшээ харж:

	— Морь бэлэн болж уу? гэв. 

	— Болсон догоо. А, харин дээлийг тань гаргаагүй байгаа гэнгүүт босож, баруун чингэлэг дотроос хуучивтар хөх цэмбэн тэрлэг гаргаж дэр дээгүүр бөгтрүүлэн тавьчхаад, эргэж суурьдаа суулаа. 

	Бадам гуай цайлж цадаад, дээлээ өмсөж байхдаа:

	— За байз, чи нэг олигтойхон аюуш хадаг гаргаадхаач. Тэгээд тэндээс сэржмийн юм хийгээд аягатайгаа авчир гэвэл гэргий нь босож эргэнэг дотроос том улаан ваартай архи, бяцхан аяга хоёрыг урд нь тавьчхаад, хоймрынхоо авдар уудлан шив шинэхэн аюуш хадаг гаргаж, цайны ороолт муутуу цаасанд боогоод, мөнхүү дэр дээр тавив. 

	Бадам хувцаслаж, хөх дурдан бүс бүслээд, малгайгаа өмсүүт гүцтэй архи аяга хоёрыг авч гадаа гараад зорьсон хэрэгтээ зол заяатай явахыг хутаг гуйн:«Өндөр тэнгэрийн бурхад, өргөн дэлхийн өвгөд ноёдод» гэж архиныхаа дээжийг цацаад, гурван хуруугаа магнайдаа хүргэж, бөөгийн ёсоор мөргөөд гэртээ оров. Тэгээд хоймортоо суун, зоригтой золбоотой явахын тул гэж галдаа нэг дусаагаад, өөрөө хэдэн дугараа ууж, бага халамцан улайсхийгээд юм хүмээ тайвуухан өвөртлөн төхөөрч гадагшаа гарвал гэргий нь даган гарч мордуулаад, гэртээ буцаж орлоо. 

	Гэргий нь урамтай шиг бололтой цайлах зуураа: «Ай даа мөн! Сэдүүгийн тэр муу Цэрэнпил... Халзан хардаа халдлаа гэгчээр хайран арьс махаа өвчүүлж хүн дүрсээ алдах нь даа. Тэгэг. Яв, үзэг» гэж инээмсэглэн сууж бил ээ. 

	Удалгүй бага үд шахлаа. Бадам гуай баруун шанааны хошууг уруудан бууж явна. Эрдэнэ ноёныд дөхөх тутам, мориныхоо амыг татаж сайварлуулсаар, цэргэний хажууд очиж буув. Цаанаас нь цээживч дээлтэй цоорхой өмдтэй, хөл нүцгэн хүн гүйж ирүүт тонголзон мэндлээд, морийг нь авч уян, нохой хорьж, гэрт оруулав. 

	Бадам авгай ихэмсэг намбатай алхаагаар явж ноёныд ороод, галын баруунаа очиж, бурханд мөргөлөө. Тэгж байхад нь баахан хиртсэн хөх торгон дээл нөмрөөд бичиг бичиж хойморт суугаа соёо сахалтай жирвийсэн урт нарийхан гэзэгтэй, тавь орчим насны нэлээд дорвилог ширүүн байрын хар хүн, бичиж байгаа юмаа хурааж дэргэдэх ширээн дээрээ тавьчхаад, босож бүсээ бүслэн, Бадамтай инээлдэн байж мэндээ мэдэлцэв. 

	— Дээшээ суугтун! гэж алгаа дэлгэн байж баруунаараа дэвсээстэй олон давхар олбог дээр суулгасны дараа өөрөө суудалдаа суулаа. 

	Тэр хоёр буриадын заншлаар гэр хотлынхоо амар мэндийг мэдэлцэж гүйцээгүй байтал, дөч орчим настай тарган шар эхнэр гаднаас орж ирэн мэндлээд, цай аягалан, тавагтай идээ тавилаа. Дараа нь эргэнэг дотроосоо гуулин данхтай архи, аяга хоёрыг авч, арваад настай хүүгээ дуудан:

	— Миний хүү нааш ир. Аяга барь гээд дугараа аягалж Бадам гуайд өгүүлэв. 

	Бадам дугарааг нь авуут, малгайгаа өмсөөд галд дусаан:

	— Мэнд гээд ууж, бага зэрэг үрчийсхийн аягыг нь буцааж өгөв. Дараа нь нөхөртөө хийж өгвөл ноёнтон:

	— Мэнд гээд уучихлаа. Бас өөртөө жаахнаар хийж:

	— Мэнд гээд амсан аяга тавиут хүүдээ: — Яв очоод тэр Цэвэг, Хандам хоёрыг бушуу хоол хий гэж байна гээ гэвэл хүү нь гадагш гарч одно. Тэгээд үсээ илбэнхэн байж, зочноо хараад уруулаа жуумалзуулан:

	— Тавагтай цагаан идээнээс зооглогтун гэвэл Бадам авгай тавагтай цагаан идээний дээжээс галд өргөж залбираад, ам хүрэв. Тэгээд ноёнтой яриагаа үргэлжлүүллээ. 

	Бадам гуай тугалын бэлчээрээс хэтэрч үзээгүй зөвхөн л барлаг зарцлан, баяжихыг бодолхийлж, хар амиа хараад, алт тоолж, хол ойроос хойно урдаас сонсогддог улс гүрний байдлыг ерөөсөө сонирхдоггүй авч, нэрэлхэж:

	— Чихний чимэг, сэтгэлийн зугаа болгож, миний ойлгомоор шинэ сонин зүйл юу байна даа? Эзэн хааны маань эзэгнэн захирч байгаа гүрэнд юу бүтэж, юу нэмж байна вэ? Яриач? гээд их л сонирхсон байдалтай хүзүүгээ сунган, хариу хүлээж сууна. 

	Эрдэнэ ноён эрдэмтэй, номтой, засаг төрийн асуудлыг цөмийг мэддэг гэж өөрийгөө тоодог учир Бадам гуайд дээрэлхэж, дээгүүр сүрмийн хараад, хэсэг сууснаа, тамшаан байж хажуудах ширээний хөндийд буй нэвсгэр их цаасны завсраас нэг сонин аяархан гаргаж, дэлгээд өчигдөр Борнойн Равданаар орчуулуулж, сонссоноо өөрөө уншсан юм шиг дуустал яриад, Читийн захирагчаас нэг нууц бичиг авснаа өгүүлэв. Түүнд нь баяд, ноёд, лам нар харц олноо хазаарлаж байх хэрэгтэй гэж дурджээ. 

	Байгал орчин газар бол оросын төв нутгаас хэдийгээр алс хол боловч ажилчдын хөдөлгөөний цуурай Сибирийн төмөр зам дамжаад ард олны дунд маш хурдан дэлгэрч байна. Орос нутгаас зугтан зайлсан юм уу, цөлөгдөж ирсэн хүн л их аюултай шүү дээ. Тэд л ард олны дунд янз бүрийн үг тархааж магадгүй. Тийм учраас тэр тухай сэрэмжтэй байцгаа гэнэ бололтой. Ойр хавийн орос сууринуудад тэр мэтийн аюултай хүн байхгүй гэж итгэхэд хэцүү байна. Сэжигтэй хүмүүсийг барьж залхаах хэрэгтэй гэсэн байна гэлээ. 

	Ноёнтны ярьж дуусмагц Бадам гуай:

	— Төвөгтэй хэцүү л юм болж байгаа юм байна даа. 

	Ингэсээр байгаад юү болдог бол? гэвэл ноёнтон мөн л ихэмсэг байдлаар:

	— Самуун цаг болох нь гэж би хувьдаа л боддог. Ер нь тэгээд миний бодлоор бол та мэтийн учир ёс мэдэх түрүү хүн мөн том лам нар эзэн хаандаа үнэн голоосоо сүжигтэй байхаас өөр арга алга гэнэ. 

	— Тийм ээ. Тэр ч аргагүй зөв. Тэгэх л хэрэгтэй байгаа юм гэж Бадам гуай толгой дохин өгүүлээд, зорьсон хэргээ одоо л хэлчхэж болох нь гэж бодоод, өндөлзвөл ноёнтон яриагаа ажиг ч үгүй үргэлжлүүлэн:

	— Түрүүхэн Даржаа гавж манайхаар морилж ирэхдээ ингэж айлдаж байна. «Хамба ламбугай эзэн хааныхаа өлмий бат оршихын төлөө мөргөл хийцгээ» гэж айлдаж гэнэ гээд түрүүчийн хэлсэн дээрээ нэмж өгүүлэхэд нь Бадам гуай тосож аваад:

	— Танд л гэж хэлэхэд Даржаа гавжийг олигтой хүн гэж би ер нь санадаггүй юм шүү. Тэр бид хоёр тохирдоггүй юм. Учир шалтгааны нь та сайн мэднэ байх, мөргөл өргөл хийнэ гэдэг бол буян бололгүй яах вэ. Тус ч болно л биз гээд хөлсөө арчиж бил ээ. 

	Ноёнтны гэргий нь хүүрнэлдээний үед дугараа аягалсаар байв. Удалгүй Бадам гуай ноёнтон хоёрын дуу шуу чангарч, ам нь зэгсэн халж, улаан зээрд болохын хэрд хоол ч болж, чанасан мах урдах ширээн дээр нь тавилаа. Хоолны түрүүнд хундага дүүрэн архи аягалж бариулав. Энэ үед Бадам гуай гэнэт аядаж, ноёны өөдөөс хараад:

	— Би, эртүүд Найртын Галч гэгчийн арван долоотой охиныг бор бэрх гэлцэхэд нь болоод бага хүүдээ эхнэр болгон авч заръя гэж бодоод хадаг тавьж худ ураг бололцож бил ээ. Тэгээд түүнээс өвс хадлангийн цагаас өмнө гэж, өдөр гаригийн нь тэгшийг харж, олигтойхон хурим ч хийлгүй, нэр төдий өнгөрөөе гээд тэр хавийнхаа өвгөд хөгшдөд хэлээд, одоогоос гурван хоногийн түрүүнд бэр буулгах гэж архи, мах бэлдээд, хүлээж байтал маань хүн ирж, бэр болох гэсэн хүн тань алга болчихлоо гэж дуулгалаа. Тэрүүний чухам учрыг өчигдөр сонсвол тэр бүсгүйг их наадам дээрээс нь үеийн үед ядуу хоосон явсан Сэдүүгийн Цэрэнпил гэгч хулгайлж аваачсан байж. Ингэж ядуу Сэдүүгийн хөвүүнд сүйт бэрээ хулгайлуулж нэр төрөө доромжлууллаа. Үүнээс болоод эхнэр хүүхдийн доог болж гүйцэх нь гэнгүүт ухасхийн босож, өврөө суйлав. Тэгээд зэхэж ирсэн аюуш хадгаа гаргаж, дэлгэн:

	— Баатар цагаан хааныхаа алтан хуулийг гартаа чанга барьж амьтан хүнийг сүр сүлдээрээ сүрдүүлэн дарж барьж байгаа анд ноёнтон минь та тэр муу Сэдүүгийн хүүгийн өврийн нь арьс махыг хуулж, ам хамраар нь шороо чулуу үмхүүлэн нүүр нурууг нь барж, цусыг нь урсгуулж өгнө үү гэж таныхаа хурц хууль, цэцэн оюунд түшиж, гуйж ирлээ би гээд өмнө нь очиж мэхийн, хадгаа барих зуур: Саяхан сургасан жороо хонгор соёолон морийг таны хүүд бэлэглэнэм. Хадгийг минь тогтоож, хэрэг үйлийг минь бүтээж хайрлана уу! гээд хүйтэн, хуурайгаар улайсхийн нүүрээ үрчийлгэв. 

	Ноёнтон хамраа сарнайлган ихэмсэг байдалтай:

	— Үгүй, Ер нь яасан их бэлэг вэ гээд босохыг завдан өндөлзөв. 

	— Зүгээр, зүгээр. Та сууж бай, сууж бай! Хааны хуулийг хатуу хурцаар барьж байгаа ноён минь шүү дээ та! Битгий бос гэвэл ноёнтон суугаа хэвээр хадгийг нь аваад:

	— За Бадам авгай, суу л даа гэв. 

	Бадам мэхэлзэн гэдрэгээ ухарч, толгойгоо илбэсээр байрандаа суулаа. 

	Галынхаа зүүнтээ инээмсэглэн цомцойж суугаа гэргийгээ ноёнтон мишилзэн хараад:

	— Хүү маань жороо шаргатай боллоо гэхэд гэргий нь Бадам гуайг эелдэгхнээр инээмсэглэн харж:

	— Яасан ч их бэлэг вэ. Харин хүү минь жороо шаргатай болох шив дээ. Хүү минь нааш ир. Бадам гуайд дугараа барь гээд хундага бялхам архи өгөв. 

	Бадам түүний нь омог бадрам аваад:

	— За, ааваасаа том ноён болж, надаас илүү баян болж яваарай! гэж ерөөгөөд, мэндчилэн уугаад жаал хүүгийн хоёр хацрыг үнсэв. 

	Ноён хатан хоёр зэрэг «ерөөл тогтог!» гээд баруун гараараа бөөгийн ёсоор наманчилсны дараа Бадам гуайг харж, хоолойгоо засаад, нүдээ хурдан хурдан цавчланхан байна. 

	— Би таныхаа хүссэн зорьсон хэргийг яавч бүтээж үзье. Ар өвөрт баян тарган гэгдэж нэр цолоо алдаршуулсан Бадам авгайд хэн хор хүргэнэ вэ, хэн нэр төрд нь хир тоос халдаана вэ тэр хүн миний гараас мултарч чадахгүй!

	Би танай тэндэх Аюушийн охины хуримд нөгөөдөр очих урилгатай. Тэнд очоод тэр Сэдүүгийн хүүгийн нүүр нурууг нь барж, улаан голыг нь шувтарчхамз. Тэр хуримд Сэдүүгийн хүү, өөрийнхөө охин хоёрыг заавал аваад оч гэнэ гэж та Найртын Галчид хэлүүлчихнэ биз! гээд Бадамыг эгцлэн харав. 

	— За, за. Та тэгж л хайрла гээд Бадам уйлсан, инээсэн хоёрын хооронд нүүрээ дэмий л үрчийлгэн мэхэлзэв. 

	Дараа нь архи ууж, мах идэж, начигнаж тачигнаж инээн хүүрнэлдэж, ухаан жолоогүй болтлоо согтоод:

	— Алдар ихт төрийн түшмэл, архи хатуут савын эзэн гэдэг бол та хоёроос л утгатай байна. Би ч та нарынхаа хишиг хайраас хүртэж, согтлоо, ханалаа. За ингээд би ч явж үзье дээ гээд Бадам гуай малгайгаа бариадахвал ноён, хатан хоёр «та суу, суу» гэлцэн байж хадаг барив. Бадам босож, тэр хоёрын гарыг барьж үнсээд за эртхэн муу хар эхнэртээ хүрч үзье дээ гээд малгайгаа өмсөж гарахад ноён хатан түүнийг хүндэтгэн үдэж мордууллаа. 

	Бадам гуай эндээс мордоод замынхаа хэдэн айлыг дайран гадаа нь байж нэг хоёр аяга архи уусаар явж үдшийн үнээнээр гаднаа давхиж ирээд:

	— Морь авцгаа! гэж хашхирвал хар гэргий нь гэрээсээ угтан гарч;

	— Яасан их согтчихоо вэ гэсээр мориноос нь буулгаж, хөтөлсөөр гэртээ оруулав. 

	Бадам гэртээ орж, хоймортоо суугаад

	— Миний муухай хар эхнэр, наашаа ирж, хувцсыг минь тайл гэхэд гэргий нь ар өвөрт нь гарч байж хувцсыг нь тайчлаа. 

	— Бид хоёр хэнд ч доромжлуулахгүй шүү! Хөөрхий... муу хар эхнэр минь, намайг орон дээрээ аваачиж унтуулчхаач, би чинь согтчихож ээ! Хэрэг үйл маань бүтсэн дээ! Биднийг хэн ч басамжилж чадахгүй. Удахгүй үзнэ вий, муу ноход гэх мэтчилэн Бадам чалчина аж. 

	— За ингээд унт даа! гэж эхнэр нь хөтлөөд, орон дээр нь аваачиж үдшийн үнээний халуун саамаас том хар аяганд дүүртэл хийж уулган, аргадасхийн унтуулав. 

	— Өглөө нар гараагүй байхад Найртын Галчийнх руу морьтой гурван хүн туж хатируулсаар явчихлаа гэж Раднаа урамтайхан өгүүлбэл Гамбал нүдээ бүлтийлгэн инээмсэглэж;

	— За даа тэр чинь хөгшин чоно хөвүүдээ дагуулаад Галч худынхаа гэр дэх, гаднахыг нь хоослох гэж араа шүдээ хавиран, уруул амаа долоосоор очих нь тэр дээ. Хөөрхий Галч, ганц охиноо баян Бадамд хайр гамгүй худалдаж, дээхнүүр зиндааны хүн болох гэж байсаар харин гал голомтоо баллуулж салах нь байлгүй дээ. Яадаг л сан бэ. Дориун баячуулынхаа дөрвийг нь сайн үзэг гээд дээшээ харж, хортойхноор тас тас инээнэ. 

	Раднаа эгдүүцэн;

	— Чи зөв хэллээ. Галч өвгөн Дарь хөгшин хоёр ариухан Должидыгоо алах хядах шахаад, амьд төдий орхисон юм байх. Тэр өглөө Цэрэнпилийнхээс Должидыгоо тархи түрүүгүй ташуурдаж хөөгөөд явахад Галчийг тэнд нь л олигтойхон мушгиад тавих ёстой байсан юм. Харин Цэрэнпил арай л гоомойдоод чадсангүй. Их юу л болоод орхив гэж, бодсон нь буруутжээ. Халаг минь! халаг минь мушгичихдаг л байж. 

	— Тийм ээ. Тэгдэг л байж. Цэрэнпил Должид хоёрыг тэд яагаад ч салгаж чадахгүй л дээ. Бадам гуай өчигдөр Эрдэнэ ноёныд очоод, шал согтуу буцаж явна гэнэ лээ. Бодвол нэг л юм хийх гэж явсан байлгүй гэж Гамбал царайгаа хувьсхийлгэн дуугарав. 

	— А, тэр чинь Эрдэнэ ноёны ам руу нэлээд ихээхэн юм гударчхаад ирсэн байх. Эрдэнэ ноён ямар цадаж ханах юм биш дээ. Одоо Галч Цэрэнпил хоёрынхоо хойноос өдөр гаргаж эхлэхээр очиж яваа нь тэр байх гээд Раднаа Гамбалынхаа өмнөөс харж бил ээ. 

	Бадам гуай Галчийнд ойртох тутам морио тас няс ташуурдан ардаа яваа хоёр хөвүүдээ хялав цалав харж «битгий хоцорцгоо» гэж зандчин, давхисаар Галчийн үүдэнд ирэв. 

	Галч өвгөн, Дарь хөгшин хоёр цайлж сууснаа морины туурайн төвөргөөнийг сонсоод; «Ай өнөөх маань л ирж байгаа байх» гэлцэн, ухасхийн босоцгоож очоод тотгоор шагайцгаав. Тэгтэл Бадам худ нь хоёр хүүтэйгээ гадаа нь ирж;

	— Гараад ир наашаа! гэж хашхирлаа. Галч тэр даруй нь гарч, хоёр гараа дэлгэн дохилзож;

	— Амрыг айлтгая, худ гуай минь мориноосоо бууж морилон орно уу гэж түгдчин дуугарвал, 

	— Би чамтай мэнд сайнаа мэдэлцэх гэж ирээгүй гэж Бадам зандраад хоёр хүүгээ эргэж харан;— Эдний газар гишгэж яваа малыг цөмийг нь хурааж ирээд үнээний нь хашаанд хаацгаа! Тэр хашаан дотор байгаа морьдыг нь барьж авчраад цэргэд нь уяад орхи гээд ташуураараа чөдөртэй морь, тугалын хашаа өөд заав. 

	Галч өвгөн хэлэх үгээ олж ядан, элгээ тэвэрчхээд бөгцийж байснаа, гэнэт ухаан орсон юм шиг мөн л хоёр гараа дэлгэж;

	— Худ гуай минь хайраа хамхилгүй, хүлцэж өршөөнө үү? гэж сөгдвөл Бадам улам догширч;

	— Ар биеийн чинь арьс махыг хуулуулна би. Алдар нэрийг минь аль муухайгаар хугалж, амьтан хүний элэг доог болгосныгоо зөв гэх үү чи? Бузар шившгийн янхан охиноо өглөө гэж хууран, агт морь, адуу мал, мөнгийг минь авчраагүй гэж үү чи! Тэр бүхний минь хуруу хугасгүй буцааж өгөхөөс гадна намайг гарз гайд оруулсныхаа хариуд чамлалтгүй их ял төлбөрт унаад байгаагаа мэдэж байна уу чи! гэж хашхирав. 

	Энэ үеэр Дарь хөгшин гэрээс сэмхэн гарч, дотроо багтарчхаад.

	«Ай бурхан тэнгэр минь өршөө! юу гэдэг нь болж хэл ам гардаг бол. Яасан ч үйл муутай үр төрж, ийм гайд унагах нь энэ вэ. Бадам худ нэгэнт ингэсэн хойно гадаа гэр дэхийг маань хуурайлж л сална байх» гэж бодно аж. 

	Гэрээсээ гараад Дарь хөгшний салганаж байгааг Бадам гуай хэд дахин хялам хийж хараад, 

	— Хөх өлөгчин чи, юү ирээд байна гэж бодоод гэрээсээ гарч хэл амаа долоож байгаа юм чи? Би хэн байна? Сайн хар! голыг чинь илбэж, голомтыг чинь хутгахаар Өвгөний Бадам, хоёр хүүгээ дагуулж ирээд байж байна. Танив уу чи? Бузар охин чинь, хоосон ядуу хүргэн чинь хаа байна? Тэднийгээ нааш нь бушуу гарга!

	— Өршөө худ гуай минь. Тийм л муу охин төрүүлсэн гэмтэй би. Охин минь аманд оршгүй ичгүүртэй нүглийн нүх эх эцэг хоёрынхоо өмнө малтчихаад байна шүү дээ гээд Дарь хөгшин хоёр нүднээсээ нулимс асгаруулав. 

	— Яаг гэж надад үүнийг хэлж байгаа юм бэ чи! Тэр охиныхоо малтсан нүглийн хар нүхэнд та нар өөрснөө булагдахаас биш хэн тэрүүнд чинь булагдах юм! Би бол өнөр баян, ар өвөрт дуурьссан алдар цуутай хүн. Гэр хотлоор тань аваачаад арьс махыг чинь дуртай цагтаа өвчүүлж, хуулуулах чадал над бий. Ихэс ноёдын өмнө алдалж хэвтэхдээ л түүний минь мэдэх болно та нар гэж загнан Бадам гуай ташуур хуруу хоёроо ээлжээр ёрдолзуулахад нь Галч, Дарь хоёр наманчлаад, бөгцийлдөж дэмий л мөргөн сөгдөж байв. 

	Энэ үед Бадамын хоёр хүү, Галчийн газар гишгэж яваа адуу малыг хөөж ирэн, үнээний нь хашаанаа хааж, морьдыг нь барьж авчраад цэргэд нь уяж байлаа. 

	Бадам авгай ташуураараа хөвүүд тийшээ зааж, Галч Дарь хоёрыг харж шал худлаа хүйтнээр инээгээд;

	— Миний хоёр хүүг харцгаа! Ямар шүү байна. Танай бузар өлөгчинтэй адилтгамаар байна уу? Би ийм л хоёр хүүтэй хүндээ. Ганцтын ганцыг, хоёртын хоёрыг хайр гамгүй суга шувт татаж чадахуйц хурц хумстай бүргэдийн хөвүүд шүү. Эдэнтэй та нар мэтийн муу ноход яасан ч тэнцэхгүй! Энэ хоёр юу ч хийж болох байх. Хэрэгтэй юмаа үеийн үед энэ хоёроос л хүртэж байх болно. Та нар үеийн үед өмх ясаа хэмх бут гишгүүлж байх болно. Ойлгомжтой биз? Явцгаа миний хойноос! гэж Галч Дарь хоёрыг зандраад, Бадам авгай үнээний хашаанаа буй мал тийш явлаа. 

	Галч, Дарь хоёр, Бадам авгайн хойноос даган үнээнийхээ хашааны үүдэнд очоод, элгээ тэврэн бээвийлдэж байхдаа «Аръяавал. Бид хоёрт яах ч арга алга. Хувь заяа, үйл тавилан маань ийм байж даа. Чүү чаа гэж амь залгаж байсан хэд гурван малаас маань хэдхэнийг ч болсон үлдээж өгвөл нь зүгээр сэн дээ. Яадаг юм бол доо» гэх мэтчилэн бодож хагас дутуу цээжилсэн маань аман дотроо шивгэнэн уншицгаана бололтой. 

	Бадам авгай мориноосоо үсрэн буунгуут үнээний нь хашааны үүдний шургаагуудыг мулт татан хаячхаад, хормойгоо шуучихсан зогсож байгаа хөвүүд тийшээ харж

	— Эндээс хамгийн том арван үхрийг нь туугаад хурдан гаргацгаа гэж зандрахад хөвүүд нь ухас хийлдэн, арван үхэр шилээд гаргав. 

	— Би таны янхан хөх охиныг хүн шиг хүний охин юм уу гэж эндүүрсэн дээрээс арван бод, хоёр морь зуун төгрөг, алтан бөгж аюуш хадаг золионд нь гэж өгчихжээ. Одоо тэр зөөрөө эгүүлэн авахдаа гарз гайд унасныхаа учир ял төлбөртэйгөөр буцааж авах ёстой байна. Дахиад эндээс таван сайн үхэр тууж гаргацгаа! Бас тэгээд тэр уяанд байгаа миний өгсөн хоёр морь, танай хоёр морины хамт минийх болох нь тэр. Алтан бөгж, аюуш хадаг, зуун төгрөгийг минь аваад ир гэж Галчид зандчин хэллээ. 

	Галч ухран хөх цагаан царайлж ээрүүтэн эрүүгээ хэд дахин давжгануулсны дараа арайхийж:

	— Худ гуай, худ гуай хүлцэж хайрлаач. Одоо хоёр сайн морь, таван сайн үнээг минь өөрийнхөө өгсөн малын хамт авах тань байна. Зуун төгрөгт тань хүрнэ байх гэж би санаж байна. Харин алтан бөгж, аюуш хадгуудыг тань буцааж барилгүй бид яах вэ. Ингээд өршөөж хайрлавал тань сайн сан гэчхээд Дарь тийш харж:

	— Тэр алтан бөгж, аюуш хадгуудыг нь авчирч худ гуайд барь л даа гэв. 

	Бадам авгай газар дэвслэн байж, гань галзуугаар:

	— Битгий галзуур! Би чамаас авах юмаа мэднэ. Намайг гай гарзад учруулчхаад бас зуун төгрөгийг минь идэж залгих нь уу? Яалаа ч гэсэн чамаас авч чадахаа л чадна. Миний зөөр үржиж төлжиж байдаг юм. Хаа ч байсан үржиж төлжихийгөө зогсоохгүй гэж мэд! Ноёд дээдсийн өмнө ардаа бургас үүрээд, ам хамраараа шороо үмхэж хэвтэхдээ миний зөөрийн үрждэг үрждэггүйг нь мэднэ дээ чи! гэчхээд хөвүүд тийшээ харж: Энэ малуудыг туугаад, тэр морьдоо хөтлөөд харьцгаа гэж дуугарлаа. 

	Хоёр хүү нь мориндоо мордож, морьдыг нь хөтлөөд, үхрүүдийг нь пижигнэтэл хөөгөөд омогтой гэдэг нь аргагүй дуу аялан явж одлоо. 

	Дарь хөгшин гэртээ гүйн орж алтан бөгж, аюуш хадгуудыг нь авч гараад, пэлх палх гүйж ирүүт хоёр нүднээсээ нулимс гоожуулан шугшран байж Бадам өөд сарвайхад, Бадам өмнөөс нь ууртай гэгчийн харж:

	— Аль нааш нь! гэж зандран авсныхаа дараа надаас энийг л авч иднэ дээ та нар гээд нүүрт нь пял хийтэл нулимчихлаа. 

	Ариухан Должид муу саравчныхаа завсраар нуугдан харж, Баян Бадамын зэрлэг араатан шиг авирлаж, адуу малыг нь сүргээр нь булаан авч «охин чинь бузар янхан» гэж ам хэлэнд оромгүй муухайгаар хараахад нь хоролхож, тэсэж ядаад, хэдэн удаа муужирч ухаан баларджээ. «Ээ халаг минь. Хүч тэнцэхүйц хөвүүн болж төрсөн ч болоосой би» гээд түрүүлгээ харж, үсээ угзчин хэвтсэнээ «охин төрсөндөө дутсан болж минь юү бил ээ. Аавынхаа цахиур бууг шүүрэн аваад «энэ Бадамыг алчхаад дараа нь үйлээрээ болъё» гэж шивнэн үхрийн хашааны хаалганы тэнд гань галзуурч байгаа Бадамын зантгар толгойд саравчны завсраар шагайн гохыг нь дарчихлаа. Буу нь чихээр тасалдан пирхийгээд үсэрсэнгүй. «Халаг минь чамайг даа» гээд. Туурганаа өлгөөстэй байгаа хэрэглэлийг яаран авч буугаа дариар чихлээд шагайн атгачихлаа. Бас л «пүр» хийн чихээрээ тасалдлаа. 

	Ингэсээр байтал Бадам авгай мориндоо мордоод хуруугаа ёрдолзуулан байж Галчид:

	— Чи маргааш Аюушийн охины хурим дээр, сайн сайхан охин хүргэн хоёроо аваад заавал очоорой. Тэнд хоёул төр хуримаа ёстойгоор нь хиймз. Хэрэв тэгж очихгүй бол чинь чамайг хүргэн охин хоёртой чинь хоолойгоор чинь оосорлоод аваачуулж, чадах хүн тэнд ирчихсэн байна гэж мэдээрэй чи! гэчхээд хоёр хөвүүнийхээ хойноос ергүүлэн явчихлаа. 

	Ариухан Должид, Бадамын яван явтал буугаа чихэлж, гохыг нь хэд дахин дарсан боловч пүр хийлгэн чихээр нь тасалдуулж гацаасны дараа саравчны баганыг буугаараа нэг удаа цохиод буугаа хаячхав. Тэгээд түрүүлгээ харж охилон хэвтэж бил ээ. Өнөөх буу нь аз болохдоо өнө удааны буудагдаагүй, чихэвч нь чийг татчихсан байжээ. 

	Галч Дарь хоёр хашааны хаалганы үүдэнд нэг удаа Бадамын хойноос хараад, хашаан дотор хоцорсон бяруу шүдлэн голтой хэдхэн үхрээ ажиж зогсох зуур: «Энэ хэрэг энүүгээр дуусахгүй нь шиг байна. Маргааш Аюушийн охины хурим дээр юуныхаа төр хурим хийе гэх нь тэр вэ. Тэнд нэг муу юм болж таарах нь байна даа» гэж нэгийг сэтгэн дотор нь харанхуйлан хөлөө ч хөдөлгөх тэнхээгүй, нүдээ зайртуулан шуухиналдаж байлаа. 

	Бадам ергүүлсээр явж хөвүүдээ гүйцэж очоод бардамнан хамраа сэртэсхийлгээд:

	— Хөвүүд минь иймэрхүү юманд хатуухан байх ёстой юм шүү дээ. Ер нь гартаа атгаж л авбал хайрлаж өрөвдсөний хэрэггүй шүү. Ингэж мөрөн дээрээ хүн болж, хөл дээрээ ноён болдог юм гэж мэдэх хэрэгтэй гээд замын хажуухнаа байгаа хэдэн сарампай байшин тийш хөмсгөө зангидан харж:

	— За байз, би эднийхээ гадаа байж хэдэн үг солиод явъя. Эндэх хогийн ноход байгаа бол уу гээд морио залан ташаагаа тулж, сайварлуулсаар одов. Тэгээд бяцхан хар байшингийн дэргэд очоод, хахир муухайгаар, 

	— Гамбал чи байна уу? Гараад ир наашаа! гэж хашхирна. Гамбал дуугүйхэн гарч, толгойгоо илбэн, юү гэхийг нь хүлээж зогслоо. 

	— Гэрт чинь хэн байна вэ?

	— Раднаа л бий. 

	— Хөзөр тоглож байна уу та нар?

	— Үгүй. Би энэ насандаа хөзөр гэдгийг барьж үзээгүй.

	— Тэр Раднаагаа гаргаад ир нааш нь! гэж Бадамын зандрахыг Раднаа сонсоод гэрээс гарч, мөн л юү гэхий нь хүлээн, толгойгоо илбэж зогсоно. 

	Бадам авгай тэр хоёрын царайг цагаригласан муухай нүдээр ээлжлэн харснаа:

	— Ер нь би та хоёртой жаал зуул юм ярих санаатай ирсэн юм. Та хоёрын гэр дэх гаднахыг мөн үйлдсэн хэрэг, ярьсан яриаг чинь нэвт мэдэж харж байна. Миний бэр болох гэж байсан Галчийн охиныг Сэдүүгийн муу Цэрэнпилд та нар хулгайлалцаж өгсөн байна. Тэгээд хэний эхнэрүүд үсийг нь хагалж, эхнэр болгож өгсөн бэ? Та нар үнэн мөний нь хэлэх үү? Үгүй юү? муу хар ноход! гэж загнав. 

	Гамбал ажигч үгүй, инээмсэглэн толгойгоо илээд:

	— Бадам гуай та худал хов жив хэнээс сонсоод ингэтлээ уурлаж явна вэ? Таныг хуураад, тав гурван төгрөг авч юү магад гэж горьдож хошуугаа худалддаг өөдгүй амьтад ганц нэг байж болох юм шүү. Тэгээд ч Галчийн Должид танай эргүү тэнэг хүүг голоод Сэдүүгийн Цэрэнпилд оргож очно уу, байна уу гэртээ хөгширнө үү, Раднаа бид хоёрт ямар пад байх юм бэ? Бас, ямар хүн Галчийн Должидыг эхнэр болгож, үсийг нь хагалсныг биднээс асуугаад ямар ашиг байх юм. Эхнэр болж, туйв зүүсэн Должид л хэлнэ биз гэж нялуунаар өгүүлэв. 

	Бадам улам хийрч, морин дээрээ өндөлзөн, ташуураа ёдолзуулан байж:

	— А бүр миний хүүг эргүү тэнэг гэж доромжилж байна бий та нар чинь, арьс махаа хуулуулахдаа ухаан орно байх та нар. Гайгүй ээ. Хүлээж битгий ядацгаа! гэж хашхирав. 

	— Өршөөгөөрэй Бадам гуай. Хүү тань үнэхээр эргүү тэнэг шүү дээ. Ноднин танд загнуулж зодуулсныхаа дараа өвөлжөө хаваржаа хоёроо түймэрдэх гэж чүдэнз асааж байхад нь Раднаа бид хоёр чүдэнзийг нь булааж авч, хорин жилд барагдашгүй, их бордоо, хоёр их бууцыг тань аварч бил ээ. Таны нэрийг хайрлаад л тэрүүнийг одоо хүртэл чихтэй амьтанд сонсгоогүй явснаа одоо л танд уур хилэнгээр тань далимдуулан хэлчхэв. Уучлаарай та, үүнээс үзвэл танай бууц бордоо аль нэг цагт шатаж сүйд болох байж гэж би боддог. Та оюун билэг сонор хурц хүн болохоор эрхбиш ойлгож анхаарч авна биз гэж найдаж байна бид гээд мишилзэн Раднаа тийш ирмэв. 

	Бадамын царай барсхийн нүдээ цавчилгүй Раднаа, Гамбал хоёрыг харж юу ч дуугаралгүй нэлээд зогссоны дараа морио залж, цааш эргэн ямар нэг юм бодсон байдалтай одож бил ээ. Түүний далд ортол Раднаа, Гамбал хоёр хойноос нь харж зогслоо. Гамбал Раднаа тийш харж: 

	— Хээрийн хөх чоно хөвд дээгүүр хөлбөрч л яваа нь энэ дээ. Энэний нас хэзээ төгсөж хээр хэвтэх бол. Халаг минь халаг гэж шогшроод нулимав. Раднаа зориг орсон байртай: 

	— Болж, болж. Чи зэгсэн хурц үгээр хоолойг нь хатгалаа. Хорыг хороор хортныг хутгаар дар гэдэг бол амьтай тэнцэм үнэтэй зэвсэг шүү. Чи минь Бадамаас хулчийлгүй, харин Бадамыг айлгачихлаа. Ийм болохоор чи ч эр хүн юм байна, баруун гараа аль гээд гарыг нь барьж тажигнатал инээвэл Гамбал шоолсон байртай араас нь харж; 

	— Чи минь Бадам гуайн нүүрээрээ харахад туулай болоод, хүний ард нуугддаг, нуруугаараа харахад нь баатар болоод хүний өмнө зогсдог хачин зантай хүн бэ! Ард олны түүх тийм биш шүү. Харин Раднаагийн түүх тийм л байж? гээд тажигнатал инээж бил ээ. 

	Раднаа их л хоролхож, үл мэдэг инээвхийлэн, тос дааварласан гөлчгөр зузаан хар духныхаа өтгөн хирдгэр хар хөмсгөө дээш доош нь болгож, урьхан харцтай хар нүдээ цавчлан байж, хариу юу хэлэхийгээ бодно бололтой. Тэгж байтлаа цамцныхаа хоёр ханцуй шамлаж аяганы чинээ хоёр булчингаа хэдэн удаа зангируулан хөдөлгөж өргөн тэвхгэр цээжээ заан;

	— За нөхөр Гамбал минь, гарын бяр үзэх зориг чамд байна уу? Эрүү амныхаа хурцаар өвгөний Бадамыг үр хүүхдэд нь хүрч тонилгосны минь баяр гээд хоёр алгаа дэлгэн барилдахыг урина. 

	Гамбал уулын даруу, өргөн цагаан царайгаа улам жавхаатай болгон, тормолзсон зоримог нүдээр инээмсэглэн харж;

	— Байлгүй яах вэ. Надад чинь ч булчин бий шүү. Гарын бөх ганц модонд цээжний бөх жаран модонд гэж сонссон уу чи? гээд Раднаатай барилдахыг завдан ханхар том цээжээ өрөн зогсов. 

	— Бас л эрүү амандаа намайгаа хатгах нь уу чи? «гарын бөх ганц модонд цээжний бөх жаран модонд» гэж юу хэлж байгаа юм бэ чи, чамайг хаялаа гээд юү гавих билээ. За больё доо яршиг гээд Раднаа гэр лүү явав. Гамбал Раднаагийн хойноос;

	— Хөөрхий минь чи ийм зориг муу, олхиогүйгээ надаас өөр хүнд битгий мэдэгдээрэй! Хүний доог, хогийн тоос болчихно шүү гэж алга ташин тачигнатал инээвэл Раднаа эргэж хараад. 

	— Би ч айгаагүй шүү. Харин чамайг тоохгүй байна гээд мөн л тачигнатал хөхрөөд гэртээ орчихлоо;

	Найз хоёр залуугийн ийнхүү эрхлэн зугаалж байгаа нь цэнгэл наргианы дээж цэцэн үгийн цэцэг навч шиг байж бил ээ. 

	Аюушийн Гүнжидийн хуримд гэж энд тэндээс хүн амьтан очиж л байж. 

	Энэ үед хуримд очно гэж бэлдэж байсан бундгар улаахан эхнэр дэргэдээ байгаа Хархандай тийш харж;

	— Адтай хүүхэн байх нь уу? Уулын цаанаас яасан ч муухай хар үүл нүүгэлтэн гарч байх юм дээ? Адтай хүүхний зутруу, заргатай хүний царай зүдрүү гэгчээр бороо хуртай байх нь уу? Цувтай явбал дээр юм биш үү? гэв. 

	— Чи ч яатлаа зүрхсэх юм бэ? Ямар Галчийн охиныг хүргэлцэх гээд молигодуулснаас чинь л дор юм болчхуузай гэж!» гээд инээлээ. 

	— Инээх ч юм алга байх аа. Хөөрхий Галч Дарь хоёр ганц охиноо баян хүнд барьж өгөх гэж байсаар юү болов доо. Тэнд айж гөлийснөөс болоод одоо хүртэл зүрх минь чичирч, бие минь салганах юм гэвэл, 

	— Даанч дээгүүр зантай болчхож гэлцдэг сэн. Би Галч Дарь хоёрыг ердөө ч хайрлахгүй дээ. Надад бол Цэрэнпил, Должид хоёр л өрөвдөлтэй байна гэж хариулав. 

	— Ядуу хоосон явна гэдэг хэцүү юм даа. Хэрэв Сэдүүгийн Цэрэнпил баян ноён хүний хүү байсан сан бол галч Дарь хоёр тэгж сүйд майд болж гүйлдэхгүй сэн байх. Харин амьсгаагаа дотогш нь татаад л дуугүйхэн хэвтэх сэн дээ. Юү ч болсон Должид ухарч Галч Дарь хоёрын гарт орох нь өнгөрсөн дөө. Цэрэнпилтэйгээ сууж л амрах ёстой гэвэл;

	— Хай чөтгөр бүү мэд. Ер нь явъя. Ингэж эрүү амаа билүүдэж байсаар хуримаас хожидчихвол яана гэж бундгар улаан эхнэр өгүүлэв. Тэгээд тэр хоёр цувралдан гадагш гарч, мориндоо мордоод, Аюушийнх руу шуугьтал ергүүлж одоцгоолоо. 

	Энэ үед Аюушийн зүүн урдаас морьтой олон хүн ирж явтлаа гэнэт бужигналдан зогсчихлоо. Тэдний дунд Аюушийн Гүнжид, түүнтэй зэрэгцэн яваа хоёр бүсгүй морьдынхоо амыг гэдрэг нь татчихаад, нүүрээ даран уйлалдчихлаа. Хажууд нь яваа хөвүүд цулбуурыг нь булаацалдан чангаалцалдана. Зарим нь морьдыг нь шавхчин ташуурдана. Гэтэл яавч явж өгөх биш. Гийчлэлцэж яваа өвгөн түрүү нь эгж хараад их л намбатайгаар:

	— Хүүхдүүд ээ, мориныхоо амыг татахаа больж, жолоогоо султгацгаа! Өвгөд ноёд, ээж аав нар тань хүлээж байна гээд аргадам хэлэв. Үгийг нь дагаж жолоогоо ер султгасангүй, харин морьдоосоо зориуд ойчих гэж тэмүүлцгээнэ аж. 

	Нэлээд удаан ингэж явсаар арай хийж Аюушийн гадаа авчирч морьдоос нь буулган гэрт оруулав. 

	Харь хадмын хатуу гарт орохынхоо өмнөхөн айл саахалт, ах дүү нараараа айлчилж, гийчилсэн бүсгүй хуримдаа ирэхийг үл хүсэн мориныхоо амыг ийнхүү татдаг нь хуучны заншил бил ээ. 

	Аюушийн гадаа олон морь уяатай. Гэрт гадаагүй үй олон хүнтэй ажээ. Гэрт баруун талаар нь Бадам авгай түрүүтэй өвгөд өмнөө тавагтай идээ тавиулчихсан цайлж сууцгаана аж. Хоймор талаар нь торгон алчуураар нүүрээ битүүлсэн охид дараа нь хөгшид эхнэрүүд зэрэгцэн сууцгаажээ. Тэд «За, хүүхдүүд маань ах дүү, төрөл саднаараа сайн сайхан айлчилж ирэв үү? Даашгүй бэлэг давшгүй хишиг хүртсэн байлгүй дээ» гэх мэтээр эртний заншил ёсоор асуухад» сайн сайхан айлчиллаа. Гарч багтахгүй бэлэгтэй, ганзаганд багтахгүй хишигтэй ирлээ бид» гэж өвгөн түрүү хариулав. 

	Галын зүүнээ архи аягалж суугаад, хоёр аяга амраалгүй дугараа явуулж байлаа. Хүн бүр ам халамцуу бололтой чанга чанга ярилцана. Толгойгоо өвдсөн байдалтай улаан торгон алчуур мушгисхийж толгойгоо боосон хөвүүд гадаа гэрт ажил хийж завгүй. Гадуур хүүхдүүд гүйлдэн, шуугилдана. Ингэсээр байтал хонх жингэнэн хангинах чимээ алсад сонстон, гэр дэх хүмүүс бужигналдан гадагш гарвал хар морь зэрэгцүүлж хөллөсөн, сүйх тэргэнд пүглэгэр хар юм ухаа тоос манаруулан ирж айсуй: Түүнийг хармагц «ноёнтон морилж яваа юм бол уу» гэж бодолхийлэн, хүн бүрийн дотор нэг л зэвүү хүйтэн оргих шиг болно. 

	Тэгээд хүмүүс морь авах гэлцээд Аюуш өвгөн тэргүүтэй арав хорин хүн угтаж тэрэгний дэргэд очоод малгайгаа аван дэмий л шилэн хүзүүгээ маажицгаан зогсоно. Удсан ч үгүй хангир жингэр хийлгэсээр тэрэгний дэргэд ирээд, морьдоо татвал тэрэгнээс хөх торгон дээлтэй, одон медаль зүүсэн Эрдэнэ ноён бага зэрэг ам халамцуу бололтой дээгүүр харан ихэмсэг зантай бууж ирээд, угтагчид мэндчилж мэхийсээр байтал тэднийг олигтой ч харалгүй, зөвхөн Аюуш тийш харж, ёсны төдий мэндлээд мушгир мушгир гишгэлэн гэр лүү алхлахад нь хүн үүд онгойлгож өгөв. 

	Энэ үед Цэрэнпил сайн буурлаараа хатируулж ирээд цэргэний хажууд бууж, морио уячхаад, хэнэг ч үгүй алхлан, гал тогооны гэрийн дэргэд цуглараад, хүүрнэлдэж байгаа хөвүүдийн дэргэд ирэв. 

	— Ээ Цэрэнпил! Чи хаанаас ирэв? Дахиад нэг туршаад үзэх гээ юү? гээд цөм шогтойгоор дотно инээлдвэл:

	— Хаанаас даа. Хүн амьтны олон байхыг хараад, уулзаж яриад явахад яадаг юм бол гэж бодоод ирлээ. Хэрэв эв нь тааралдвал дахиад туршаад үзэх зориг ч бий л дээ гээд инээв. 

	Ийнхүү тэдэнтэй Цэрэнпилийн ярилцаж байхыг гал тогооны гэрийн цаахна хүний ард үеийнхээ хэдэн бүсгүйтэй хамт байгаа Должид харчхаад нар сар үзсэн мэт хэдий их баярлавч мөн л санаа зовж ямар нэг юм бодон зогсоно. 

	Цэрэнпил энэ тэртэй ярилцсаар явж ариухан, Должиддоо дөхөж очоод, нүдээ ирмээд гэрийн араар орчхов. 

	Удсан ч үгүй нэг зайдуу газар янаг сэтгэлийн галд ээгдэж улайчихсан хацартай зайртанги уйтгартай хархан нүдээрээ хоёр залуу бие биеэ харалцан ярьж байлаа. 

	— Хайрт минь юү гэх гэж байна вэ?

	— Би юү ч гэх вэ дээ. Нэгэнт чиний эхнэр болсноос хойш юунаас ч хулчийх вэ. Тэр хэвээрээ л биз. Одоо ч оч, дараа ч оч ямар ялгаа байх юм бэ. Харин энэ гайхлууд гай түйтгэр тарих гэж байгаагүй байгаа даа? Аав чамайг чи очилгүй болохгүй гэж загнан байж энд ирүүллээ. Учиртай л байх. Би гайхах юм. Бас Эрдэнэ ноён яах гэж энд ирээ юм бол? Чи ер нь одоохон эндээс зайлж холдох юм биш үү. Би чинийхээ төлөө зовж байна гээд Должид сайхан Цэрэнпилийнхээ хацрыг халуухан гараараа илбэнхэн охилов. 

	Цэрэнпил ариухан Должидыгоо тэврэн аргадна:

	Хонгор минь биеэ барь л даа. Бүү уйл, хүн мэдвэл яана! Тэгтлээ юу л болоод орхив гэж. Хорвоогийн юм хорвоогоороо л сэлж шүргэж яваа нь энэ байлгүй дээ. Аль юмнаас айж, ичиж, чандага шиг хярж явах вэ дээ гээд мөн л нүднийхээ нулимсыг мэлмэрүүлэнхэн зогслоо. 

	Ингэж байх үед Аюушийн гэрийн өмнө дугуйруулан ширдэг дэвсэж дугуй байр засав. Хуримд уригдсан өвгөд, ноёд гадаалж, дугуй дэвсгэр дээр завилан сууцгаамагц цай аягалж, тавагтай цагаан идээ тавилаа. 

	Хуримынхан цагаан идээ амсаж, их л хөхөн наргиж байхад, шүүс бэлдэж тусалсан хөвүүд, залаадас авах гэсэн багачууд дугаригийн дотор талбайд бужигналдан, цааш нааш нь аяга таваг зөөж гүйлдэнэ аж. 

	Гийчид согтож байгаа бололтой, онгироо зарим нь дуу аялж цаана наана «аа! оо!» гэлцэж чанга чанга дуугаралдах нь түргэслээ. Буцалгамал өрөм хийсэн хоёр том хөнөг авчирч дугаригийн дундах талбайд тавив. Хадамд очих гэж байгаа Гүнжид бүсгүй, үеийнхээ хэдэн бүсгүйгээр хөтлүүлэн явж аяга дүүрэн өрмийг хуримынханд өгч амсуулав. Хуримынхан улам хөхөж, хуучны заншлаар «өрмөө! өрмөө!» гэж хашхиралдана. Тэгсээр байтал хоёр залуу хөнөгтэй өрмийг нь аваад зугтчихлаа. «Хүүе өрөм булаачихлаа» гэлцэн хүмүүс хойноос нь хөөж инээд хөөр болцгооно. 

	Энэ бол хүргэн хүүгийн талд хуримын өрөм шилжиж тэнд хурим үргэлжилнэ гэсэн тэмдэг аж. 

	Дугаригийн талбайд орж юм хүм хийж байгаа хөвүүдийн дундуур Цэрэнпилийн явж байхад Раднаа Гамбал хоёр тэргүүтэй хөвүүд тун их санаа зовсон янзтай хажууд нь ирээд:

	Цэрэнпил ээ! Чи эндээс бушуухан зайлж яваач! Биднийгээ битгий зовоогооч! Түрүүхэн Бадам гуай чамайг сэм сураглаж байсан гэнэлээ гэлээ. 

	— Яав л гэж. Санаагаа битгий зовцгоо! гэж Цэрэнпил огт тоомсоргүй. 

	Ингэсээр байтал, дугаригийн голд нэлээд согтосхийж, ташаа тулан ханхалзан суусан Эрдэнэ ноён, Бадам авгай хоёр хоорондоо шивэр авиар яриад дараа нь Эрдэнэ ноён хөмсгөө зангидан, мушгирсхийж, хүйтэн ширүүн харцаар ийш тийш харж, хуримынхныг чимээгээ намдацгаа гэж хашхирав. 

	Хүмүүс нэг зэрэг чимээгүй болов. Юу болох нь вэ гэж гайхаж гөлийсөн харцаар цөм ноёныг харна:

	Ноётон тэнд байгаа хэдэн залууг дэргэдээ ирүүлээд одоохон бургас аваад ирцгээ гэж тушаав. Хуримынхан хөгшин залуугүй цөм хэний маань жанчих нь вэ гэцгээн зүрхээ түгшиж уух, идэхээ ч байчхаад бүлэх залгичихсан юм шиг багалзуур нь гүрийлдэн, гөлийлдөж суув. 

	Удсан ч үгүй дугариг талбайн голд арзгар сарзгар бургас барьсан хөвүүд хүрээд ирэхийн хамт ноёнтон урагшаа давшисхийгээд:

	— Би эзэн хааны хуулийг эрс хатуугаар хөтөлж, эргүү мунхаг хүнийг энэ байгаа хүмүүсийн нүдний өмнө гэдэлзүүлж тоглоё гээд хүн бүрийн царайг нэгд нэггүй ажиглаад, сүр бадруулан сууна аж. 

	Хүн бүр хүйтэн хөлс асгаруулан, хөдлөхөө байчхаад, суугаа нь суугаагаараа, зогсоо нь зогсоогоороо гөлийлдөөд байлаа. Чингэтэл дотор дугаригт аяга барьж суусан гэрийн эзэн Аюуш босож:

	— Ихэмсэг ноёнтон минь өршөөж хайрлана уу, та. Гарсаар ганц охины минь энэ насны үйл ерөөлөөр заяагдсан энэ хурим дээр ийм хэрэг битгий гаргаач. Бид сүрдэн эмээж байна шүү гэж охилонхон гуйв. 

	— Дуугүй бай чи. Чиний оролцох хэрэг энд алга гэж ноён айхавтар хэрцгий харцаар хяламхийн харж зандчив. 

	Энэ үед Цэрэнпил ажиг ч үгүй зогсон ийш тийшээ харж: «Должидын минь, мөн найз нарын минь хэлдэг үнэн болох нь байна шүү. Үгүй тэгээд хэзээ ч гэсэн ийм юм болох л байсан байлгүй дээ. Нэгэнт ингэж эдний саварт орсноос хойш зугтаж гүйгээд ч яах билээ. Юү ч болсон, тэр шантаршгүй зоригтой эрийн байдлаар тэсэж л үзэхээс биш. Аз заяа байвал би амьд мэнд мултралгүй дээ» гэж сэтгэл шулуудан бодоод зогсож байлаа. 

	Ноёнтон, Найртын Галчийг эгцлэн харж:

	— Бос! Нааш ир! Чиний сайн сайхан хүргэн чинь энд байна уу? Би тэрүүнтэй чинь хэдэн үг зөрмөөр байна гэхэд Галч суудлаасаа бөгцийн босож өмнө нь очоод алгаа хавсран наманчилж чичиргэнэсэн хоолойгоор:

	— Миний охины зам мөрийг төөрүүлсэн ёстой хулгайч бузар амьтан энэ байна! гээд зэрлэг зэвүүн харцаар Цэрэнпил тийш харж, хатанги махигар хуруугаараа заав. 

	Ташаагаа тулан мушгилзан цавчлаагүй цагаан эрээн цагариг нүдээр, мах руу дугтчиж байгаа чоно мэт ноёнтон Цэрэнпилийг харж:

	— Аа! хүний охиныг хөндлөнгөөс нь дайрч, бусдын бэрийг ажиг ч үгүй хулгайлж аваад би бэрх цэцэн, хүчтэй, самбаатай гэж биеэ тоосон чийрэг улаан хөвүүн та мөн үү?

	Хааны хууль хатуу гэж эзний хууль эрчтэй гэж чи сонссон уу?

	Хатуу эр хонгоо бардаг, зоригтой эр зоогоо бардаг гэж чи мэдэх үү? Хулгайч хувхай нохой чи! Ядуу хоосон Сэдүүгийн хүү чи эртний уг гарлаасаа ар өвөрт алдар цуутай өнөр баян Бадам гуайн нэр төрийг эвдэж, хугалснаа зөв гэж байна уу? Хэл гэж шазуур зуун зандрав. 

	Цэрэнпил ажиг ч үгүй зоригтой золбоотой дөхөсхийн:

	— Эрхэмсэг ноёнтон та юун тухай зарлиг буулгаж байгаа юм бэ? Хүний ёс зөрчиж, ардын ёс алхсан адгийн муу явдлыг би хаа хэзээ үйлдсэн болж байна вэ? Галчийн Должид, Сэдүүгийн Цэрэнпил хоёр өөрснийхөө янаг ариун сэтгэлээрээ гэр бүл болох нь бусдад ямар хамаатай юм бэ. Ядуу өнчин ч гэсэн хүнтэй адил айл гэр болон аж төрж суудаг юм биш үү гэчихлээ. 

	Ноёнтон галзуурсан юм шиг ганирч, өмнөө байгаа аяганы тавиурыг тас няс, аяга тавгийг хар яр ойчтол балбаж: 

	— Нугын бургасанд нурууныхаа арьсыг барагдахад, уулын бургасанд ууцныхаа арьсыг хөндийрөхөд буриад хүний ёс жамыг, булгад хүний хэв заншлыг сайн мэдэх болно чи. Бушуулцгаа! Энэ нохойг барьцгаа! гэж хашхирав. 

	Тэнд байгаа зарим хөвүүд Цэрэнпилийг хайрлаж, өмгөөлөх ч байлаа гэсэн ноёны тушаалыг давах эрхгүй учир яая гэх вэ, ийм хэцүү хавчилтад орсон улс ёс төдий хандвал, баячуулын хөвүүд улай үзсэн ноход шиг гүйлдэж ирээд ханцуйнаас шүүрэн авч угзарцгаалаа. 

	— Бушуу! Дээл хувцсыг нь тайчаад хэвтүүлээдэх! гэж ноёнтон зандрав. 

	Нөгөө баячуулын хөвүүд Цэрэнпилийн хувцсыг урж тастан тайчих гэвэл Цэрэнпил царгиа чангаар. 

	— Больцгоо та нар! Би ийм айхавтар залхаалтад дурлахгүй ч гэсэн нэгэнт хэрэг зайлшгүй болсныг мэдэж авлаа. Тийм учраас язгууртан ноёны зарлигийг өөрөө гүйцэтгэе! гээд хуучин хөх даалимбан тэрлэгээ тайлж байхад нь элэг нимгэн, уян сэтгэлтэй хүмүүс энэ тэр юмны араар шурган нуугдаж явж дөхөөд, аман дотроо маань шивэр авир уншин ямар нэг аюулаас мултрахын тул хярж хэвтээ туулай шиг хоёр нүдээ бүлтийлгэлдэн: «Ай хөөрхий, ай хөөрхий, Бурхан минь» гэцгээнэ аж. 

	Аюушийн гандмал хөх дүнзэн байшингийн булангийн цаанаас зүрх нь түчигнэн, бүүр түүр ухаантай ухаангүй болчхоод цухалзаж байгаа ариухан Должид, Цэрэнпилийг дээлээ тайлж байхыг нь харуут:

	— Ай халаг минь дээ! Хайрт хонгор минь, хар муу санаатны саварт орж, балрах нь энэ үү? гэж дуугараад царайгаа гэнэт хувилгаж хувхай цагаан болгоод, гүйж очуут тэргэнд сойгоотой байгаа сайн буурлын хазаарын сагалдаргыг нь тайлчхаад, дугариг дотор гүйн оруут, царгиа чангаар: 

	— Хар дотортон хартай ч гэсэн хазаарт морь чинь яасан юм бэ? гэж хангинам хашхирав. 

	Нэг өвгөн гүйж ирээд:

	— Холд, холд! Ийм юмыг харж болдоггүй юм гээд Должидын гараас чангааж, байшингийн ард аваачив. 

	Дээлээ тайлаад, хэвтэх гэж байсан Цэрэнпэл, Должидынхоо үгийг тодхон сонсмогц хурамхан зуур сэхээ авч: «үгүй. Энэ чинь эрийн ёсоор тэмцэж үх. Эмээлтийн чадлаар давхиж үз гэж ардын баатрын тухай дуу байдаг шүү дээ» гэж бодуут барьж байгаа хүмүүсийн гараас гэнэт сэжин мултраад, харайн хүрч Эрдэнэ ноёны зүүн хөхөн дээр нь хүнд нударгаа лүс хийтэл тавьчихав. Язгуурт ноён ээ гэж ганцхан хашхираад, царай нь хөх цагаан болж үхэтхийн тас гэдрэгээ ойчлоо. 

	Хүн амьтан шуугилдаж, үймж, «хүүе, хаая» гэлцэж, зарим нь язгуурт ноён дээрээ бөөгнөрч, зарим нь Цэрэнпилийг барихаар хашхиралдан гүйлдэв. Цэрэнпил барих гэж гүйлдэж ирсэн баячуулын хөвүүдийг гуйвлан ойчтол хайр гамгүй дэлсчхээд, уяанд байгаа сайн бууралдаа гүйж очуут ууцан дээгүүр нь үсрэн мордоод, давхивал, сагалдаргагүй хазаар мултран хоцроод, хазааргүй мориороо тоос манаруулан давхисаар зугтан одов. 

	Цэрэнпил рүү шүдээ зууж, нүдээ улайлгаж довтолж байсан баячуулын чийрэг мангар хөвүүд тэр даруй хурдан сайн морьдыг шилж унаад, шийдэм барьцгаан хойноос нь салхи шиг нэхэцгээв. 

	Цэрэнпилийн сайн буурал амаргүй холч хурдан ч гэсэн удаж түдэлгүй гүйцэгдэх дөхлөө. Цэрэнпил аргаа барагдахдаа Салбайн цагаан нуур луу шууд давхин ус цайлалзуулан орчхов. 

	Энх тунх долгилж байсан тэр нуурын яг дунд Цэрэнпилийн буурал морины ганцхан толгой ил далд орон цухалзаж явах нь харагдана. 

	Нөгөө хөөн гүйцэх шахаж явсан хөвүүд нуурын эрэгт тулж түүнийг хараад «халаг минь, ялимгүй л хожимдлоо. Амьдаар нь барьж чадсангүй» гэцгээн «Тэр чинь усанд орж үхжээ» гээд эргэж ч харалгүй буцаад хурдлан тонилцгоожээ. 

	Аюушийн охины хурим мөндөрт цохиулсан шарилж, халгай шиг болчхов. Тэндээс буцаж яваа уруу царайтай хүмүүс зүүдэлсэн эссэнээ ойлгож ядсан мэт доош дээшээ харж, бодлогод дарагдаж сажлан гэлдрүүлцгээнэ аж. 

	Аюушийн гадаа шинэхэн цагаан эсгий дээр Эрдэнэ ноён дээлгүй, шал нойтон цамцтай хөхөрчихсөн уруулаа шазайж, шар ногоон шүдээ ярзайн, нүдээ хялайгаад, амьсгаагаа тээрч уухилан ухаангүй хэвтэнэ. Түүнийг баргар хар царайтай хүмүүс тойрон аяархнаар шивнэлдэж байв. 

	Ноёнд хавьтах ч дургүй, элгээ тэврээд тэдний гөлийлдөн зогсож байтал, дэргэд нь шууд тэрэг хүрээд ирлээ. Ноёнтныг дэвсгэртэй нь дамжилж аяархан өргөөд тэрэг дээр нь тавьсны дараа жууз тэрэг ч цааш эргэн хөдлөв. Бадам авгай тэргүүтэй дөрөв таван өвгөн мориндоо мордож, толгойгоо гудайлган хойноос нь дагалдан гэлдэрцгээв. 

	Өнөөх хуримын дугариг байсан газраа нэвс савс хөглөрчихсөн ширдэг, аяганы муусайн тавиур, мөн уруу гэдрэгээ харсан аяга таваг, хэмхэрхий хөнөг данх энд тэнд хэвтэнэ аж. Түүний дунд хоёр гурван нохой ур-урр гэлдэн байж, юм шиншлэн яс үс тас няс хэмлэнэ. 

	— Яасан ч хэцүү юм болох нь энэ вэ. Ямар салхи хий шиг айхтар муухай юманд дайралдав. Бас өнөөх тэр Сэдүүгийн нь хүү яачихлаа гэлцэнэ вэ. Ээ бурхан минь «Ингэсээр байтал юу л болдог бол гэх зэргээр ярин явж, ахимаг насны дүрлэгэр хар эхнэр газраар хэвтээ аяга таваг цуглуулан, шороо тоосыг нь арчин цэвэрлэж хураана. 

	Орой болох тутам огторгуйн өнгө улам харлаж алс тэртээ газар дор гэмээр аюултай том араатан архирч хүрхэрч байх мэт тэнгэр хүйтэн, доргиж нүргэлээд уул хад ёроолоосоо донсолж толгойн үс арзасхийх шиг болно. Бас зүс бороо зөгнөсөн юм шиг үхэр мал уянгатайгаар мөөрөлдөх нь сонстоно. 

	Удсан ч үгүй хүн бие биеэ харалгүй мөргөлдчихмөөр нүдээ аньсан ч, харсан ч ялгалгүй пад харанхуй болж, энд тэнд гялбаа гялбахад гашуудлын хар бүсээр ороогоод хэвтүүлчихсэн шиг зэвүү хүрэм сүртэй уул хад чимээ аниргүй урдуур хойгуур лүглийлдэн бараална аж. 

	Энэ үед Галчийн гадаа юу ч алга. Ямар нэг гай гамшигт дайралдаж голомтоороо сүйрсэн айлын хоосон нутаг мэт харлаж бараалаад байх нь ар нуруунаас юу юугүй хүйтэн хөлс гарах шиг болж, эндээс хурдхан зайлмаар санагдан дотор зарсхийгээд нэг л эвгүй. 

	Ингэсээр байтал гэнэт Галчийн үнээний хашааны ард дөрөө хан гэх чимээ гараад, нэг морьтой хүн цаашаа түвэр түвэр гишгүүлсээр холдож ойр орчим юу ч сонсогдохгүй болов. 

	Тэр шөнийн ёроолгүй нүх шиг харанхуйг арван долоотой идэрхэн Должид эрс шийдэмгий зоригоор хага зүсэн явж, эх эцэг хоёроосоо холдон одох юм гэж хэн мэдэх билээ!

	
13

	Тэр шөнийн пад харанхуйд Эрдэнэ ноёны дүнзэн байшингуудын өрхөөр оч улаа бутарч харагдана. «Гадуур тээг дээгүүр байгаа юмаа оруулцгаа. Хур бороо орох гэж байгааг мэдсээр байж та нар юу хийж байдаг юм бэ!» гэх мэтээр нэг цангинасан дуутай үглээ эхнэрийн гадаа гэрт янших сонстоно аж. «Бас ноёнтон маань яасан орой болно вэ! Их согтоод унтчихаа юм бол уу. Аль ямар нэг саад тотгор дайралдав уу. Хойноос нь очдог юм билүү гэж тэр эхнэрийн үглэх нь сонстов. 

	Тэгэхэд нь хатны тушаалаар дээл хувцас ширдэг гудас зэргийг гэрт оруулж яваа зарц хөвүүд, охид битүүхэн инээлдэж: «Хатантан маань ноёноо охид бэрээдтэй айлд унтуузай гэж жөтөөрхөөд бүлх залгисан юм шиг горойчхоод явах шив дээ. Хэрэв Даржаа гавж морилж ирээд дамраа бариад баруун орон дээр нь пижигнүүлж байсан сан бол ноёныгоо гурван сар ирэлгүй архидсан ч тоохгүй, хөл нь хөнгөрчхөөд баяр хөөр болон гунхалзан, гэдгэнэж явах сан даа» гэж шивэр авир шивнэлдэцгээнэ. 

	Тэгсээр байтал ноёнтны сүйх тэрэг бололтой хүнд нүсрээр хяхтнах түржигнэх чимээ сонсогдлоо. Гэсэн ч дугуйн нь хонхны жингэнэх чимээ ерөөсөө дуулдсангүй.

	Удсан ч үгүй гэрийн зүүнтээ тэрэг хүрч ирээд зогсоход дэргэдүүр нь морьтой олон хүн бай болж, цөм морьдоосоо сандрангуй буун, тэргийг нь тойрон үймэлдэцгээв. Хатантан гэрээс угтан гарч. 

	— Яасан орой ирэх юм. Ихээр согтчихоо юу? гээд хангинаж дуугаран дөхлөө. Нэг хүн чичирхийлсэн онхиогүй сулхан дуугаар:

	— Тогтож хайрла, тийм ч их согтоогүй. Нэг л тусгүй хэрэг болсон доо. Яая ч гэх вэ дээ. Тэгээд гэрт оруулахыг бодъё л доо гэж өгүүлбэл, ирэгчид цөм тэрэг рүү нь шавааралдлаа. Хатан ихэд сандран дуу алдаж:

	— Юү болж яачих нь энэ вэ? Хүндээр өвчлөв үү гэж тэдэнтэй түрцэлдэн тэмүүлнэ. 

	— Хатан гуай тогтож хайрла! Ноёноо гэрт оруулъя л даа гэж нэг хүн дуугарав. Тэр даруй эсгий дээр дамжлан, дөнгөж данган амьсгаатай ноёныг орон дээр нь аваачиж хэвтүүллээ. 

	Хатантан дэргэд нь гүйж очоод ажуут муужран гуйвлаж, өмнө нь сөхөрч суугаад, мэгшин охилох зуур:

	— Ингэхдээ энэ минь юү болж яачхаад ирэх нь энэ вэ? Үүний минь яачхаад авчрах нь энэ вэ та нар? Одоохон дацанд очиж, Даржаа гавжийг залж авчирцгаа гэх мэтээр ганирч эхлэв. 

	— Зүйтэй, зүйтэй. Лам доктор хоёрын аль нэгийг одоохон авчрах хэрэгтэй гэж ноён бичээч Борнойн Равдан өгүүллээ. 

	— Юуны чинь доктор. Үзэж сонсоогүй юмыг. Яасан юм лам бурхан маань, Даржаа гавжийг авчир гэж байна шүү би. Энэ минь юү болоод, яачихаа юм бэ? хэлж өгөөч Бадам гуай, танай л хэрэг бүтээх гэж эрүүл энх хүн өглөө явсан билээ. Хэлж өгөөч. Үүний яасны нь гээд уруугаа харан гөлийчхөөд байгаа Бадам тийш харж уйлна. 

	Бадам авгай урагшаа жаахан дөхөсхийгээд нэг удаа шуухинан уртаар сүүрс алдаж:

	— Ухаан зүүдэнд оромгүй хачин муухай юм болчихлоо доо. Сэдүүгийн золигийн хүүгийн нурууг жанчуулахаар хэвтүүлэх гэж байтал нь өдрийн гай дайрч тэр хар нохой нь мулт сэжин алдагдаад, ноёны маань зүүн хөхөн тус хэмх ёворчхоод, баригдалгүй зугтаачихсан. Тэгээд ч өөрөө усанд орж үхсэн байх. Тэгэлгүй ч яах вэ. Үхэг цаашаа! гэж өгүүлтэл, гэнэт Эрдэнэ ноёнтон «хорд» гэж нэг удаа муухай чимээ гараад, хоёр гурван удаа хоржигнотол хоолойгоо татан амьсгаа тасарлаа. 

	Хатантан нас барсан ноёноо тэврэн унаад, эхэр татан уйлснаа гэнэт ухасхийн босож Бадам авгайн хоёр хацраас базан нүүрийг нь улаан нэлий болтол маажиж «чамтай нэгийгээ үзнэ дээ би. Ноёны минь чи аваачиж алчихлаа» гээд нүүрт нь нулиман өгүүлшгүй муухайгаар харааж гарлаа. Тэгэхэд тэнд байсан хүмүүс «хатантан өршөөж хайрлаач. Та тайтгар гэж гуйн хоёр гараас нь эвтэй зөөлхнөөр хүндэтгэн барьж тайтгаруулан хорьцгооно. 

	Бадам авгай хүн болж хөлөө шороодсон цагаас хойш нүүрээ маажуулж, бусдын нус нулимс идэж хүнд улаан цайн загнуулж огтхон ч үзээгүй, харин өөрөө л ядуу дорой хүмүүсийг зөндөө доромжилж дур зоригоороо аашилж явдаг тул анх удаа тийм юм үзүүт багтран харанхуйлж нүүрийнхээ цус нулимс хоёрыг хормойгоороо арчаад юү ч дуугаралгүй хор шараа буцлан дэмий л нүүрээ үрчийлгэж охилох шиг дүр үзүүлээд зугуухан гадагш гаран одож бил ээ. 

	Ноёны хүүрийг тойроод зогсож байсан хүмүүс Өвгөний Бадамын гарч одсоны дараа нүүр нүүрээ харалцан тус тусдаа:

	«Дахиад өндийхөөсөө өнгөрсөн ноёныг сахиж, зогсоод ч яах юм бил ээ. Харин хууль муулийн талаар юу хийхийгээ гүйцэтгэх ёстой байна» гэж бодоцгоон эмгэнэлтэйгээр сууцгаав. 

	Борнойн Равдан хоолойгоо аяархан засаж:

	— За байз, өвгөд ноёд минь бид ингэж нүүр нүүрээ харалцаад суух хэрэг алга. Ноёныхоо нас барсан учрыг яах, юу хийх ёстой вэ гэдгийг л ярилцах юм биш үү. Одоохон хорийн думд зориуд хүн явуулж цагдаа ноён болоод эмч докторт мэдэгдэх нь зүйтэй биш үү. Ноёнтон маань эрх тааваараа байгаад талийгаагүй, муу санаатны гарт хорлогдсон шүү дээ. Энэ тухай мөрдлөг мундахгүй л болно байх гэвэл тэнд охилж суугаа хатан:

	— Ламыг л залъя. Даржаа гавж морилж ирэх байх. Мөргөж шүтдэг л лам маань шүү дээ гэчхээд уйлав. Бусад нь цөм «Тэгье, тэгье. Даржаа гавж морилж ирэлгүй яах вэ» гэлцээд бие биеэ харна. Энэ үед ноёны зарц болсноос хойш дөжиртлөө загнуулж, зодуулж зовсон Цэвэг, Хандмаа хоёр тохойгоороо сэм нудралцан, гадаа гарч «Хатантан маань ноёныхоо төлөө шаналж эхлээд уйлсан ч гэсэн сэтгэлд нь Даржаа гавж аль хэдийн заларч ирээд хуучин янзаараа манхайн сууж байж шүү дээ» гэж битүүхэн шоолж инээлдэнэ. 

	Удсан ч үгүй Борнойн Равдан дөрвөн дугуйтай тэргэнд хоёр морь хөллүүлэн, нэг хүний хамт Хорийн дум очих болж явахаар төхөөрч гарав. 

	Энэ үед уруу царайлсан Бадам авгай, шөнийн харанхуйд гөлмөө пар пар давиран хатанд хайр гамгүй загнуулж нүүр амаа уруулсандаа гомдоод юу ч шийдвэртэй сэтгэх чадалгүй уймран, шогшуулж явав. Тэгж явах хоорондоо: «За байз, ноёны хүүд бэлэглэнэ гэж амласан жороо шаргыгаа яадаг бил ээ? мэлзчихвэл юу болдог бол? Аль хэрэг явдлыг сөхөгдтөл чимээгүйхэн явдаг ч юм билүү. Үгүй энэ чинь маргаашаас эхлээд эднийх рүү ноёд сайдууд гээд л цувж алдана байх. Цагдаа ноён, доктор бас дүүмийн ноёд, тэд цөм над руу амаа ангайгаад ирдэг бол уу» гэх зэрэг олныг эргэцүүлэн бодсоор явж гэрийнхээ гадна хүрч ирэв. 

	Бадамын хар гэргий галаа өрдөн зарц барлаг охид хөвүүдээ унтацгаа гэж гал тогооныхоо байшин руу хөөчхөөд Бадамыгаа хүлээж ядан гэрт гадаа орж гарч байжээ. 

	Бадам авгай гэртээ зугуухан орж, бурхныхаа өмнө шууд очоод, ис тортог дагширсан том хар хүрд авч толгой дээрээ адис тавин, хэдэнтээ торчигнотол эргүүлээд буцааж тавив. Тэгээд хоймортоо ирж суух зуур маань шивнэн уншсаныхаа дараа шуухитнан санаа алдана. Зогсож байсан сахалтай хар гэргий нь их л санаа зовсон байдалтай Бадамынхаа дэргэд аяархан очиж тонгойн, өвдгөө нугалж гараа газар тулж шивнэн:

	— Юу боллоо гэлцэнэ вэ? Яасан хачин, аймшигтай юм дуулдана вэ? гэж асуух зуур Бадамынхаа шалба, зад маажуулсан нүүрийг ажуут, үгүй та чинь ингэхэд нүүрээ яачхаад яваа нь энэ вэ? Бургас шугуй руу орж, ширвүүлчих нь энэ үү? гээд нүдээ их болгоодхов. 

	— Чи ч юуныхаа бургас шугуйг дурсана вэ. Тийм нас аль хэдийн өнгөрсөн шүү дээ. Хүн болсоор хүнд зодуулж үзээгүй, харин Эрдэнэ ноёны галзуурсан эхнэрт л маажуулж, эхлээд л ийм юм үздэг юм байна. Ай хөөрхий амьд явахдаа элдвийн л юм үзэх юм даа гээд уйлах шахаж гараараа малгайгаа тулан доошоо хараад суучихлаа. 

	— Эрдэнэ ноёны эхнэр чиний нүүрийг гэнэт юу боллоо гэж мааждаг бил ээ? Чи тэрүүнтэй яасан юм бэ. Харин би ерөөс учрыг нь ойлгохоо байчихлаа гээд босон ухарч харданги царайтай хараад зогсоно. 

	— Яах юү байх вэ. Тэр эргүү эхнэр бид хоёрын хооронд ямар тооцоо байх вэ. Тэрүүнтэй намайг яачхаж гэв ээ чи? Ноёныхоо амь алдмагц л ноёны минь чи л алчихлаа гээд гүйж ирэнгүүт нүүр нүдгүй нулимж, нүүрийг минь маажчихлаа. Яая гэх вэ дээ. Тэрүүнтэй тэнд хэрэлдэж зодолдож байлтай биш. Дуугүйхэн гараад л хүрч ирлээ. 

	— Үгүй чи юү ярьж байгаа юм бэ? Ноён үхчихлээ гэж үү. Ай, бурхан өршөө. Юү болдог бол? Тэгээд чамайг ноёныг аллаа гэж байгаа юм уу тэр чинь?

	Бадам гэнэт хоёр гараараа зүрхээ дараад, нүүрээ үрчийлгэн «Ээ-э!» гэж янцаглав. Хар гэргий нь гүйж очоод, Бадамынхаа магнайг тулан барьж:

	— Ингэхдээ яах чинь энэ вэ? Дотор чинь багтарч байна уу?

	— Зүрх минь, зүрх минь «Ээ-э!» гэвэл гэргий нь улам сандарч аахилан:

	— Архи уух уу чи?

	— Авчир л даа халаагаад гэж Бадам аяархнаар өгүүлэв. Хар эхнэр гүйж эргэнэг дотроосоо өнөөх улаан гүцтэй архи гаргаж, шалмаг халаагаад аяга дүүрэн хийж өгөв. Хэд хэдэн аяга архи уусныхаа дараа Бадам авгай нэлээд согтож:

	— Үгүй би өглөөнөөс нааш юм бараг идсэнгүй. Идэх юм авчраач гээд харвал, хар гэрий нь:

	— Ай, харла. Айж бачимдсандаа болоод мартчихаад байна шүү би. Яахлаараа ийм болдог юм бэ хүн гээд эргэж таваг дүүрэн чанасан хүйтэн царцуу мах авчраад:Халаах уу гэв. 

	— Үгүй ээ, үгүй. Хүйтнээр идье гэж өмнөө тавиулчхаад чоно, нохой шиг зулгааж гарлаа. 

	Хар эхнэр, цай сандруу халааж аягалаад, урд нь тавьж, сүүрс алдаад Бадам тийш толгойгоо гилжийлгэн:

	— Эрдэнэ ноёны эхнэрт ингэтлээ нүүр амаа маажуулдаг чинь яасан муу ёрын юм бэ? Хүн амьтан харахлаараа элдэв янзаар ярилцана байхдаа. Тэгээд бас чамайг ноёныг аллаа гэдэг нь юү вэ, хөх өлөгчин чинь. Аль чамайг хэрэгт хийх санаатай юм бол уу? гэж уйлагнан өгүүлэв. 

	Бадам авгай нэг ч үг хэлсэнгүй, тавагтай махаа идэж бараад цадсан бололтой цай авч залгилчхаад нэг аяга архи ууж гэргий тийшээ хараад:

	— Намайг донсолгохуйц хэрэг гаруузай гэж чи сэтгэлээ зовж байгаа юм уу? Гайгүй байлгүй дээ. Хэрэв шүд амаа хавирсан ноёдын аашилбал ангайж чадахаа больтол нь таглачих таглаа болохуйц алт мөнгөний зүйл энэ дотор бий шүү дээ гээд хоймроо буй төмөр бүстэй жижиг авдрыг заан шал худлаа инээнэ. Эхнэр нь эгцлэн харж урам зориг орсон байртай мишилзээд:

	— Тийм нь ч тийм ээ. Чиний л эр чадлаараа цуглуулсан зөөр шүү дээ. Өөрт чинь тус болохгүй юм бол ямар хэрэгтэй энэ авдар дотор бээж ялзарч байх юм бэ гээд аяга дүүрэн архи Бадамд өгөв. Бадам түүний нь урамтай гэгчийн аваад:

	— Тэгэлгүй яах вэ! Бүүр цаашилбал жолоогүй жороо, хазааргүй хатирч морь ч олон шүү дээ. Бас хашаанд багтамгүй хоёр гурван зуун шар сүргээрээ бэлчиж явна даа? Бид юунаас хулчийх билээ гээд ташаагаа тулна. 

	Энэ минь амаа халаад хэлэв үү гэж хар гэргий нь бага зэрэг дургүйцэвч:

	— Нээрээ ч тийм дээ. Мөнгө сэцэн гэдэг шүү дээ. Үүнээс урьд ноёд алт мөнгө чулуудаад аль хэцүү юмнаас ангижирч байсны нь хоёр чихээрээ сонссон билээ би. Тэглээ ч гэсэн наргиан болгоход гээд хар хүн тийшээ харж шивнэн:

	— Мантахай, Манхуудай хоёр маань Цэрэнпилийг намналцаж, усанд шахаж оруулан, цааш нь харуулчхаад ирлээ гэж их л баяртай ирцгээсэн шүү. Тэр нь гай тотгор болохгүй байгаа даа. 

	— Яалаа гэж. Сэдүүгийн муу Цэрэнпил үхэх ёсоороо үхэж л дээ. Усанд унаад амьд гарлаа ч гэсэн түүний бөндгөр толгойд хусан шийдэм хэзээ нэг цагт буух л байсан юм гэж чи мэдээч! Яасан гэнэн цагаан сэтгэлтэй юм бэ чи чинь гээд шоолонгуй инээв. Хар гэргий нь дуурайх мэт инээмсэглэн:

	— Зайлаг цаашаа! Тийм бол тийм л юм биз гээд аман дотроо маань уншин, чимээгүй болно. 

	Яг энэ үед гадаа нохой хуцлаа. Бадам, гэргийтэйгээ хоёул эмээж шивэр авир гэлцэж, нас барсан Эрдэнэ ноён, Цэрэнпил хоёрыг дурсан бодоодохлоо. Удсан ч үгүй хөнгөн хөлтэй нэг юм явах шиг болж, хаалга түр гээд гаднаас Халзан ханхалзан орж ирлээ. 

	Бадам, эхнэр хоёр зүрхээ дарж, нэгэн зэрэг: «Аа| Халзан чи хүрээд ирэв үү» гэлцэн баяртай болно. Тэгээд Бадам инээмсэглэн:

	— Халзан чи наашаа суу л даа. Бид нохой хуцахаар юу ирэв гэж бодлоо шүү. Харин чи байж. Нохойтой өштөн хормойгүй, ноёнтой өштөн толгойгүй гэдэг шүү дээ. Чи минь манай нохойтой яагаад өштөн болчихоо вэ. Ингэсээр явж надтай өштэй болж, толгойгоо алдах гээгүй биз гээд хөхрөв. 

	— Бадам гуай та юу айлдаж байгаа юм бэ? Би танд үнэн сэтгэлээсээ шүтдэг ч түшиглэдэг ч, танаар туслуулдаг хүн шүү дээ. Би танай энэ нохойн бүр гөлөг байхад шоглоод айлгачхаж бил ээ. Түүнээс хойш одоо хүртэл түүнийг танай нохой ердөө мартдаггүй, дандаа л хар-хур гэдэг болчихсон юм гээд Бадам, эхнэр хоёрын царайг ээлжлэн, оготно шиг хулгай нүдээрээ харж суух завсар: «ингэсхийгээд л ярианыхаа дундуур арав таван мөнгө гуйя байз. Тэгвэл амархан өгчхөж магадгүй» гэж бодно. Тэгснээ Бадам авгайн маажуулчихсаныг хараад: «Нэг л юм болж дээ» гэж бодовч асуухаа зүрхшээнэ. 

	Бадам авгай Халзан тийш харж, хэсэг дуугүй сууснаа: «Энэ хөөрхий дөө даанч хөнгөн шингэн амьтан юм. Тав гурвыг атгуулчихвал тун ч амархнаар гартаа оруулж болох юм даа. Үгүй өчигдөр тэр муу Гамбал гэж нохой яг л мэдсэн юм шиг яс дайруулан хэлж шүү дээ. Яах вэ дээ, тэглээ ч гэсэн ийм амьтныг ялангуяа одоо үед ашиглахад учир их бий шүү» гэж бодов. 

	— За, Халзан чи өнөөдөр хаагуур явж, сонин юу сонсов доо. За захаас нь ярьж эхэл дээ гэж Бадам авгай мишилзэн асуугаад, хариу хүлээн сууна. 

	Халзан баруун хатавчинд суугаад, тэсгэлгүй, эргэнэг тийш нэг удаа харчхаад, ярихыг завдан, урагшаа давшлав. Тэгэхэд нь Бадамын хар гэргий бушуухан босож, таваг дотор түрүүхэн үлдээсэн өвдөл цөвдөл мах, мөлжүүртэй ясыг нэг аяганд хийж:

	— Халзаан! Энүүгээр уруулаа хөдөлгөөд, ярь л даа, хэл чинь ээдрэхээ болино гээд доогтойгоор инээн сарвайв. 

	Халзан түүний нь аваад, идэж, мөлжиж байн өгүүлж хэлсэн нь:

	— Бадам гуай, би өнөөдөр Галчийнхаар. Гамбалынхаар, Раднаагийнхаар орлоо. Бас Аюушийн охины хуримд очсон биш тэнд болсон юмыг цөмийг нь үзлээ. Охины нь наадамд хүн олигтой ч цугларсангүй. Тэгээд маргааш бэрээ буулгах гэж байгаа Дорж өвгөнийхөөр дайраад ирлээ гэвэл Бадам авгай гэргий тийшээ харж өрөөсөн нүдээ анивчсанаа их л сонирхсон бололтой, Халзаныг харан инээмсэглээд:

	— За тэгээд явсан газраар чинь сонин юу ярилцаж байна даа? Захаас нь ярь л даа!

	— Галчийнд ороход минь Галч Дарь хоёр охинтойгоо гурвуул их л охилсон бололтой нус нулимс цувуулчихсан амьтад байна бил ээ. Дарь хөгшин ярихдаа Бадам худын түйвээснээр л байгаа маань энэ дээ. Өнөөдөр Аюушийн охины хуримд оч гэж эцэг охин хоёрыг Эрдэнэ ноён дуудсан юм байх. Тэгээд явах байлгүй. Юу болох гээ юм бол бүү мэд. Урьд шөнө нойр минь ч хүрсэнгүй гэж байгаад охилж байна бил ээ. Тэндээс мордоод, Гамбалынд ирэхэд минь Гамбал намайг их л басамжилж: «За Халзан шаазгай хаанаас ирэв чи? Өвдөл түүх гэж ирэв үү? Тийм юм чинь манайд алга даа. Арил цаашаа» гэлээ. Тэндээс гараад Раднаагийнд орсон. Раднаа намайг хараад их л баярласан: «Манайд нэг оготно нүдлэх гээд байгаа. Тэрүүнд занга тавьж, няц цохих гэсэн юм сан. Халзан минь туслалцаач» гэж өгүүлэн, алга ташиж байгаад л тачигнаж инээлээ гэж өгүүлбэл нь Бадам авгай хөмсгөө зангидан:

	— Хм! Хар нохойнуудыг хараач. За цааш нь ярь. Аюушийн охины хуримд болсон хэргийн дараа тэнд байсан хүмүүс юү гэлцэж байна вэ? гэж сүрдүүлэнги дуугаар асуув. 

	— Цэрэнпил зоригтой, хатуу гартайдаа л нуруугаа бургасдуулж цус шороотой зууралдаж хэвтсэнгүй шүү. Ноёнд хэрэгтэйг нь өгөөд мултарч амжсан ч гэсэн амьд явж чадахгүй байсан нь харамсалтай. 

	Хар борхон буриад хүмүүсийн дотроос ноёдын өмнө нуруугаа балбуулж хэвтээгүй, эрс шийдвэртэй хариу өгч чадсан хамгийн анхны хүн энэ нутагт гарсан нь Цэрэнпил л шүү дээ гэж доогуур шивэр авир ярилцаж байна бил ээ. Бас тэгээд Эрдэнэ ноёныг их л ад үзэж: «Одоо цагт Эрдэнэ ноён гэгч чинь ард хүнийг хонинд орсон чоно шиг боорлож, үйл тамыг нь үздэг зэвүүн муухай харгис хүн дээ. Харин одоо л хэрэгтэйгээ аваад буцлаа. Ухаа орог! гэж шивэр авир шивнэлдэхийг нь сонслоо доо гээд Бадам авгайн урдаас хараалхана. 

	Бадам авгай царайгаа барайлган ууртайгаар:

	— Намайг юунд харав чи! Дорж өвгөнийд хүрсэн гэл үү? Тэр өвгөн юү гэж цэцэрхэж байна вэ?

	— Дорж өвгөн ч дургүй бололтой дуугарч сууна лээ дээ. «Миний бэрийн хурим төрийг цус шороогоор бялдаж идэх гэсэн байж дээ. Баавгай шиг Бадам, ирвэс шиг Эрдэнэ ноён хоёрт л гомдож байна би. Сэдүүгийн Цэрэнпилийг манайхаас өөр зодох газар олдоогүй ч биш байх. Тэр хоёртой ярилцах ч болсон торохгүй хэл надад бий дээ. Нүүртээ нулимс түрхүүлж, нуруундаа бургас боолгож байхыг минь буриад хүн үзэхгүйдээ гэж энэ шүтэгч бурханд шүтээнээ тахиж суугаа галдаа тангараг өргөж болох байна» гэнэ лээ гээд бас л тэссэнгүй Бадам авгайн нүүр өөд хараадхав. 

	Бадам гэргий тийшээ хялам гээд аман дотроо нэг юм дуугарав. Хар гэргий нь аяга дүүрэн архи хийж өгөхөд Бадам авгай тэрүүний нь нэг амьсгаагаар залгичхаад шүдээ зуусхийж:

	— Хар нохойнуудыг даа. Чадлаараа чалчицгааж л байг! Чоно ишгэндээ зөв, шонхор болжмортоо зөв гэгчээр Бадамын баруун гарт базуулахдаа мэдэх болно. За байз уу. Халзан чи намайг түшнэ гэж байна. Тэр чинь зөв. Би чамайг харалцана. Би ч чамд итгэж байна. Чихтэй толгой чирч яваа хүн болохоор шинэ юмыг дургүй газарт минь дусаалгүй, сонсгож явах хэрэгтэй чи. За юу гээд Халзаныг эгцлэн харж суулаа. 

	Халзан сүр сар босон толгойгоо илбэж:

	— Тэгэлгүй яах вэ гэж бялдуучлан дохилзоход Бадам тун эвгүйгээр, доромжлон харж, хүйтнээр мишилзээд: «даан ч хөнгөн юм даа. Төрх байдал чинь хараад л мэдэгдэх юм. Яая гэх вэ дээ. Ийм л болохоор хов зөөж хоёрын дунд хошуу худалдаж яваа биз дээ чи. Ингэж явсаар нэг газар л нам цохиулчхаад хэвтэнэ байх даа. Надад чи үнэхээр хайртай ч биш дээ, чамаас зөвхөн хов жив л сонсвол миний зорилго биелэх нь тэр» гэж санаад мөн л мишилзэж, нялуун зан гаргаж:

	— Халзан чи сонсоогүй яваа байх. Эрдэнэ ноёнтон маань гэртээ хүрүүт таалал төгссөн шүү дээ гэж аяархан өгүүлбэл, Халзан нүдээ бүлтийлгэн гөлийж, чагнасныхаа дараа нүүрээ зориуд үрчийлгэн охилох гэсэн маяг үзүүлж:

	— Хөөрхий минь. Яасан хачин юм бэ. Ноёнтон минь... Хөөрхий минь гээд Халзан бурхан тийш харж наманчлав. 

	— За, за боллоо! гэж Бадам зандрав. 

	Халзан дорхноо больж, Бадам, эхнэр хоёрыг ээлжлэн харж, доошоо суугаад, өнөөх аягатай юмнаас шал шул иднэ. 

	Бадам, Халзан тийш харж, сонсууштай юм ч дууслаа шүү дээ гэж залхуурсан байдалтай. 

	— За хө, орой болчихлоо. Халзан чи одоо явж болно. Харин маргааш энүүгээр ороод явах болсноо мэдэж байгаа биз чи. Өөр хэлэх юм алга гэл үү чи? гэж асуув. 

	Халзан мөн л сүр сар босон толгойгоо илбэж дохисны дараа:

	— Бадам гуай над арван төгрөг хайрлахгүй юү? гэх гэсэн юм би гэвэл:

	— Яах нь вэ чи?

	— Чухал хэрэгтэй болчхоод оо. 

	— Мөрийтэй тоглох л гээ биз дээ чи! Хаа хоосроо вэ?

	— Үгүй ээ, үгүй. Бадам гуай минь би мөрийтэй тоглох гээгүй. Хадланд гарах гэж л юм төхөөрөх гэсэн юм. 

	— А өвс хадаж өгөхөөр тохирвол өгч болно байх. Чи чинь хэчнээнийг хадаж өгч амжих вэ? Чамд болохоор хөлсийг нь горьтойхон өгч болно байх шүү. 

	— Бадам гуай тэгж өршөө л дөө! гээд Халзан дохилзоно. 

	— За, тэгэхээс л биш дээ. Чамд хүнс хоол байхгүй биз дээ. Манайхаас хоол хүнс авч хадландаа хэрэглэнэ биз. Тэгээд хийсэн ажил чинь түүний цэнд хүрэхтэй зэрэг би за одоо боллоо гэмз гээд аравтын улаан дэвсгэр дэрэн дороосоо авч сарвайв. Халзан очиж аваад. 

	— Баярлалаа. Та их тус боллоо гэж дохиод гадагш гарахыг завдтал:

	— Гэмгүй ээ. Ингэж бие биедээ туслалцах тавилантай хоёр болж шүү дээ гэж Бадам өгүүлээд хөхрөв. Хар эхнэр хөндлөнгөөс:

	— Халзан ч туслуулснаа овоо мэддэг ухаантай хүн шүү дээ, хөөрхий минь гэж Халзаныг онгироох санаатай өгүүлэв. 

	Халзан улам ч онгирон сагсганаж «за, баяртай!» гээд гадагш гарч бил ээ. 

	Халзаны гарсны дараа Бадам гэргийдээ:

	Тэнэг хүн өөрийгөө тэнгэрээс ах гэж боддоггүй ч гэсэн түүнтэй би адил гэж боддог юм гэнэ лээ. Түүн шиг Халзан надтай эн зэрэгцэнэ гэж боддог байх аа. Одоо ч гэсэн болсон хэрэг явдлын дараа элдвийн хов жив ийш тийш нь зөөж магадгүй аймшигтай л хүн шүү дээ. Хэрэг бүтээгээд, хэрэгцээгүй болсныг нь дараа ямар нэг аргаар цааш нь харуулчихвал сэтгэл амар суух сан. Тэр цагт мөн иймэрхүү хүн олдолгүй яах вэ гэж шивнэсхийн өгүүлэхэд хар эхнэр нь толгойгоо дохиж бил ээ. 

	Эрдэнэ ноёны гадаа саявтар хөллөгөөс нь салгасан дөрвөлжин хар тэрэг, цэргэнд нь эмээлтэй хэдэн морь уяатай байлаа. Гал зуухны нь байшингийн өрхөөр утаа баагьж, тэнд Цэвэг, Хандмаа хоёр хөлөрчихсөн, зав чөлөөгүй. Хонь саяхан нядалсан бололтой. Гал дээрх том тогоон дотор мах чанаж байв. Бас цай зэрэгцүүлэн чанана аж. 

	Гаднаас ноёны хатан Балжид шив шинэхэн хөх чисчүү дээл дээрээ улаан торгон орхимж зүүчихсэн орж ирүүт:

	— Хоол маань болж байна уу? Та нар чинь цай яасан удаан чанах юм бэ. Цайгаа домбо данхнуудад сүлээд, хоолоо тавагт хийж хурдан аваачицгаа. Өвчүү, дөрвөн өндөр, дал, бугалга, элэг, бөөр, сүүл, бас цус ер нь л сайн махыг нь шилж том тавагт овойтол хийгээд Даржаа гавжид аваачиж өгөөрэй гэж зааварлаад эгж гүйн гарч одов. 

	Цэвэг, Хандмаа хоёр, түүний гармагц бие биеэ харж, инээмсэглээд, Хм, хатан таны маань хөл хөнгөрчхөөд, талийгаач ноёныхоо тухай юу ч бодохгүй, сэтгэлд нь Даржаа гавж бялхчхаад явж байгаа даа гэлцэн аяархнаар хөөрөлдөнө. 

	Ноёны байдаг зуны байшин дотор баруун талд нь намхан бандан дээр олон давхар гудас, ширдэг шар торгон олбог дэвсгэртэй аж. Түүн дээр Даржаа гавж шар торгон дээл нөмрөөд хөл нүцгэн, шолхгор зузаан харвингаа илж, байсхийгээд л манан хөөрөгтэй тамхийг сарнагар улаан хамартаа татаж сууна. Тэр нь Балжидыг үе үе тэсэлгүй харна. 

	Энэ Даржаа гавж бол Бада нутагт нэртэй панзчин баян Пороонхины хүү болж төрсөн юм гэнэ лээ. Ноёны хатан Балжид ч мөн тэр нутгийн хүн байж. Хориод настай байхдаа тэр хоёр бие биедээ хайр дурлалаа илчилцгээсэн аж. Түүнээс хойш одоо хүртэл холбоогоо таслаагүй, харин улам бэхжүүлж иржээ. 

	Энэ хоёрын түүх намтрыг Эрдэнэ ноён хэдийгээр мэддэг байсан боловч Даржаа гавж хийдийн түрүү лам болж далай шиг элбэг хөрөнгөнөөсөө хишиг хүртээдэг болохоор гарт нь орж, лам шавийн барилдлагатай болсон юм байж. Тийм ч учраас хурал мөргөлийн үеэр Даржаа гавжийнд Балжидын очиход хориг хийдэггүй ч байжээ. Тэнд Балжид хонон өнжин байрлаж хивс дээгүүр дураараа тийчилж, бууз, хуушуур, чихэр боовоор дайлуулаад ирдэг юм гэж хөгшин залуугүй ярилцдаг болсон ажээ. 

	Даржаа гавжаас доош эгнэж суусан хүмүүс гавж ламбугай Балжидыг байн байн харахад нь ичингүйрэвч тус тусдаа эрих барьж маань уншин уруулаа хөдөлгөн сууцгааж бил ээ. 

	Тэдний хамгийн дээд талд суугаа хүн бол эртүүд бэр гуйлцаж, Бадам авгайтай хамт Галчийнд очсон баян цатгалангаараа Бадамаас давна байх гэлцдэг дээр үеийн зайсан хөх торгон дээлтэй Буд гуай ямаан цагаан сахлаа нэгэнт шувтраад ноёны гэргий тийш харж, — Ноёнтны маань шарил өөр гэрт үү? гэж асуувал: — Тийм ээ. Одоо халууны цаг болохоор сэрүүн зайтай гэрт оруулсан юм гэж хариулав. 

	— Хөөрхий минь дээ. Яасан ч эвгүйгээр нас барчих нь энэ вэ. Тэр гэмт этгээд бас яачихлаа гэл ээ?

	— Гэмт этгээд нь ганц тэр ч биш байх гэж би боддог. Бадам л элдвээр толгойг нь эргүүлж, өшөө хонзонг минь авч аль гэж аваачаад, тэрүүнээс гайтаж амиа алдчихлаа гэж би санах юм гэж хатантан уцаарлангуй дуугарав. 

	Өвгөн царайгаа барайлган

	— Тэгж болохгүй ээ. Олныг оройлон захирч явсан язгууртан хүн атлаа Бадам авгайн үгэнд орж, өшөө хонзон нэхэлцэж, явсаар амиа алдлаа гэж яаж болох вэ. Ер нь тэгж бодож ч, хэлж ч болохгүй. Бурхны шашинд буруу номтой, хааны хуульд харш явдалтай үеийн үед ядуу хоосон явдаг, дорд төрөлтний дотроос Сэдүүгийн Цэрэнпилээс өөр хэн хорлох вэ. Бадам авгай маань буянтай, бурхантай, дээд төрөлтний нэг шүү дээ. Тийм болохоор ноёнтны хөгшин та алдаатай үг хэлж байна шүү гээд Даржаа гавжийг харж: Тийм биз дээ. Та юу гэж айлдах вэ? гэв. 

	Даржаа хатан тийш хялам хийгээд, хоолойгоо хэдэнтээ засаж Будыг харан:

	— Харин л даа. Ямар учиртай юм бол доо. Бадам авгай гэгч маань бас л эрээ цээргүй хүн гэж би бодож урьд өргөл барьцынхаа малыг хямд үнээр надад худалдсангүй, өөр хүнд өглөө гэж ганцхан л тэрүүнээс болж намайг өшин, ам хэлэнд оромгүй муухайгаар загнаж бил ээ. Тэр ч бас хачин юм шүү. Тэр тухай Эрдэнэ ноёнд миний ярьж байсныг энэ Балжид сонссон байх ёстой. Би юү ч гэсэн хувраг хүн шүү дээ. Худал яагаад ч хэлэхгүй гэж бурхны өмнө тангарагласан юм шүү би гээд хамрынхаа тамхи сугсрав. 

	— Хөөрхий дөө. Тийм юм бий. Тэгэхлээр ноёны хөгшин та хоёрын санал нийлсэн юм байна гэж би мэдлээ гээд амаа ихээр ангайн дээшээ харж ха-ха инээн ямаан сахлаа шувтарна. Тэгэхэд нь хүмүүс бие биеэ харан тус тусдаа: «Буд гуай ч ер нь хэрийн юмнаас буцдаггүй зоригтойхон хүн байх нь ээ. Даржаа гавж, Балжид авгай хоёрт хортойхон хариу хэлчихлээ шүү» гэж бодсон бололтой, зарим нь хамраа сарталзуулан, зарим нь лам, хатан хоёрыг хулгай нүдээрээ сэм ажаад, доошоо харна. 

	Энэ ярианы шижим бол тун өөр юмнаас сурвалжтай аж. Хоёр гурван жилийн өмнө хийдийн лам хуврагууд ширээт ламаа шинээр томилох болжээ. Тэгэхэд тэд, хоёр өөр саналтай байж. Нэг хэсэг нь Даржаа гавжийг, нөгөө хэсэг нь ондоо ламыг ширээт болгох саналтай байж. Тэдний зөрж эхлэхэд энэ хийдэд мөргөдөг баяд, ноёд мөн л хоёр хэсэгт хуваагджээ. 

	Бадам авгай ширээтийг томилох цуглаан дээр: «Даржаа гавж бол ширээт болж чадахгүй хүн байгаа юм. Архич, панзач, садар самуун явдалтай, ховдог хомхой хүн. Урьд өргөл барьцын минь малыг чи өндөр үнээр авсангүй, панзархлаа. Чи хойд насандаа эрлэгийн орны халуун тамд унах болно. Эсвэл гэрийн чинээн гэдэстэй, хялгасны чинээ хоолойтой бэрд болж төрнө чи гэж ухаан зүүдэнд оршгүй муухайгаар загнасан юм» зэрэг айхавтар хатуу ширүүн үгээр довтолж бил ээ. 

	Энэ мэтийн үг хэлний улмаас Даржаа гавж ширээт лам болж чадсангүй, хуучин байрандаа үлдсэндээ хоролхож явдаг байжээ, Одоо тэрүүний нь үзүүр цухуйх нь гэж тэнд цуглагчид бодоцгоосон бололтой. 

	Удсан ч үгүй дуганы хонхны хангинан жингэнэх чимээ алсад сонстож, гаднаас нэг хүн тэвдүү орж ирээд:

	— Борнойн Равдан маань гийчид залаад аваад ирэв бололтой. Гурван том тэрэгтэй элч айсуй гэвэл, гэр дэх хүмүүс цөм сандарцгаан гадагш гарав. 

	Нөмгөн суусан Даржаа гавж шар торгон дээлээ хурдан гэгч нь өмсөөд, бүсээ бүсэлж, налбагар улаан орхимжоо нөмөрч, шалбигар шар овоодойгоо өмсөөд. Балжид руу харж уруулаа хөдөлгөв. Тэгэхэд нь Балжид, Даржаа гавж руу сэм дөхөж:

	— Юү вэ? гэж шивнэн асуув. 

	Гавж хошуугаа цорвойлгосхийн мөн л дөхөөд:

	— Хэлэх гэсэн юм аа ноёдоос зүрхшилгүй хэлчих хэрэгтэй шүү гэж шивнэчхээд гадагш яаран гарав. Балжид мөн л ламын хойноос даган гарлаа. Нөгөө ирж яваа элч нар хангир жингирхийлгэсээр ноёны байшингийн үүдэнд тулж ирээд зогсоход, угтаж гарсан хүмүүс малгайгаа аван дохицгоов. 

	Түрүүчийн тэрэгнээс цав цагаан хувцсан дээгүүрээ бор даавуун нөмрөг нөмөрсөн дөч эргэм настай өндөр шар орос, түүнийг дагалдан хүрэн торгон дээлтэй нахиудуу суунги хамартай, доголондуу буриад буув. Хоёр дахь тэрэгнээс мөн л цагаан хувцсан дээгүүрээ хүрэн шар нөмрөг нөмөрсөн гуч гаруй настай, нүдэндээ саравчтай пагдгар намхан биетэй, хавтгай царайтай орос буув. Түүнтэй хамт Борнойн Равдан сууж ирсэн байжээ. Гурав дахь нь Борнойн Равдан эндээс сууж очсон тэрэг аж. Түүн дотроос цагдаагийн дарга, докторын туслагч бололтой хүн шар модон хайрцаг тэврэн буув. 

	Цагдаа ноён тэрэгнээс буумагц, нөмрөгөө тайлж, тэрэг дотроо тавьчхаад хүмүүс тийш хараалахна. Түүний сүртэйг нь хэлэх юун. Мөр дээрх гялгар мөнгөн погон, цээжиндээ зүүсэн олон медаль, мөнгөн цацагтай сэлэм, нүүр гэрэлтэм гялалзсан хром гутал зэргийг нь хараад угтагчид сүрдэн ухарцгааж бил ээ. 

	Цагдаа ноён, эмч хоёр тун гөжүү ихэмсэг байдалтай учир сүрдэн дохицгоон зогсож байгаа хүмүүс тийш огтхон ч харахгүй, зөвхөн Даржаа гавжийг дээрэнгүйгээр хялайн харвал Даржаа гавж нэлбийсэн том орхимжоо буулгаад хар зандан эрих барьсан баруун гарынхаа алга дэлгэж, ноёны өргөө рүү морилон орохыг урин дохив. Цагдаа, ноён, эмч хүрэн торгон дээлтэй, дүүмийн ноён гурав цувралдан гэрт одов. Тэдний хойноос Даржаа ороод, төдий л удсангүй эргээд цухуйж «Ноёны хатан нааш орох хэрэгтэй болж» гээд хаалгаа хаачхав. Удалгүй хаалгыг дотроос нь тав яв түгжчихлээ. 

	— Энэ маань ингэхдээ юү болж байгаа нь энэ вэ. Аль нөгөөх акт маактаа бичиж эхлэх нь энэ юм бол уу? Үг хэл гарч, өшөө хонзонгоо авалцах гээ юм бол уу. Аль амгалан тайван аж түвшин өнгөрөх нь үү гэж Буд өвгөн дуугараад, ямаан сахлаа шувтранхан, уруугаа харж ямар нэг юм бодолхийлэн зогсоно. 

	— Хэн мэдэх вэ. Болох л юм нь болно биз. Төрийн төлөө оготно гэгчээр үгээ барж илүү дутуу юм ярилцаад ч яах вэ гээд Борнойн Равдан Буд өвгөн тийш уцаарлангуй харав. 

	Буд өвгөн Борнойн Равданы ширүүн дориун байгаад нь дургүйлхэвч, юү ч дуугаралгүй хитэсхийж: «Над мэтийн хүн энд байсны ч хэрэг алга юм шив дээ. Түрүүхэн лам, хатан хоёрын ярьж байснаас ч үзсэн иймэрхүү юм болох нь гэж бодогдмоор л байсан юм. Энэ ноён цагдаа ноён бас төлөөлөгч Аюушийн Дондог хоёр гэж ийм юм болоход л бахаа ханаж уут муутаа алт мөнгөөр дүүргэж буцдаг юм гэлцдэг нь ч яахын аргагүй үнэн байх. Харин нөгөө эмч нь ямар хүн юм бол доо. Эмч хүн болохоороо овоо нинжин сэтгэлтэй байж магадгүй шүү.

	Даржаа гавж хаалга түгжчихээд ёстой л үнэгний сүүлээр шарваж байгаа биз. Хэрэв халдах юм бол Даржаа гавжид ч эмзэг газар бий дээ. Яагаа вэ? Өнөөх ядуу Холхойн отгон хүүг би тэжээж хувцаслуулна, миний шавь бол гэж байж аргадаж гэртээ аваачаад чи номд муу байна гээд, хулсан үзгээр өрөөсөн нүдийг нь сох хатгачихсан юм гэдэг. Тэгэхэд нь Холхой хэдийгээр өшрөвч амаа хамхиад өнгөрсөн юм гэнэ лээ» гэх мэтээр бодож байжээ. 

	Гэрт Даржаа гавжийн айхавтар чанга инээх чимээ сонстон, хаалга онгойж, Балжидын хөл нь хөнгөрчихсөн баяр хөөр болон гарч гүйхээрээ явж гал тогооны байшин руу орчхов. Буд өвгөн Балжидын хойноос зэвүүцэн харж «хм» гээд:

	— За даа над шиг амьтан гэр лүүгээ гэлдэрвэл дээр болж байх шив дээ. Би нас барсан ноёныхоо хүүрийг ёс юм болохоор хүндэтгэж ирсэн юм. Тэр маань ч ийм л юм байх шив дээ гэж гомдолтой өгүүлээд цагаан мориныхоо цулбуур тайлж мордоод хатируулан одов. 

	Буд хатируулсаар явж далд орохын хамт эргэж нэг харчхаад «За байз уу яавал дээр вэ. Энэ болж байгаа явдлын тухай Бадам гуайд дуулгадаг юм билүү. Аль дэмий ч юм уу гэж бодлого болж явтлаа, үгүй ер нь сонсгосон нь дээр байх. Насаар чацуу зөөрөөр нутагтаа хоёулхнаа шүү дээ. Тэгээд ч эртүүд Галчийнд бурханд нь сүй тавьж, охины нь гуйхад би өвгөн түрүү нь болж очсон. Энэ бол намайг хүндэтгэж, дотночилсон хэрэг мөн байх юм. Бас тэгээд Бадам маань ч маапаантай л Бадам шүү дээ. Урьд минийхээ нэг нуруу өвсийг дур мэдэн авчихсан удаатай. Дараа нь бас мундаг хоёр шар, гурван морийг минь хулгайлаад худалдчихсан шүү дээ. 

	За тэр нь ч тэрдээ. Бас уржнан манайд өвс хадаж өгч байсан миний ууган хүүг үхтэл зодчихоод байсан Шаралдайн хүүг модон дотор аваачиж, хүзүүгээр нь дээсээр оосорлоод модны мөчрөөс дүүжилчих хэрэгтэй. Өөрийгөө боож үхсэн болог гэж байж модон дотор аваачилцаад дүүжлэлцэж өгсөн. Тэр нь нээрээ л Бадамын хэлснээр болж хүү минь гэм зэмгүй өнгөрч билээ. Ингээд ирэхдээ л Бадам гуай маань аймшигтай хар санаатай, айхтар цэцэн хүн байгаа юм даа» гэх мэтээр бодож, морио ташуурдан хурдалсаар Бадамынхан өөд одов. 

	Энэ үед Бадам авгай хаа ч яваагүй гэртээ байв. Тэр нь «Эрдэнэ ноёныд очсон ч болох л байсан. Гэхдээ өчигдөр орой ноёны галзуу гэргийд нүүрээ уруулчихсан. Тэгээд ч Даржаа гавж ноёныд очоод ноохойрч байгаа байх. Тэрүүнтэй бие биеэ хялайлцаж суух нь төвөг гэж бодсон байжээ. 

	Тэгээд түрүүний гурван элч Бадамынхны урдуурх дардан замаар ухаа тоос манаруулан, пижигнүүлж өнгөрөхөд Бадамын сэтгэл тийм ч тайван байсангүй. Хар эхнэрээ дуудаж «гадаа гараад архиар сэржим өргөөдхөөч Хэрээ, шаазгай шиг өлөн ховдог ямар амьтад ноёны хүүр дээр очоо бол. Орон дэлхий минь эзэн тэнгэр бурхан минь надад хор холбогдолгүйгээр өнгөрөөж хайрлана уу?» гээд царайгаа барайлган сууж бил ээ. 

	Одоо харин бага зэрэг тайвширсан бололтой. Хэмхэрхий тольд харж нүүрийнхээ шарх сорвит сүүний цөцгий түрхээд орон дээрээ өөдөө харж хэвтэх зуур: «Овоо дориун царайтай байна шүү би чинь. Хэрэв хөмсгөө зангидаад, хүйтнээр хараадахвал хэн ч гэсэн зүрх чичрэхгүй яах вэ. Бурхан буян хоёр намайг ийм болгож төрүүлсэн юм чинь. Бадамд хайрлах сэтгэл хаанаас бий болж хайран энэ царайг бузарлах вэ дээ. Хатуу ширүүн хүн байна шүү гэж хаан эцгээс медаль хишиг хайрлах цаг болсон юм биш үү дээ» гэж бодуут орон дээрээсээ босоодхов. 

	Энэ үед гаднаас Халзан орж ирээд дохилзон байхад нь Бадам эхнэртэйгээ хоёул их л сонирхсон байртай, тун зөөлхнөөр харна. Халзан тэрүүхэндээ суугаад:

	— Бадам гуай танай лагшин тунгалаг уу? гэж алга хавсран асуувал Бадам авгай үл мэдэг мишилзээд:

	— Яачхаж гэж бодов чи. Би бол хэр зэргийн юмны дор ойчихгүй хүн шүү. За хө, цаг нөхцөөж байхын хэрэг алга. Үзсэн сонссоноо яриадах гээд эгцлэн харав. 

	Халзан ийш тийш хараачлан шивгэнэсхийж:

	— Бадам гуай, өнөөх Цэрэнпил гэгч гайхал усанд унаж үхээгүй юм байна шүү гэж үгээ эхэлтэл Бадам эхнэртэйгээ хоёул суудлаасаа овсхийн, нүдээ бүлтийлгэлдэн:

	— Юу гэнэ ээ хө чи?! гэв. 

	— Тийм ээ, тийм. Нээрээ л дээ. Хөөж явсан хүмүүсийн буцсаны дараа мориныхоо хавирганд наалдаж явснаа уснаас гараад гэртээ очиж, морио хазаарлаад, ой руу давхиад явчихсан гэж би сэм доохнуур сонслоо. Бас урьд шөнө Галчийн Должид оргоод алга болчхож гэнэ. 

	Хаа очсон, яасны нь мэдэж ядаад, тэр хавийнхан хөл үймээн болж, ой тайгаар эрж хайж байна бил ээ. Боогоод үхчихсэн юм уу, аль Цэрэнпилтэйгээ нийлээд тонилоо юм уу. Бүү мэд. Галч Дарь хоёрын толгой нь эргэж газар мөргөчхөөд л байна бололтой гэчхээд Бадам хар эхнэр хоёрын царайг ээлжлэн харна. 

	Бадам хөмсгөө зангидан хэсэг дуугүй сууснаа:

	— Галчийн охин арав дахин алга болж, арав дахин боож үхсэн ч надад хамаа алга. Харин тэгэх тусмаа бүр сайн. Үгүй нөгөө гайхал Сэдүүгийн Цэрэнпил ашгүй гутлаа хатаалаа гэж бодсон минь амьд тонилсон байх нь ээ гэж хэлчхээд битүүхэн дотроо: «Тэр үйл буруут ямар л гай тотгор тарьдаг бол. Түүнийг ямар аргаар баривчлуулдаг бил ээ. Хуулийн газраас эрэх нь ч яах вэ эрнэ л биз. Тэгээд ч баривчилж чадахгүй л байхдаа. Олигтой эрж өгөх хүн олдох ч үгүй биз. Энэ хавийнхан, Цэрэнпилийг яасан ч баривчилж өгөхгүй дэгээ. Өөр л арга хайх хэрэгтэй болж. Яая даа байз, үгүй ер нь» гэж бодолхийлж нүд анин сууснаа «Яалаа гэж дээ, арга байх л ёстой. Үгүй энэ Халзан мэт, толгойгоо ч худалдахад бэлхэн хүнд мөнгө ихээхэн атгуулаад, Цэрэнпилийг харсан газартаа л хэвтүүлчих гээд тавихаас илүүтэй юм алга даг аа. Тэгэхээс л биш» гэж шийдээд, Халзаныг зэвүүн харцаар ажин сууна. 

	Халзан, Бадам авгайн өмнөөс хараадахсан биш эсрэг ширтсэн муухай цагариг хоёр нүднээс далдиран, толгойгоо час улаан цоргиулаар цоргиулсан мэт болж, бүлтгэр хоёр нүд нь бүлтрэн ойчих шиг боллоо. 

	Бадам авгай Халзаныг ширтээд хэсэг дуугүй суухдаа: «Ай даа энэ гайхал барахгүй байхаа. Гэлээ ч гэсэн мөнгө гэдэг маань хэрийн хүний чадахгүй юмыг нь чадуулдаг эд шүү дээ. Тийм болохоор энэ нохой чинь чадаж ч магадгүй. Юу ч гэсэн энийг л туршаад үзэхээс биш. Хэрэв миний найдварыг биелүүлэлгүй осолдох юм уу, эсвэл биелүүлж чадсан ч гэсэн дээ, ер нь цаашдаа энэнд итгэж болохгүй юм шүү. Нэгэнт л надад толгойгоо худалдсан болохоор үүний амь нас хоёр миний гарт байгаа юм шүү дээ» гэж бодож байжээ. 

	Гэнэт хаалга түр хийн онгойж, Буд зайсан ороод ирвэл тэд цөм босоцгоов. Буд зайсан бурханд мөргөв. Дараа нь амар мэндээ мэдэлцээд сууцгаалаа. 

	Бадамын хар эхнэр цай аягалж, таваг тавиад дугараа барив. Буд зайсан Бадам авгай хоёр, өвс ногооны ургац, адуу малын хүч таргыг асуулцан, дараа нь болж байгаа явдлын тухай ярилцаж эхлэв. 

	Бадам авгай үг чагнах санаатай бүлтийчхээд гөлийж суугаа Халзанг харж:

	— Халзан хоёулаа дараа тухтай ярья. Ноос ч алга, ногт ч алга, хоёр улаан зээрд чинь цуцах юм биш. Дараа хүрээд ирэхгүй юү чи. Дандаа зав муутай явдаг болохоор чи явах юм биш үү дээ гэж ёжтойгоор өгүүлбэл Халзан сүр сар босоод:

	— Тийм ээ тийм гээд дохилзон гадагш гарав. 

	Халзаны гармагц Бадам авгай Буд зайсан тийш харж:

	— Буд гуай та минь мэдээ чимээгүй гэнэт хаанаас хүрээд ирэх нь энэ вэ? Сонин сайхан юу байна даа? Ярина уу даа? гэчхээд амнаас нь юу гарах нь бол гэсэн байртай горьдон хүлээж урдаас нь харан сууна. 

	Буд зайсан сахлаа шувтранхан, Бадам түүний гэргий хоёрыг ээлжлэн нэг нэг харсны дараа:

	— Таны сонссон сониноос өөр юм надад алга даа. Тэгээд түүний хэргийн утга учир, үзүүр ёзоорыг нь сайн ойлгож амжаагүй л явна шүү би чинь. Ийм учраас ч тантай жаал жуул юм зөвлөх санаатай зориуд ирлээ гэв. 

	Бадам авгай толгой дохин:

	— Зөв дөө, нэг довын чулуугаар тоглож өссөн чацуутан гэж би таныг дандаа бодож явдаг. Тийм ч учраас холбоо түнш маань яалаа гэж хуучрах бил ээ. Үргэлж зузаан нягт байх ёстой. Тэгээд ч намайг гололгүй зөвлөх гэж ирсэнд тань би баярлаж байнам. Цэрэнпилд Эрдэнэ ноён цохиулж нас барчхаад дор дээргүй л үг яриа болж байгаа байлгүй. Тэр тухай үзсэн сонссоноо, мөн таныг өөрийнхөө санал бодлыг хэлэх байх гэж би бодож байна гэж их л нялуун зан гаргаж өгүүлэв.

	Буд зайсан Бадам авгай тийш өлийсхийж хараад, аяархнаар:

	— Та зөв ярьж байна. Би өнөөдөр Эрдэнэ ноёныд очоод ирлээ. Бодолтой л байгууштай боллоо гэж танд хэлье гэж бодлоо. Миний ирсэн зорилго энэ дээ. Та хүлцэж хайрлана биз гээд дуугүй болов. 

	Бадам авгайн царай барайн хариу юу ч дуугарахгүй суух хоорондоо: «Даржаа гавж л ноёны эхнэрийг урхидаж түүгээр намайг мэдүүлж, намайг хэрэгт хийх гэсэн нь зайлшгүй. Ноёны эхнэр бол Даржаа гавжийн үх гэвэл үхэх л хүн, тэр мэдээж. Энэ бол Даржаа бид хоёрын хооронд хоёр их мөнгөний мөргөлдөөн болдог бол уу? Аль пад харанхуйд хутга жад хоёрын тулалдаан болдог бол уу? Энийг би л шийддэг хэрэг болох нь дээ» гэж бодуут гэргий рүүгээ харж:

	— Чи гадаа гараач гэвэл гэргий нь дуртай дургүй гадаа гарав. Тэгсний дараа Буд зайсан тийш харж:

	— Буд гуай! гавжаас бурхан хараг би Даржаагаас айхгүй. Саяхан гарч тонилдог Халзаны хэлдэг л намайг илүү их зовоож байна. Буд гуай таны их хүү Базар хэр зэрэг зоригтой хатуу хүн билээ дээ? Бас шорынхоо үзүүрт цус түрхсэн хүн шүү дээ. Түүнийг миний сайн мэдэх болсныг та мэднэ шүү дээ. Тийм биз дээ гэв. 

	— Тийм ээ. Би ч мартахгүй л дээ. Хүү минь ч бас санаж, таныг хүндэтгэж явдаг байх гээд Буд толгойгоо илбэн суух зуур «Энэ гайт чинь яах нь вэ» гэж зүрхшив бололтой:

	Бадам авгай, Буд зайсны төвөгшөөж суугааг битүүхэн гадарлаад нүдээ зориуд муухай, хурц болгон эгцэлж хараад:

	— Таны хүүгийн санаж яваад би баярлаж байна. Өнөөх гайхал Сэдүүгийн Цэрэнпил амьд мэнд ой тайгад оргож гарсны нь бодоход хэцүү байна. Түүнийг нэг бол баривчилж хүргэх, эсвэл ямар нэг аргаар үгүй хийх хэрэгтэй байна. Үхсэн чөтгөрөөс амьд чөтгөр аюултай гэдэг шүү дээ. Та юу гэж бодож байна вэ? гэж асуув. 

	Буд зайсан гэнэт нүдээ томруулан өөдөөс нь гайхсан маягтай харж:

	— Үгүй, та ч юугаа яриадхав аа? Тэр чинь усанд унаж цаашаа харсан биш бил үү?

	— Би амьд явж байгааг нь лав мэдсэн учраас ийм үг хэлж, асуулгүй болохгүй байна гээд мөн л эгцлэн харвал, Буд зайсан сэтгэл түгшсэн байдалтай толгойгоо гилжийлгэн дуугүй сууснаа:

	— Баривчлахаас өөр яах вэ? гээд Бадамын ширүүн муухай харцаас далдиран, газар ширтэж: «Энэ чинь чи хариу өгөх ёстой сон гэж хүүг минь гараар Цэрэнпилийг үгүй хийлгэх гэх нь байна шүү. Энэний гарт ингээд орчих минь энэ байжээ. Арцах арга байхгүй шүү дээ» гэж сэтгээд сахлаа шувтарч ямар нэг юм бодож суулаа. 

	— За Буд гуай хэрэг нэгэнт ийм болсон хойно өөрийнхөө хүү Базарыг надтай уулзуулах л хэрэгтэй болж дээ та гээд Бадам авгай улам цаашилж бүр ч ширүүн догшин байдал гаргаадхав. 

	Буд зайсан яах ч аргагүй болж дэмий л нүдээ цавчланхан байж:

	— Тэгэхээс л биш дээ. Таныхаа үгээс би яалаа гэж булзах вэ дээ. Тэгээд та цааш нь өөрөө мэднэ биз дээ гээд сүүрс алдав. 

	Бадам авгай баярлан «нэг хэрэг бүтэх нь энэ дээ. Базар бол яггүй хатуу хүн байх ёстой. Мантахай минь ч түүнтэй хамт явах болно биз. Тэгээд чадах бүхний нь Халзанаар хийлгэсэн хойноо аргыг нь олчиход Халзан ямар гарзтай хүн биш. Бас Даржаа гавжийг ч дэндүү онгирч их юм болох гээд байвал нь зүрхшээд байх ч юу байх билээ» гэж сэтгэмэгц тэр бүхэн дотор нь багтахаа болив бололтой, гэнэт хуруугаа ёрдойлгон, 

	— Бурхан хараг. Өвгөний Бадам ядуу хоосон гайхлуудад амсуулах юмаа өөрөө шийдэхээс биш, Даржаа гавж шиг хийдийн ширээт болж адаад, гэнэ тэнэг бүсгүйчүүдийн чихэнд шивгэнэн өшөө хонзонгоо нэхэх гэж горьддог өөдгүй мулгуу хүн би биш ээ гэж ганирвал Буд зайсан толгой дохин зөвшөөрч, намуухнаар:

	— Бадам найз минь та зөв хэллээ. Сэтгэлээ зовсны хэрэггүй. Хамаг юм цөм танай гарт байна шүү дээ гэж тайтгаруулан үглэж бил ээ. 

	Дорж өвгөний гэрийн чанх урд гурван цэргэ мөн гэрийн нь зүүн хойно хоёр цэргэ шинээр бий болжээ. Эдгээр цэргийг холбож татсан хэцээс олон морь уяатай 

	байна. Гадуур нь хүний олныг хэлэх үү. Гэрийн нь зүүн хойно эмэгтэйчүүлийн дүгрэг төхөөрчээ. Тэнд эрээн мяраан дээлтэй эхнэрүүд, бас час улаан дээлтэй чавганц нар эгнэн ярайн сууна. Энэхүү дүгрэгийн яг дунд газар зуух дээр хоёр том тогоо тавиад шовгор өндөр малгайтай гархи хэлхээ чимэг зүүсэн гоё ганган бэрээд цай чанацгааж байв. Энэ зуухны хажууд зоосон урт модны үзүүрт суулгасан хөндлөн модны нэг үзүүрээс хонины түүхий гуя, нөгөө үзүүрт нь үйсэн бортоготой архи өлгөжээ. Энэ бол найр хуримын «туг» болгож, манайд нуур шиг их архи, болдог толгодын чинээ мах л гэсэн утгатай юм байжээ. Үүнийг «хөл мах, хөхүүр архи» гэж нэрлэдэг ажээ. 

	Доржийн хуучин модон байшинд баруунаар нь тааруухан хувцастай өвгөд зэрэгцэн сууцгаана. Бас залуучууд ч, дунд хэрийн настай эрчүүд ч дүүрэн. Хуучирч ноорсхийсэн хөх торгон дээлтэй Дорж өвгөн хойморт сууна аж. 

	Дорж өвгөн тооно өөдөө харж, нар хэр зэрэг орой болж байгааг ажиглана бололтой. 

	— Нар маань ч орой болж байх шиг байна. Ургууд маань тэндээс нохой цагт мордож гахай цагт энд буух ёстой юм сан. Тэр буух цаг нь ч дөхөж байх шиг байна. Төхөөрөх юм маань юу болж байгаа бол? гээд тэнд байгаа хүмүүсийг харав. 

	— Санаа зоволтгүй. Бэлэн болж байна. Хүмүүс ч амрахаа мэдэхгүй гүйлдэж харайлдаж, бэлтгэж л байна гэж Доржийн өндөр цагаан эхнэр царгиа хоолойгоор дуугарлаа. 

	Дорж өвгөн эхнэр өөдөө харж:

	— Хүн болсноос хойш бусдыг зарцлаад сууж үзээгүй болохоор би тэсэлгүй дуугарчих л юм даа гээд их л баяртай инээн; — За тэгвэл болох нь тэр. Анд нөхөд айл хөршийнхөө ачаар үйл, ерөөл маань сайн сайхан болж өөрөө бүтэж байгаа юм шиг байна шүү. Аюуш худ бид хоёр чадал тэнхээгээ харгалзалцан, худ ураг болсон юм шүү дээ. Хурим найр маань ч хэр чадалд маань таарах ёстой гэлцэж бил ээ. Аюуш худ бид хоёр бол, хар багаасаа арав тавыгаа хариулаад л аарц цагаагаар дутаагүй, амь аминдаа болоод л аж төрж ирсэн юм. Харин Найртын Галч шиг чадал чинээгээ мэдэхгүй, хэр хэмжээнээсээ хэтэртэл баяжсан Өвгөний Бадамтай худ ураг боллоо гэж бардамнан омгорхож байтлаа газар үмхэж ойчоод, ганц охиноо амьдаар алдчихаад, амаа ангайж хоцорсны нь бид харж байна шүү дээ. 

	Бас манай Аюуш худ баян ноёныг бялдуучилж гэх үү, ирвэс шиг Эрдэнэ ноён, барс шиг Бадам баян гэх мэтийн амьтдыг ганц охиныхоо хурим дээр урьж авчраад юу болсны нь та нар үзэж харсан шүү дээ. Тэр нь охины хурим биш, харин өвгөний Бадам, ядуу хоосон Цэрэнпилээс өшөөгөө авах гэсэн л хурим болж, үхэл цусаар бялдаж тараа биз дээ. Би тэгж үр хүүхдийнхээ үйл ерөөлийг баяд ноёдын ул болгож, хог шороонд зууралдуулахгүй ээ. Ийм ч учраас өвч зүрх минь хүйтнээр лугшиж, баяд ноёд ихэс дээдсийг хурим найртаа зориуд уриагүй юм. 

	Тэд урьсангүй гэж намайг яагаад л орхив гэж. Би баян ноён хүнийг ерөөсөө гуйдаг ч үгүй, тэдэнд долигонодог ч үгүй, өмнөө байгаа газрыг эрээ цээргүй гишгээд, хөлд тээглэсэн чулууг ийш тийш нь өнгөлчхөөд л явдаг юм шүү. Тэгээд хүч хөдөлмөрөөрөө улаан гараараа аж төрж суудаг айл хөрш анд нөхөд та нартайгаа хамт үр хүүхдээ хүн болгож үрээгээ морь болгож суугаа минь энэ дээ гэж өгүүлбэл, тэнд байгчид;

	— Зөв дөө зөв. Таныхаа хурим найрыг сайхнаар бүтээлцэлгүй яах вэ бид гэлцэн ам амандаа дуугарав. 

	Өвгөн түрүү болж байгаа Ерөөлт гэгч өндөр хөх өвгөний дараа ерөөлч болно гэж малгайнхаа залаанд сирч хадаг уяулсан улаан хамартай Оодон гэгч өндөр хар өвгөн өндөсхийн;

	— Дорж үеэл минь та зөв хэлж байна. Ноён хүн зодох шийдмээ эрэх, баян хүн идэх тэвшээ эрэх гэдэг шүү дээ. Энд маань зодох ноён, идэх баян алга юм байна. Ийм хурим найр би энэ насандаа үзээгүй гэж хэлж болно байх. Баяр минь цээжиндээ багтахгүй нь. Тийм учраас цээж маань ханхар, сэтгэл маань тэнүүн хурим төрөө амар төвшин сууцгааж идэцгээх нь байна. Баяд ноёд маань Эрдэнэ ноёныхоо сэвс дээр орилолдож, өшөө хорсол, хов живээ тоочицгоон, алт мөнгөөр ам хамраа таглалцаж байна гэнэ лээ. Думээс ирсэн ноёд халаас дүүрэн буцна байх гэж горьдоцгоон, дүрээ буруулж, царайгаа хүйтрүүлэн, мөрдөлт, мөшгөлтөө эхэлж гэнэ. Бас тэгээд тэдний гайгаар хүн амьтан зовж, нуруугаа цусдуулахгүй л бол зүгээр юм сан даа. Эвт шаазгай буга барина гэгчээр шивгэнэх нэг үгтэй, чимхэх нэг махтай байх ёстой юм шүү бид гэж дуугарав. 

	— Оодон найз минь та яах аргагүй зөв хэлж байна шүү. Цаг цагаараа байдаггүй, цахилдаг хөхөөрөө байдаггүй. Хүн хүчтэй хөлөг хурдтай байдаг юм. Дарагдсан газар өмхрөх үгүй, дарсан байшин өмхөрч ялзардаг юм. Дарлагдсан хүн ард мөхөхгүй, дарласан ноёд баяд мөхөж алга болох тавилантай юм гэж нэг орос өвгөн надад хэлж бил ээ. Тэр үнэн байх гэж би санаж явдаг. Алтан дэлхий нойрсдоггүй эргэж л байдаг юм, ард хүн цуцдаггүй тэмцэж л байдаг юм гэж ерөөлт өвгөний өгүүлэхэд цуглагчид «Тийм ээ. Та зөв ярьж байна. Алтан дэлхий ургацын төлөө дандаа сэрүүн. Ард хүн жаргалын төлөө хэзээд үнэнч гэж ардын цэцэн үг бий» гэлцэж ам амандаа дуугарна. 

	Оодой өвгөн бага зэрэг хүйтнээр мишилзээд:

	— Нүүрээрээ харахад нь чандага болоод бэмбэгэнэж, нуруугаараа харахад нь баатар болоод ханхалзаж байх хэрэг алга. Сэдүүгийн Цэрэнпил шиг баяны гарт баригдалгүй, ноёны өмнө бөхийлгүй идэрхэг баатар хүчээрээ, эрс хатуу зоригоороо хариу тавьж чадах тийм чадалтай, тийм зоригтой байна гэдэг бол ёстой л сайн хэрэг шүү дээ гээд толгойгоо хөдөлгөн сууж бил ээ. 

	Энэ үед нэг хүн гаднаас орж ирээд сандруугаар:

	— Ургууд маань угтлагын газарт хүрээд ирлээ. Наад цаад хоёроос нь нар булаацалдаж эхлээд, хурдан буурал морьтой нэг хүн хуй салхи шиг, хашаа хороон дээгүүр дүүлэн харайлгаж гараад, нар булаачихлаа. Хэн бол? гээд нүдээ том болгож, шивнэсхийн өгүүлэв. 

	Нар бол жаргал, булаацалдаан бол тэмцэл гэдэг. Тийм учраас нар булаацалдах гэдэг бол жаргалын төлөө залуу үеийнхний тэмцэл юм байхгүй юү. 

	Дорж өвгөн өндөсхийн мөн л нүдээ бүлтийгээд:

	— Үгүй өнөөх Цэрэнпил явж байгаа юм биш биз дээ. Хэрэв мөн бол яах гэж ийм олны хөл газраар явна вэ? гээд яаж мэдэх вэ? Магадгүй шүү. Зоригтой эрийн сэтгэл уудам гэдэг. Явж ч байж мэднэ гээд санаа зовсон байдалтай бодлого болон сууна. 

	Гаднаас бас нэг хүн орж ирээд:

	— Ургуудын маань тэмээ эрээчин гадаа хүрч ирээд байна л гэвэл өвгөн түрүү ерөөлт угтаж аваад, хуримын ёс баримтлан:

	Тэмээний сураг энэ хавиар гарч гэнэ үү гэж асуувал:

	— Тийм гэнэ ээ. 

	— За тэгвэл урд гэрт оруулахаас даа гэж зөвшөөрөхөд нь тэр хүн гадагш гүйн гарч одов. 

	Тэмээ эрж яваа гэдэг бол их учир утгатай ажээ. Эрт урьдын цагт алс холоос ирж яваа ургууд андуураад хурим хийж байгаа өөр газар буучхаад ичгүүртэй юм болж гэнэ. Тэгээд бид тэмээний эрэлчид гэж хэлээд ёстой очих гэсэн газраа олох сураглах туршуул гаргаж л дээ. Тэмээний эрэлч гэдэг бол ийм учиртай аж. 

	Удсан ч үгүй гаднаас гурван хүн орж ирээд, бурханд мөргөж, мэнд мэдээд, суусны дараа өнөөх тэмээний эрэлчдийн өвгөн түрүү болж ирсэн намхан шар өвгөн эхлээд:

	— Бид айл ах дүүдээ алдартай, ард олондоо хүндтэй. Ачтын Аюуш гэгчийн тэмээн сүргээс гурван жилийн өмнө алдсан туг ширээ бөхтэй ширүүн сайхан зогдортой харагч ингэ эрж гарсан бил ээ. 

	Тэгээд энэ хавиар сурагтай гэж үнэнч хүний үгээр шударга хүний заавраар уулын өндрийг давж, усны өргөнийг гаталж, уяагаар дүүрэн хөлгийн тань олныг хараад, сэтгэлээр тэнүүн хүмүүсийн тань мэндийг мэдэж ирлээ бид. Сурагтай тэмээ маань сургаараа, зүстэй тэмээ маань зүсээрээ байгаа бол уу? гэж асуувал өвгөн түрүүн Ерөөлт хоолойгоо засаад:

	— Харин таны сураглаж яваатай адилхан нэг тэмээ аль эртүүд энэ гэрийн эзэн Эрдэнийн Дорж өвгөний сүрэгтэй нийлээд, ижилсчихсэн байж бил ээ. Мөн бишийг нь би үнэндээ мэдэхгүй. Та л шинжиж үзээд, шившиж харахдаа л таних байлгүй. Манай хөвүүд авчирч үзүүлнэ биз. Орон нутаг маань уудам, ус гол нь тунгалаг, ургац ногоо шимтэй юм даа, олон жил хурлагдаж, эмнэгшин догширсон байлгүй дээ. Хазаарлавал тань хазаж магадгүй, унавал тань булгиж ч мэднэ. Урд хөлдөө ууртай, хойд хөлдөө хоригтой юм шүү. Ойр нь хүрэхдээ болгоомжилсхийж, унаж үзэхдээ шалавласхийнэ биз дээ гэж хэлчхээд инээмсэглэн суув. 

	Тэгж байтал гурван хар хүн халуун бүлээн арзыг гурван том аяганд бялхтал хийж авчраад:

	— Сурагтай тэмээ тань гурван жилийн бэлчээрт явахдаа эмнэгшиж гурван төлтэй болсон... байна лээ шүү. Бид арай хийж барьж авчирлаа. Жолоог нь барьж жороог нь үзнэ үү, та. Дошгинд нь эндүүрч биш гэлгүй омогтойд нь андуурч ондоо гэлгүй тогтоож хайрлана уу гээд өгөв. 

	Тэмээ эрж яваа гурван хүн аяга дүүрэн арзыг нь гартаа бариад, өнөөх өвгөн түрүү намхан шар өвгөн, толгойгоо гилжийлгэсхийн, аягатай арзыг шинжсэн байдалтай харсныхаа дараа:

	— Ширээ бөхтэй, ширүүн зогдортой харагч ингэ маань энэ мөн бололтой. Омогтой дошгины нь унаж үзээд мэдье бид гэв. Тэгээд гурвуул аяга дүүрэн арз уугаад: Энэ маань дийлдэшгүй хатуу амтай, тогтошгүй ширүүн булгиатай болж шүү гэж үрчийцгээн суухад нь Ерөөлт өвгөн хамраа сэртэлзүүлэн:

	— Ингэж тэмээ тань манайд гурван жил байхдаа түрүүчийнх нь тайлаг, сүүлчийнх нь ботгон дагуултай болчихсон шүү, тэр дагуул төлийг нь өнчрүүлж орхилгүй, бас тогтоож хайрлана уу гэв. 

	Мөн гурван хар хүү хоёр хоёр аягатай арз авчирч: «эхтэйгээ тун адил л байгаа байх. Эмнэг нь ч, зан нь ч гэсэн» гээд өгнө. 

	Тэмээний эрэлчин гурав, тайлаг ботго гэсэн дугарааг дараалан уугаад;

	— Ингэж тэмээ маань энэ газар ирж, тайлаг ботгон дагуултай болсонд нь бид баярлаж байна. Хоймроороо дүүрэн хоёр хошуун ач гоч нартай өнөр болж, хотоороо дүүрэн таван хошуу малтай баян болж, гаднаа гаслангүй, дотроо зовлонгүй жаргах болтугай та нар минь гэж ерөөв. Тэр гурав мах болтлоо шал согтчихов. 

	Энэ үед ургууд бууж гэрээр дүүрэн золголцоон, үнсэлдээн болж эхэллээ. Гадаа ургуудын эмэгтэйчүүл зуух тойрон, бүсгүйчүүлийн дүгрэгийн гадна талаар нижигнэтэл бүжиглэцгээнэ. Тэдэнтэй цуг шинэ гэрийн хогшил авчирсан хөвүүд бас дэр булаалдах гэсэн бяр чадалтай хөвүүд бүжиглэлцэнэ. 

	Зуухны дэргэдэх хоёр ганган эхнэрийн нэг нь галтай цуцал, нөгөө нь цагаатай том модон шанага барьчхаад зуух тойрч яваа ургуудын бүсгүйчүүлийг даллаж байв. 

	Энэ бол хишиг дээр маань хишиг нэмж авчраач гэж цагаан идээтэй модон шанагаар, гал дээр маань гал нэмж авчраач гэж галтай цуцлаар далласан утгатай ажээ. 

	Зуухыг гурвантаа тойрсны дараа бэр хүргэж ирсэн хөвүүд, мөн хурим найрын юм төхөөрч байсан хөвүүд хүү хүүхэн хоёрын тал болон дэр булаалдаж гарав. Тэгээд хүүгийн талынхан дэрээ булааж аваад, эмэгтэйчүүлийн дүгрэгийн ар талд эсгий тохмоор бүтээсэн урцанд хадгалаад, харуул гаргав. Ургуудын хөвүүд ирж, харуулд нь хадаг барьж, дэрээ аваад, шинэ гэрт оруулав. 

	Тэр даруй эмэгтэйчүүлийн дүгрэг шинээр эмхлэгдэн, худгуй нар салаавчлан сууцгааж, хүүгийн талынхны худгуйн түрүү дүгрэгээ голлон, чавганц нарын дараа шинэ бэрийн талын худгуйн түрүүтэй зэрэгцэн суув. 

	Гэр бүл болж байгаа хоёрын дэрлэж унтах дэр нь ялгуусан их хүчтэй гараар тавигдах ёстой юм. Тэр нь лут хүчний ялалтаар өгөгдсөн зол жаргалын дэр гэсэн утгатай аж. Тийм учраас дэр булаацалддаг ажээ. Хүүгийн талынхан дийлж дэрийг авах юм бол ууган хүүхэд нь хүү байна. Бүсгүйн талынхан дийлж, дэрийг авах юм бол ууган хүүхэд нь охин байна гэсэн зөнтэй бил ээ. 

	Энэ үед Доржийн гэрийн өмнө өвгөчүүлийн дүгрэг төхөөрөгдөж мөн л ургууд салаавчлан сууцгааж, хүүгийн талын өвгөн түрүү дүгрэгийг голлосхийн суугаад, хурим удирддаг ёстой билээ. Дүгрэг бүрд цагаан идээтэй таваг тавьж, цай аягалаад, дугараа явуулж эхлэв. 

	Хүргүүлж ирсэн бүсгүй эдэнтэй цуг ирсэнгүй. Ямар нэг далд газар, ойрхон хэдэн бэрээд хөвүүдийн хамт нуугдан хуримын шүүс тавих болтол хүлээж байлаа. Архи, цай, шөл зэргийг өөрийн нь талын хөвүүд тэдэнд аваачиж өгөв. Тэрхүү бүсгүйн нуугдан байгааг газарт Цэрэнпил, Раднаа, Гамбал мэтийн хөвүүд сууж авчирсан цай шөлийг нь ууцгааж байлаа. Бас архи ууж, ам халцгаав. Цэрэнпил үе үе инээдтэй хөөртэй болж, үе үе царай нь хувиран бодлогоширно аж. Тэгж байтлаа гэнэт сөөнгөдүү эв хавгүйгээр:

	 

	Элээ шувуу элнэ л

	Эрдэнэ ноён үхээ л бололтой

	Эрээн маань хийснэ л 

	Элсэн довд хатгаа л бололтой

	Өлөн хэрээ гуаглана л 

	Өвгөний Бадам яадаг бол 

	Үлий нүхийгээ ухуулж л 

	Үхэж хэзээ булуулдаг бол

	 

	гэж дуулсныхаа дараа дуугүй болж хоёр гараараа толгойгоо барин нэлээд удаан сууж: «За ингэхэд хайрт янаг Должид минь хаа байгаа бол? Алтан дэлхийн тоос хөдөлгөж амьд мэнд яваа бол уу, аль ариухан зүрхээ зогсоож, амь нас үрэгдээ бол уу? Хай хүн амьтны хөл хүршгүй газар одож, боож боомилж, өнгөрчихөө юм бол уу. Ай халаг минь халаг. Хайрт минь чи аав ээждээ гомдоод явав уу? Энд байгаа намайг усанд орж үхчихлээ гэж гутаад явав уу? Хөөрхий минь. Хэрэв амьд мэнд явбал чинь алтан дэлхий маань нэг буландаа бид хоёрыг уулзуулж ч юу магад. Алдсан юмыг олохгүй нь гэж битгий гутар, авч чадна шүү чи. Ойчсон газраа бэртлээ гээд битгий хэвт, босоод тэнхэрч чадна чи гэж байж хүний хүүг зоригжуулж хөлгийн унагыг чадалжуулдаг ардын цэцэн үг бий бил ээ. Яалаа гэж ийнхүү уруугаа харан уйтгарлаж өөдөө харан өрвийж байгаа билээ би» гэж бодуут ухасхийн босож бүсээ засаад:

	— За би явалгүй болохгүй нь. Хөлд орсон цагаас хойш үерхэж дассан нөхөд минь та нар намайгаа битгий мартаарай! Амраг хайрт ариухан Должидыгоо алдсан ч гэсэн амьд мэнд явсан цагтаа эх нутагтаа эргэж нэг цагт ирнэ би гээд: За Гүнжид минь гэж аяархнаар дотночлон дуудаад, хар цувны хормойгоор толгойгоо битүүлээд суугаа Гүнжид тийш харж: Найз минь өнгөрөгч хавар Доржийнд миний барьж өгсөн байшин дотор жаргаж суугаарай. Хуримын чинь идээнээс ам хүрч архинаас чинь би уулаа гээд баруун гарыг нь барьж үнсээд, сайн бууралдаа мордуут эргэж хараад «Уулзана шүү бид» гэж Гамбал, Раднаа хоёрт хэлээд:

	 

	Ариухан дэлгэр нутгаасаа

	Арчаагүйхэн тэнэгтээ хулжаагүй би 

	Аюултайхан баянд хавчигдлаа би

	Амаржин эргэж ирэлгүй дээ би. 

	Алдартайхан олондоо найднам би

	 

	Хайрласаар хоцорсон ээжээсээ 

	Хариугүйхэн тэнэгтээ хулжаагүй би, 

	Хартайхан баянд хавчигдлаа би 

	Хамаг олондоо найднам би 

	Харьж л эндээ ирэлгүй дээ би. 

	 

	Үерхэж дассан та нараасаа

	Үхээнцхэн доройдоо хулжаагүй би 

	Үйлтэйхэн баянд хавчигдлаа би, 

	Үйхэн олондоо найднам би, 

	Үлдсэн нутагтаа ирэлгүй дээ би

	 

	гэж гунигтайхан аялсаар цааш одов. Үеийн нөхөд нь, сайн буурлаа сайварлуулсаар далд ортол хойноос нь нулимсаа мэлтэлзүүлэн харамсалтайгаар харж зогсоцгоосноо гунигтай гэгчээр:

	 

	Агсамхан гүүнээс хөлөг төрж 

	Алсын замыг туулж давдаг, 

	Ардын дундаас баатар төрж, 

	Атаатай дайсныг дарж чаддаг, 

	 

	Төрсөн нутгаасаа зугтаагүй л чи. 

	Төгөлхөн мод чинь ургаж байх л 

	Төрүүлсэн ээжийгээ хаяагүй л чи, 

	Төрөл олон чинь харж байх л. 

	 

	Хурцхан зоригоо хугалаагүй л чи 

	Хувьтайхан заяа чинь угтаж байх л. 

	Амрагхан нөхдөө орхиогүй л чи. 

	Андхан олон чинь угтаж байх л

	 

	гэж дуулалдсаар хоцров. Тэд ингэж байхдаа: «Должид Цэрэнпил хоёр алтан дэлхийн тоос хөдөлгөж яваа ард олны ёс горимд харш юм огтхон ч хийгээгүй шүү дээ. Ямар учраас тэр хоёрыг золигийн ховдог баячуул, харгис хатуу ноёд хардан хавчих болсон юм бэ» гэж бодолхийлэн өшөө хонзонгоо үе насандаа мартамгүйгээр зангируулж бил ээ. 

	Энэ үед хэдэн хөвүүд бэрээд давхин ирж мориноосоо буунгуут: «За нөхөд минь зорьсон газартаа хүрч, буух газартаа буух цаг маань боллоо. Хүрч буух ёстой гахай цаг маань эхэллээ шүү. Шамдъя гэвэл цөм мориндоо мордоод, хүргэж яваа бүсгүйгээ хүрээлэн зэрэгцэж:

	 

	Атан атан тэмээгээ ачаалж мордлоо чи

	Аав ээж хоёрыгоо уйлуулж мордлоо чи 

	Ингэн ингэн тэмээгээ эмээллэж мордлоо чи 

	Ээж аав хоёрыгоо уйлуулж мордлоо чи

	 

	Хүний газар хүргүүлж, өнөржин суух ерөөлтэй чи

	Хөгшин буурал болж, жарган суух ерөөлтэй чи. 

	Аавын хүү тэвэрч, бүсгүйн дуры чинь булаах л, 

	Хүргэн хүү тэвэрч хүүхэн дуры чинь булаах л

	 

	гэж дуулцгаав. Энэ бол хадамд очиж яваа бүсгүйн үдэлтийн дуу ажээ. 

	Энэ үед Дорж өвгөний гадаа өвгөд эхнэрүүдийн хоёр дүгрэгт тавагтай идээнээс идэхийг хүссэний дараа ургуудын нэг хөвүүн тулам ааруул ээзгий барьж ирээд тавагтай идээнд нэмэрлэж явахдаа «Хариу хурим есөн тэвш» гэж аялан хашхирна. Энэ бол айсуй яваа бэрийн зочлогоо гэсэн утгатай аж. 

	Тавагтай цагаан идээ зооглосны дараа шүүс, төөлэй тавьж дугарааг дээр дээрээс нь шавдуулан явуулж эхлэв. Ургуудын хөвүүд бэрээд дуу аялан бэр болох бүсгүйг авчирч шинэ гэрийн ард ирээд «хүргэн хөвүүн морь ав!» гэж гурав дахин дуудав. Тэдний хүргэн хүү Доржийн Тавхар малгайгаа ар бүсэндээ хавчуулаад, гүйн одож, гэргий болох Гүнжидээс цулбуурыг авч, моринд нь мордоод, өөр нэг залуутай хамт хатируулан хот гурав тойров. Тэгэхэд хоёр дүгрэгийн өвгөд хөгшид: «Сайн сайхаан! Бэрийн маань морь жолоо дарам жороо, хазаар дарам хатирч юм байна» гэж хашхиралдан шуугилдав. 

	Энэний дараа ургуудын нэг хүү, өвгөн түрүү ерөөлт өвгөний хашин хар морины муухай эмээлийг авчхаад, өвгөдийн дүгрэгийн дунд хөтлөн ирж галтай цуцал бариад: «Цохилоо би» гэж хашхирав. Тэгэхэд нь Доржийнхны талын нэг хүү, эхнэрүүдийн дүгрэг дунд зуухны дэргэдэх модноос өлгөөтэй байгаа хонины гуя, үйсэн савтай архи хоёрыг өвгөдийн дүгрэгт аваачиж, хуримынханд үзүүлэн: «Хөл мах, хөхүүр архи аа» гэж хашхирахад хуримынхан «Зөв өө» гэж ам амандаа дуугарна. Үүний дараа хөл мах, хөхүүр архиа «морь цохилоо» гэж хашхирч байгаа хөвүүнд өгөөд өвгөн түрүүчийнхээ морийг золионд нь авав. Энэ бол хуримын«туг»хөл мах, хөхүүр архийг хуучин үеийн гэрээс шинэ үеийн шинэ гэрт, ирээдүйн шинэ хуримын «туг» болоосой гэж байгаа ёслол аж. 

	Энэ үед эхнэрүүдийн дүгрэг дотроос хүргэн хүүгийн эх, бэр болон ирж байгаа бүсгүйн эх хоёр тус бүрийнхээ садан нэг эхнэрийн хамт урьд урьдаасаа харалцан суугаад, баруун гартаа аягатай архи, зүүн гартаа дээр нь хадаг тавьсан тал цай бариад солилцон, архиа уусны дараа босож тэврэлдэн үнсэлцэв. Энэ бол бүсгүйн эх нь хүргэний эх, хүргэний эх нь бүсгүйн эх боллоо гэсэн ёслол аж. Мөн энэ үед шинэ гэрт Гүнжидийн үсийг нь хагалж туйв зүүлгэн, эхнэр болгож байв. Удсан ч үгүй бэр мөргөх болж эхнэр болсон Гүнжидийн хоёр хажууд хоёр бэр, өмнө нь хэдэн хөвүүд тохом дамнан шинэ гэрээс гарч ирэв. Хөвүүд гэрээс гармагц тохмоо дэвсээд: «Ерөөлч наашаа!» гэж чангаар дуудвал өнөөх бэрээд бөөгийн мөргөлийн ёсоор Доржийн гэр лүү хараад, дэвсээтэй тохом дээр гараараа тулан мөргөцгөөв. 

	Түрүүчийн дуудлагаар ерөөлч Оодон өвгөн дүгрэгээс босож, Доржийн гэрт оров. Бэрээд, дээрх мэт давшиж гурав дахин мөргөөд, Доржийн гэрийн үүдэнд хүрмэгц хүүгийн талын хөвүүд угтан очиж: «Орж болохгүй. Хаалга маань хавчдаг, хар нохой маань хаздаг юм. Бух маань мөргөдөг, бор ухна маань бавтнадаг юм. Онгон маань ууртай улаан гал маань очтой юм» гээд хөндөлсөн зогсвол ургуудын хөвүүд, омог бардам зан гаргаж: «Яасан айхтар юм бэ» гэлцээд хүч мэдэж орохыг завдана. Хүүгийн талын хөвүүд улам чангарч: «Хүлцэж хайрлаач та нар. Айлын гэрт амархан хүний гэрт хүчээр орж болохгүй шүү» гэв. Ургуудын хөвүүд тайтгарч, нэг нь өврөөсөө хадаг гарган тотго дээгүүр нь нөмөргөвөл «түрүүн л ингэх ёстой байсан юм мэдэв үү та нар» гэж ёгтлон өгүүлээд үүд онгойлгож өгөв. 

	Доржийн гэрт баруунтаа нь ерөөлч Оодон өвгөн, малгайнхаа залаанд хадаг уяад, энгэрийнхээ товчийг тайлчихсан, дөрвөлжлүүлж хэрчсэн хонины сүүл дүүртэл хийсэн тэвш өвөр дээрээ тавиад завилан сууж байлаа. Дорж өвгөн хоймортоо эхнэртэйгээ хоёул, энгэрийнхээ товчуудыг тайлчихсан, малгайгаа өмсөөд сууж байлаа.

	Мөргөхөөр гэрт орж ирсэн бэрээд бурханд мөргөсний дараа ургуудын нэг хүү, ерөөлчийн малгайн залаанд хадаг нэмж уяад, тэвштэй сүүлээс нэг атга авч цөмд нь хуваан барив. « За гал цогтой заяачид мөргөе» гэлцэн өнөөх сүүлээсээ галд хаяж мөргөөд: «За ерөөлчдөө мөргөе. Ерөөлчийнхөө өргөн магнай, ханхар цээжийг битгий алдъя» гэлцээд Оодон өвгөний нүүрийг хонины сүүлээр нял пал чулуудан мөргөх зуур: «Ерөөлч минь, ерөөлөө хайрлаа ч» гэнэ. Оодон өвгөн хоолойгоо засаж байж «Баатар хөвүүний эх болж баян дэлхийд жаргаж яваарай» гэж ерөөгөөд чулуудсан сүүлээс нь ам хүрч, хорин тавтын цагаан мөнгө бэрдээ бэлэглэв. Дараа нь хадам аав ээж хоёртоо мөн адил сүүл чулуудан байж мөргөн ерөөгөөд тус бүрээс нь бэлэг авч, галыг нь гурвантаа хутган, айргийг нь гурвантаа бүлээд тавагтай цагаан идээнээс ам хүрсний дараа бүсгүйчүүл гэдрэгээ ухран гарцгаав. 

	Үүний дараа дүгрэгт шүүс идэх хэрэг болж, хуримынхан зэгсэн согтож онгироо хөөрүү хүмүүс дуу дуулж хаа яаж явснаа, хэнийд хэчнээн хэмжээний өвс хадсанаа, хэзээ хэнийд байшин барьж өгснөө, цэрвэн сүхнийхээ хурцыг, цавьдар мориныхоо чадалтайг бахархан эх адаггүй ярилцаж, начигнаж тачигнатал инээлдэн сууна. 

	Шинэ тэргийг хүлээж авах цахиурч өвгөн шинэ гэрт уригдан орж, шинэ гэрийн баруун талаар хоёр өвгөн түрүү, ерөөлч өвгөн гурав зэрэглэн суув. Гал дээр тогоо дүүрэн шөл байж байлаа. Тэрхүү тогоон дээр хөндлөн тавьсан том тэвш дотор хоёр төөлэйтэй таван хүзүү, дал, бугалга зэрэг мах харагдана аж. Ургуудын нэг хөвүүн удсан ч үгүй орж ирээд, тэвш дотроос таван хүзүү авч нэгийг нь гол унины цаагуур гурав дахин оруулж аваад өвөртөлчхөв. Үлдсэн дөрвөн хүзүүг нь тооноор дөрвөн тийш нь «цахиурч аа» гэж хашхиран чулуудсаны дараа тэвштэй хоёр төөлэйг гурван өвгөний урд тавив. 

	Хөвүүний талын өвгөн түрүү, бүсгүйн талын өвгөн түрүү тийш харж:

	— Худ минь охин тань гэрээр дүүрэн бараатай, авдраар дүүрэн засалтай, тулахаар тогоотой, тохоожоор эмээлтэй ирсэн биз? гэж асуувал охины талын өвгөн түрүү өмнөөс нь толгой дохин:

	— Тэгэлгүй яах вэ. Эзэн хүний эдэлж баршгүй, эх хүний эмхэлж амжишгүй зах тулам заслыг нь, заваг тулам барааг нь хүлээж авна уу та гэв. Хүүгийн талын өвгөн түрүү:

	— За тэгвэл сайн байна. Хүлээж авъя гээд толгой дохив. Тэгээд өвгөд төөлэй хөндөв. 

	Энэ үед ургуудын нэг хар хүү нууж байгаад цаасанд гал асааж ерөөлч Оодон өвгөний малгай дээр хаянгуут цуглагчид «Хүүе| Ерөөлчийн маань толгойд гал гарлаа» гэж хашхирвал хүмүүс «Хүүе! нээрээ тэглээ» гэж шуугилдан инээлдэнэ. Энэхүү цахиурч гэдэг бол ган болд хэтээр цахиур чулуу цохиж гал гаргаад, шинэ гэрийг гал голомттой болгосон ёслол аж. Үйл хэрэг бүтэж, ерөөл хайр маань ерөөлчийн толгойноос үеийн үед гал мэт бадарч байгаасай гэж билэгдсэн баярт ёслол билээ. Энэ бол эрт цагаас уламжилж ирсэн заншил ажээ. 

	Дараа нь өвгөд, эхнэрүүдийн дүгрэг нэгдэж, ургуудын талаас өмсгөл өмсүүлж, хүүгийн талаас бэлэг цэлэг өгч, өмсгөл бэлэг авсан хүмүүс ерөөл хайраа илэрхийлж, хашхиралдацгаав. Ингээд хуримын хэд хэдэн ёслол дуусав. Орой ч болжээ. Дүгрэг дунд хэдэн хэсэг гал түлж, зөвхөн л архидаан үргэлжилж байлаа. 

	Гэнэт морьдын төвөргөөн сонстон, буутай хэдэн хүн дүгрэгийн дунд давхин орж ирэв. Хэдийн Галчийн Должидын наадам дээр согтуу давхиж ирээд хутгаа газар луу шаан байж аашилдаг шалхгар улаан залуу, Буд зайсны Базар мөн л халамцуу, Бадам авгайн Мантахай мэтийн баячуулын танхай хөвүүд бас хойноосоо Халзан дагуултай. Тэд мориноосоо омог бардам үсрэн буунгуут буунуудаа мөрнөөсөө авч, гартаа бариадхав. Тэгээд Будын Базар сөөнгө хахир дуугаар:

	— Ингэхдээ та нар чинь юу хийж байгаа нь энэ вэ? Эрдэнэ ноён алуулчхаад байхад та нар энд архидан галзуурцгааж байх. Яасан тэнүүн золигууд вэ. Цэрэнпил тань хаа байна? Бушуу олоод, над тушаацгаа! гэж зандрав. 

	Дүгрэглэн суугаад, наргиж байгаа хуримынхан суудлаасаа огтхон ч хөдлөлгүй чимээгүй сууцгаана. Тэгтэл Дорж өвгөн тэдний хажууд хүрч очоод:

	— Та нар яаж яваа тань энэ вэ? Аядаж хайрлацгаа! Манай найр хуримыг үймүүлж сандраах гэж арай ирээгүй биз дээ? Эндээс хурдан хол болцгоо! Ингэж болдоггүй юм! Энэ буу зэвсэг тань юу юм бэ? гэж ууртайгаар дуугарав. Зайсны Базар буугаа Дорж өвгөн тийш чиглүүлэн:

	— Ухай, чи бас миний урдаас хуцах нь уу? Цэрэнпил чинь хаа байна вэ? Түүнийг чи хаана нуусан бэ? Бушуу хэл гээд газар дэвслэв. Энэ үед ам халанги хорь гучаад хөвүүд буу барьчхаад ганирцгааж байгаа Базар тэргүүтэй хөвүүдийг тойрон хормой шууцгаагаад шүдээ хавиранхан нударга зангидаад юу болохыг нь хүлээж байна. Тэгэхээр нь Дорж өвгөн улам зориг орж:

	— Та нар Цэрэнпилийг надад хадгалуулсан юм уу? Өөрийнхөө үйлээр Эрдэнэ ноёны үхэхэд манай хурим болих ёстой байсныг та нар сонсгож ирэв үү. Тэнэг та нарыг хэн явуулав? Бушуухан зайлцгаа гэж хоёр дахь удаагаа хэлж байгааг минь та нар сонсож байна уу! гэв

	— Алчихна шүү чамайг! гэж Базар тэнхээ мэдэн хашхираад, бууныхаа амаар Дорж өвгөнийг ёврохыг завдвал, зэхчхээд байгаа өнөөх хөвүүд хорь гучин чийрэг нударгын амтыг Базар тэргүүтэй баячуулын хөвүүдэд үзүүлж эхлэв. Тэд буугаа хөсөр алдчихаад амаараа шороо үмхлэн газар ойчив. Дээрээс нь улам нэрмэж өшиглөж дэвсэцгээн, нэвширтэл балбасны дараа буунуудыг нь хугар цохин хаяад, өөрсдийг нь морин дээр нь цулбуураар нь хүлчхээд морьдыг нь үргээн хөөчхөв. 

	Харанхуй ч болчихсон байж. Чухам хэн зодож занчсаныг таньж чадалгүй, цус нөж гоожуулан булуу цулуу болчихсон амьтад амьд төдий л тонилцгоов. 

	Хуримын архидаан цаашид үргэлжилж: «Хожим нь юу ч болсон яах вэ дүүрсэн хэрэг. Бидэнтэй нэгийгээ л үзэлцэх гэж ирсэн байлгүй тэд. Тийм учраас үзэх гэсэн юмыг нь аятайхан ч үзүүллээ бид» гэж хөхөн инээлдэнэ аж. 

	Дорж өвгөн дүгрэгийн дунд зогсон хоёр нударгаа зангидаад, 

	— Хөвүүд минь болж! Ингэх л ёстой байсан юм. Энэ хар ноход олны хүзүүн дээр дураараа дургиж явах учиргүй. Ард олны амт хүч хоёрыг амсаж мэдэг. Судас минь халуун хэвээрээ лугшиж, яс минь тостой хэвээрээ хэвтэг. Сэдүүгийн Цэрэнпил «энх эрүүл яваасай» гээд өвчүүгээ дэлсвэл хуримынхан «зүйтэй зүйтэй» гэж газар доргитол хашхиралдаж бил ээ. Доржийн гэргий хар хүнийхээ хажууд ирээд аяархнаар:

	— Чи минь ярьж болохгүй юм юунд ярина вэ? Чи согтчихож. Гэртээ орж унт гээд гараас нь татна.

	— Үгүй ээ, би согтоогүй. Хэлэх ёстой л үг хэлсэндээ би баярлаж байна. Хойшоо бай! Залуу үеийнхний хувь заяа өөр байх ёстой. Золтой цаг, золбоотой хөвүүд хоёрын учрах өдөр удахгүй ирэх болно. Зовсон хүн зовлон дотор, зулагтай гутал усан дотор л байхгүй нь лав гэж Дорж өвгөн хариулав.

	Тэгэхэд хуримынхан цөм зүйтэй, зүйтэй! Сэдүүгийн Цэрэнпил энх эрүүл л яваг «Эрдэнийн чулуу элэгдэх бүрдээ өнгө ордог. Эр хүн зовох бүрдээ чадал ордог» гэж шуугилдаж билээ.

	Цагдаа ноён Бадам авгайн навсгар хар байшинд баруун талд нь муухан хар ширээний цаана зөөлөвчтэй бяцхан сандал дээр суугаад өмнөх зузаан цаасаа сөхөөд, дув дуугүй харж сууна. Түүний ард олон давхар дэвсгэртэй вандан дээр думийн ноён Дондог төлөөлөгч завилан суугаад мөн нэг бичиг харна аж.

	Бадам авгай хөлөрчихсөн хоймортоо сууж байв. Өврөөсөө пад хар алчуур гаргаж, хөлсөө байн байн арчина. Эдний дэргэд өөр хэн ч алга. Ийнхүү сууж байхдаа цагдаа ноён: «Тэр Даржаа лам, энэ Бадам хоёр өшөө хонзонтой болох нь нэгэнт илрэв. Энэ нь л надад хэрэгтэй. Чадмагхан ажиллаад, хооронд нь яс хаяж л байвал сэтгэл минь уужрах нь тэр. Энэ золигийн ёл шиг ховдог Дондог төлөөлөгч дагаж ирээд дэргэд минь суугаад салахгүй нь ээ. Энийг чөтгөр аваад тонилоосой» гэж бодоод, халааснаасаа папирос гарган чүдэнзээ ууртай шиг хавирч асаав.

	Дондог төлөөлөгч Бадамын нүүрийг нэг удаа хараад хөлсөө арчин суухад нь: «Ай, хөгшин чоно гарт орох гэж байгаагаа мэдээд хөлсөө гоожуулж эхлэв үү, чи. Арга мэх хайсаар намайгаа мартаж л битгий балраарай даа. Хишгийн чинь тэнгэр буруу харж, хээрийн чинь ногоо хагдарчихна шүү» гэж бодолхийлэн шүдээ зууж суув.

	Энэ хоёр ноёны царайд ямар нэг хортон шавж хөдөлж байгааг Бадам авгай ажуут: «Үгүй байз энэ хоёрт ямар аргаар олигтойхон мэх долоолгож яасхийж байгаад эднийг гартаа оруулъя даа. Эд чинь Эрдэнэ ноёныг чи л дагуулж аваачаад дайсны гарт өгч алууллаа гэх л гэж байх шиг байна. Энэ ч яах вэ Даржаа гавж, Эрдэнэ ноёны галзуу хар эхнэр хоёрын хатгалга биз. Энэнд нь аман хариу өгвөл дээр үү, аль алтан хариу өгвөл дээр үү?» гэж бодсоноо: «Үгүй байз. Хоёулаар нь л хариулбал дээр байх аа» гэж шийдээд, дэрнийхээ тэнд байгаа төмөр бүстэй авдар тийш аажуухан эргэж хараад, үл мэдэг мишилзэн босож, толгойгоо илбэн:

	— Ноён цагдаа, ноён захирагч та хоёр Даржаа гавжийг итгэж байгаа бол намайг ч бас итгэмээр юм даа. Даржаа гавж гэдэг бол шавийнхаа нүдийг хулсан үзгээр хатгаж сохолчихсон хүн шүү дээ. Тэгээд садар самуун явдалтай, ховч худалч, өшөө хонзон нэхэж явдаг хүн. Би түүнтэй яалаа ч гэсэн адилгүй хүн дээ гэж өөрийгөө боддог юм гэвэл ноён төлөөлөгч өмнөөс нь хүйтнээр харж: «Энэ нохой чинь авдраа хардаг нь юу бил ээ? Тэгээд бас мишилздэг нь ямар учиртай бол? Битүүхэн дохио өгч байгаа нь тэр юм уу даа» гэж горьдовч:

	— Би тантай Даржаа ламын тухай яриагүй шүү дээ. Эрдэнэ ноёны амь үрэгдсэн тухай л ярьж байна. Тэгэхээр та бол Эрдэнэ ноёныг үгэндээ оруулж, өөрийнхөө өшөө хонзонг Сэдүүгийн Цэрэнпилээс авхуулах гэж дагуулж аваачаад, дайсны гарт өгч алуулсан байх юм. Тийм учраас Цэрэнпил нэгдэх гэмтэн, та хоёр дахь юм уу, аягүй бол нэгдэх гэмтэнд ч тооцогдоход хүрч байгаагаа та мэдэж байгаа биз дээ гээд өөдөөс нь харав. 

	Бадам шал худлаа тачигнатал инээгээд, хоёр алгаа дэлгэж гэдийсхийн:

	— Ноёнтон минь та юунд тэгж айлдана вэ? Танай юу л гэвэл түүгээр бүх юм бүтэх боловч бас биш гэж айлдвал тань мөн л биш ч болж болох юм биш үү. Хамаг эрх, зарлиг танай мэдэлд л байгаа юм чинь. Сэдүүгийн Цэрэнпил, Эрдэнэ ноёныг зодож алсан нь гарцаагүй үнэн байгаа биз дээ. Харин тэр нохойг эрж баривчлах хэрэгтэй. Би тэр тухай гэвэл хөрөнгө хайрлахгүй шүү гээд авдар тийшээ дахин хараадхав. 

	— Тэр муу хар авдар дотор чинь юү байгаа юм бэ? Үргэлж л тэр лүүгээ хараад байх чинь гэж цагдаа зандран дуугараад ширээг тас няс балбаадхав. Бадам зарсхийн гэдрэгээ ухарч нэг удаа толгойгоо илэн:

	— Цагдаа ноёнтон минь болгоож айлд! Олон жил хадгалж явсан энэ тэр юм бага их ч гэсэн байлгүй яах вэ гээд дохилзоно. 

	Цагдаа ноён ухасхийн босож, хоёр халаасандаа гараа хийгээд урагш хойшоо түргэн түргэн алхлах зуур: «Гарт минь ороо шив дээ чи. За яах вэ гэж бодуут зог тусан, Бадамын нүүрийг ширүүн гэгч хараад хуруугаа гозолзуулан:

	— Энэ хэрэгт миний холбогдох хариуцлага багаар оногдоно байх гэж бодсоны хэрэггүй. Энэ тухай бодож бай! гээд гадагшаа гарав. 

	Түүнийг гармагц Бадам авгай Дондог төлөөлөгчийн дэргэд сэмхэн очиж зэрэгцэн суугаад толгойгоо ойртуулан, аяархнаар шивгэнэн:

	— Ноён захирагч минь наддаа тусалж хайрлана уу та. Би танд саяхан сургасан унаган жороо шарга морь, мөн хүүд тань зуун төгрөг бэлэглэнэм гээд гарыг нь зөөлхнөөр барив. 

	Дондог төлөөлөгч урдаас нь нялуун зальтай харж:

	— За яах вэ. Таны хайрласан бэлгийг авалгүй байж яаж болох вэ. Хэрэв авахгүй бол минь та гомдоно биз. Бэлгийг чинь авъя л даа. Харин тэр шарга морь чинь ганц хэр нь хоёр хэрэг бүтээдэг хүлэг юм аа даа гээд тачигнатал хөхрөв. 

	Бадам авгай барсхийгээд өнөөх Эрдэнэ ноёнд өгнө гэсний минь сонссон байж уу гэж сэжиглээд:

	— Биш шүү биш. Надад жороо шарга ганц биш, олон бий шүү. Юунд тэгж айлдав та? гэв. 

	— Үгүй, үгүй. Тоглож хэлсэн юм шүү. Хүлцэн хайрлаач гэж Дондог захирагч түвшин байдлаар хариулбал, Бадам авгай инээмсэглэн:

	— Харин цочлоо шүү. Тэгээд тоглож хэлсний тань сонсоод сэтгэл минь уужирлаа. За байз өнөөх ноёндоо бэлэг юу өгвөл таарах бол. Та өөрийнхөө зөвлөгөөг өгч тусална уу гэж бялдуучлан асуув. 

	— Харин л дээ. Та өөрөө л мэднэ биз. Та бол ямар аахар шаахар жижиг юманд хотойж, хонхойхгүй хүн шүү дээ. Зоригтойхон сарвайвал хожмоо иймээ тиймээ үгүй болох бол уу гэж бодох юм. Тэгээд ч сая гадаалахдаа «оногдох хариуцлага бага байх гэж битгий бодоорой» гэсэн шүү дээ. Түүнээс үзвэл доод тал нь таван зуу, дээд тал нь мянга баймаар. Миний бодоход та бол Даржаа гавжийн хойно хоцорч боломгүй юм даа. Дээд талыг нь барих юм бол Даржаа гавжийгаа дарж дөнгөмөөр гээд хэнэг ч үгүй байдал гаргаж томоотой дүр үзүүлэн байлаа. Бадам авгай хөлсөө арчаад, уртаар сүүрс алдсанаа:

	— Яая гэх вэ дээ. Тэгэхээс л биш. Тэгээд түүнийгээ яаж өгөх билээ би?

	— Арга байлгүй яах вэ. Юуны урьд миний хөвүүнд өгсөн зуун төгрөгөө над өгчих. Тэгээд дээд талыг нь барьсан тоотой мөнгөө тоолж, энэ ширээн дээрх бичгийн нь завсар хийчхээд гадагшаа гарчих та, тэгэхэд л болно. Дараа нь юү болсныг танд сонсгохоор би гадаа гарамз гээд мөн л хэнэг ч үгүй их зан гарган сууна. 

	Бадам авгай зугуухан босож, өмднийхөө тэлээнээс зүүж явсан суран оосортой ганц түлхүүр тайлж аваад, төмөр бүстэй авдраа онгойлгож, дотроос нь зуутын дэвсгэр арван нэгийг салганан чичрэн байж тоолж авав. Тэгээд авдраа цоожлоод, бас л санаа алдан: зуутын нэг дэвсгэрийг Дондог төлөөлөгчид өгөөд бусдыг нь захирагчийн заавраар ноён цагдаагийн дансны завсар хавчуулчхаад хоёр нүдээрээ нулимс мэлтэлзүүлэн: «За, ингээд юу болдог бол» гэж чичгэнэсэн хоолойгоор шивгэнэн гадагш шамдан гарав. 

	Бадамын гармагц Дондог төлөөлөгч сур сар босонгуут ширээн дээрх цаасны завсраа хавчуулсан мөнгийг нь авч яаран тоолоод: «Хар нохой чинь нээрээ мянган төгрөг хавчуулчхаж шүү. Ноён цагдаад таван зуу л боллоо. Үлдэх нь минийх» гээд таван зууг нь тоолон авч сарчигнатал өвөртөлчхөөд мөн л гадагш гарав. 

	Гэрийн хашааны дэргэдүүр ямар нэг юм бодолхийлэн ийш тийш алхалж яваа цагдаа, Дондог төлөөлөгчийн хажууд хүрч ирээд:

	— Бадам гэртээ байна уу? гэж асуувал;

	— Гэртээ байснаа миний дараахан гараад явчихна лээ гэж Дондог захирагч хэнэг ч үгүй дуугараад дэргэдүүр нь цааш одов. 

	Цагдаа ноён хэсэг дуугүй зогссоноо «Ороход минь юу ч үгүй байвал нь өршөөхгүй дээ. Харин энэ Дондог бас л зальтай толгой байна шүү. Юм залгиад л гарсан байх. Хэдийг аваа бол доо? Юү ч гэсэн зуугаас дээш аваагүй биз. Тэгэхэд надад хоёр юм уу гурван зууг л өгвөл болох нь тэр. Одоо ч үнээ арван таваас хэтрэхгүй байгаа шүү дээ» гэх мэтээр бодолхийлэн, толгойгоо хэдэнтээ хөдөлгөөд, санаснаа батлав бололтой, зугуухан алхсаар гэрт оров. 

	Гэрт хэн ч алга. Цагдаа ноён сэм гишгэсээр шуудхан очиж, ширээн дээрх данс сөхөж үзвэл завсраас нь зуутын шив шинэхэн таван дэвсгэр гарав. «Ой ёо миний бодсоноос хоёр дахин их байна шүү. Ай Бадам минь тэнэг л байна даа чи. Үгүй тэгээд мөнгө чинь яасан цэцэн юм бэ! Энүүгээр чинь юү ч хийж болох нохой юм даа. Болж болж» гэж аман дотроо үглээд, таван зуутын төгрөгөө халаасандаа хийж нэг удаа пас хийтэл алгадаад: «Даржаа, Бадам хоёр халаасан дотор минь чадлынхаа л хэрээр өрсөлдөж яваг. Тэгвэл тань миний халаас улам л зузаарна гээч. Ингэхэд байз, нөгөө гайхал Цэрэнпилийг л олж баривчлах албатай боллоо доо би. Энэ хэргийг Дондог захирагчдаа даалгаад буцсан ч болох юм даа. Энэ бол миний эрх, гэж бодов. Тэгээд ширээн дээрх цаасаа хам хум гэчхээд тун хөхиүн хоёр гараа халаасандаа хийчхээд, исгэрэн, түргэн алхалж ширээгээ тойрно. Бас тамхи татна. 

	Дондог төлөөлөгчийн орж ирэхэд, угтан инээмсэглэсхийж, баяртай царай харуулан:

	— Ноён захирагч минь танд даалгавар өгөөд буцахаас биш дээ. Та Эрдэнэ ноёныг хорлосон Цэрэнпил гэгчийг гурав хоногийн дотор олж баривчлаад, надад тушаах хэрэгтэй. Тушаалаа яалаа ч гэсэн сулруулж болохгүй. Ойлгов уу? гээд царайг нь ажив. 

	— Ойлгов гэж Дондог төлөөлөгч хариулж толгой дохих зуур: «Хэргээ бүтээж, хэрэгтэй юмаа олсноос хойш намайгаа хаяад буцах нь шив дээ чи чинь. За яах вэ тонилог. Тэгсэн чинь ч дээр байх. Олзныхоо хагасыг хажуудахдаа, идүүлчхээд ажиг ч үгүй урамтай байхад чинь инээд хүрэх юм. Яах вэ, тэгээд яв л даа» гэж бодолхийлж инээдээ тэвчиж ядан байлаа. 

	— Ноёнтон минь танд морь бэлтгүүлье гээд гадагш гарч тэнд хүлээж байгаа Бадам авгайтай инээмсэглэн уулзаж:

	— За Бадам гуай танай хэрэг бүтлээ. Цагдаа ноён явна гэж байна. Эндэх хэргийг зүйл дуусгахыг надад даалгалаа. Одоохон улаа бэлдээдэх гээд буцаж гэрт яаран оров. 

	Бадам авгай яарч байж улаа бэлтгүүлээд, гэртээ намбатайхан орвол, цагдаа ноён өмнөөс нь инээмсэглэн угтаж ирээд, мөр дээр нь алгадан байж:

	— Ай Бадам минь, Бадам минь, чи зальтай хүн. Тэгээд бас цэцэн хүн байна. Чамд муу юм бодохгүй. Харин тэр Даржаа лам тун муу хүн байна шүү. Чи зөв хэлж. Би чамайг итгэж байна. Болж болж гээд гары нь барив. 

	Архи, мах барьсаар Бадамын хар гэргий гаднаас орж ирээд, ширээн дээр тавьж ноёдоо дайлж эхлэв. 

	Бадам хоймортоо томоотой суугаад:

	— Ноён цагдаа танаас хүсэх нэг зүйл над байна санж. Миний адуу мал олон. Гэтэл хадлан маань малынхаа тэжээл хангаж хүрэхгүй юм. Тэгэхэд манай энэ хавиар хорь гаруй ядуу хоосон айл хадлангийн зуугаад десятин газар эзэмдээд, эдлүүлэх ч үгүй өвсөн дээр хэвтсэн ноход шиг л байх юм. Тэр газрыг надад олгож өгвөл яах бол. Та ядаж тэр ноход, баяд ноёдод дургүйг нь яана. Өчигдөр Сэдүүгийн Цэрэнпилийг эрж явсан манайхны хөвүүдийг Доржийн хурим дээр зодож алах шахаад тавьж гээд, ухасхийн босож хүндэтгэн дохилзов. 

	Ноён цагдаа дэргэдэх ноён төлөөлөгчийг харж:

	— Тэр хөвүүдийг зодсон этгээдүүдийг илрүүлж, хатуу арга хэмжээ авах хэрэгтэй. Тэгээд энэ Бадамд дурдсан хадланг нь олгох хэрэгтэй байна гээд Бадам тийш харж:

	— Тэдний хадланг нь хадаж авах хэрэгтэй. Тэд чинь чамайг яаж ч чадахгүй. Хэрэв эсэргүүцэх юм бол надад яваад очоорой. Би чадаад өгөмз. Миний гарт хууль байгаа гээд өмнөх дугарааг авч:

	— За Бадам минь чиний хэрэг миний тусламжаар дандаа бүтэж байх болно. Чамд айх юм огтхон ч байхгүй гээд дугараа уучхаж бил ээ. Энэ үед Бадам авгай их баярлаж:

	— Таны хайр өршөөлд би их баярлалаа гээд толгой дохин хүндэтгээд:

	«За хэрэг ч бүтлээ. Энэнд нэлээд юм алдлаа ч гэсэн зуун десятин хадлан гэдэг чинь их юм шүү. Нэгэнт ингэж хэлсэн болохоор нь тэр нохдын хадланг булааж авна гэдэг бол тоглоомын хэрэг. Тэднийг хадлан дээрээс нь шувуу үргээсэн юм шиг л хөөчихнө дөө» гэж бодоод улам ч их зантайгаар гэргийгээ хараадахна. 

	Дондог төлөөлөгч дув дуугүй л, мах огтолж ховдоглон идэж байх зуур: «За байз энэ чинь намайг гуйхгүй хаачих нь. Яамай даа. Их бага ч гэсэн уруул тосдох учир шалтгаан ургах нь байна», гэж бодоод тэр бодлоо мэдэгдэлгүй өөр юм ярихыг бодолхийлэн:

	— За Бадам гуай тэр Цэрэнпил гэгч нохойг ямар аргаар гартаа оруулдаг билээ гэдгийг л бодож олмоор байна! гэв. 

	— Тэгэлгүй яах вэ. Би энэ тухай санаагаа их л зовох юм. Юунаас ч буцдаггүй ширүүн хөвүүд ололгүй яах вэ гээд Бадам авгай их зан гаргаж суулаа. 

	Удсан ч үгүй ноёд ам халав. Ноён цагдаа явах болж Бадам түүний гэргий хоёрын гарыг барин:

	— Дайлсанд тань баярлалаа гээд гадагш гарав. 

	Ноён цагдааг сугадан хүндэтгэж тэргэнд нь суулгаад тэд малгай аван дохицгоов. 

	Тэр даруй морин тэрэг хөдөлж, хонх жингэнүүлэн ухаа тоос манаруулсаар одлоо. 

	Эрдэнэ ноёны том байшингийн ар дахь бяцхан байшингийн өврөөр улаан, цагаан, ногоон даавуун дээр хар бэхээр барласан зэл маань салхинд намирч харагдана. Бас түлээний хажууд хоёр хүн авс хийж байв. Тэрхүү бяцхан байшингийн зүүн хаяанд цагаан эсгий дээр Эрдэнэ ноёны хүүр шив шинэхэн хөх торгон тэрлэгтэй хэвтэнэ. Нүүрийг нь хадгаар бүтээжээ. Муутуу цаасан дээр дарсан суваргын зураг дээр нь тавьжээ. Баруун талд Даржаа гавж суугаад хонх дуугарган байж ном уншина. Хойд туургаар нь дэлгэмэл бурхан түүний урьд олон зул бадарч хүний орох гарах бүр сүлэм салам хийнэ. Бас болсон махтай цагаан идээтэй тавгийн дэргэд ёрдойтол хатгасан хүжнээс утаа суунаглана. 

	Галын урьд Эрдэнэ ноёны хурган дотортой хүрэн торгон дээл хар хурган малгай, хар утсан бүс, монгол хэт хутга, аяга, эрих зэргийг дэвсгэр дээр хүн шиг шовойлгон тавьжээ. Түүний өмнө мах, цагаан идээтэй таваг тавьжээ. Гадаа цэргэд ноёны хайртай хатирч зээрд морийг нь ноёны мөнгөн эмээлээр эмээллэн сойгоод эмээлийн нь дөрвөн ганзага, мөн хазаарын нь амгайн хоёр цагаригт таван өнгийн даавуу уяжээ. 

	Энэ бол нас барсан Эрдэнэ ноён энэ морио унаж, гэрт байгаа гоёлынхоо хувцас өмсөөд, бүрмөсөн явах гэж байна гэсэн утгатай аж. Тэр морийг нь «гайтсан» морь гэнэ. Гэсэн ч энэ бүгд цөм ном уншиж суугаа ламын олз болох ажээ. 

	Эрдэнэ ноёныг оршуулах ёслолд хүн бараг ирсэнгүй. Зөвхөн л ноён зайсан зэрэг арваад хүн цугларчээ. Нутгийнхан нь Эрдэнэ ноёнд дандаа дарлагдан загнуулж, зодуулж занчуулж явсан болохоор түүний талийсанд битүүхэн баярлаж, Цэрэнпилийн зоригтой бяртайг бахархан ярилцаж байжээ. 

	Түлээний хажууд авс дархалж байгаа хоёр хүн урд урдаасаа харалцан, шивэр авир сэм ярилцана. Тэр хоёрын нэг настайвтар, өндөр, туранхай хүн нь Эрдэнэ ноёны ойрын хамаатан аж. Гэсэн ч хөрөнгө чинээгээр гавьгүй учир Эрдэнэ ноёны барлаг болж насан туршдаа хараалгаж бас зодуулж занчуулсан ч удаатай. Нөгөөдөх нь бол гуч эргэм настай намхан хар хүн аж. Өндөр хар хүн нь:

	— Ноёнтныг, эмчийн задлахад чи байсан уу? гэж асуувал намхан шар хүн нь:

	— Байсаан, байсан. Зүүн хөхөн дор нь хэдэн хавирга хугараад, нэг үзүүртэй яс зүрхийг нь хатгаж хөх нөж болгочихсон байна билээ гэв. 

	— А тэгсэн байна уу. Энэ Даржаа гавж чинь Бадам авгайг цагдаа ноёнд мэдүүлсэн гэл үү?

	— Тэгсэн гэнэ лээ. Гурван зуун төгрөг халаасанд нь хийчихсэн юм байх. Цагдаа ноён баярлаад түүний нь ухаан жолоогүй авч яриатай инээдтэй болчхож гэнэ лээ. 

	— За ингэхэд ноёны маань хатан Балжид авхайтан юу бодож байгаа бол?

	— Даржаа гавж, Борнойн Равдан хоёр булаалдаад, хэн нь хэнийгээ ална вэ, нэгний нь эхнэр болох байлгүй дээ. Тэр ч яах вэ. Бид хоёрыг хамаатан минь гэж байгаад барлагаа хийж, ясыг маань цухуйтал зараад, хэрэглэх цагтаа нохой мэт зодож нүдээд хөөж, энэ золиг л идэр насны маань чадлыг идсэн шүү дээ. 

	Насаараа эхнэртэй болж завдалгүй ганц бие гахай явган хоцорсны минь ч харж байгаа биз дээ чи. Эхнэр авч айл гэр болоход минь тусдаа айл болоод, ажлыг маань хийхээ болилоо гэж ад үзэж эхнэрийг минь хөөчхөөд гэрийг минь дээрэнгүйлж авчхаад амьдралаар минь ингэж тоглоом хийсний нь ч мэдэж байгаа биз дээ. Чи сайн л мэдэх ёстой доо. Эрдэнэ ноёны алуулсан нь бид хоёрт муу биш, харин сайн болно байх. Тийм учраас ч Сэдүүгийн Цэрэнпилийг муу заяатай муухай хүн гэж би хэзээ хаа ч хэлж чадахгүй, арьс махаа өвчүүлэх болохдоо амь биеэ хамгаалах нь түмэн зөв биш үү гээд царайгаа хувьсхийлгэж хөх цагаан болгоод намхан шар хүн нь сууж бил ээ. 

	Тэгэхэд урдаас нь хараад чагнаж суусан нөгөөдөх нь:

	— Нээрээ ч тийм дээ. Энд чинь бид хоёрын яриаг хэн л сонсов гэж. Тэр жил урт шилбүүрээр толгой түрүүгүй ноёнд зодуулж байхад минь энэ Балжид эхнэр нь «сайн зод, сайн зод» гэж өлөгчин нохой шиг архирч байж бил ээ. Тэгэхэд нь алчхаад үйлээрээ болоход яадаг юм гэж бодож билээ гээд гараа салгануулан байж, өврөөсөө гаанс тамхиа гаргав. 

	Ингэж нөхрийнхөө ярихад намхан шар хүн нь бүр ч урамшин зоригжив бололтой:

	— Зөв дөө, зөв. Үнэн нь яг л ийм юм шүү дээ. Энэ нохойн алуулчхаад хэвтэхэд бид хоёр сүүлчийн удаа тэрүүнд боолчлогдон авсыг нь хийж байгаа маань энэ дээ. Тийм биз дээ гээд өөдөө харан хөхөрнө. 

	Гэнэт ноёны эхнэр Балжидын хөл хөнгөрчихсөн хажууд нь гүйж ирээд толгойгоо гэдийсхийлгэн:

	— Юуны чинь инээдэм бэ? Та нарт баяр болж байгаа юм уу? Үүнээ хийх юм уу үгүй юү та нар чинь. Аль туньж байгаа юм уу? Та нар чинь гэж ян ян гэнэ. Тэгэхэд нь өндөр хар хүн зэвүү нь хүрсэн байртай: «Энэ чинь ингэхдээ ноёны оронд ноён болох нь уу» гэж бодуут:

	— Хийж л байгаа юм биш үү гэж бувтнав. 

	— Ингэж инээлдэж суугаад хийдэг юм уу? гэж ганирвал, намхан шар хүн нь угтаж аваад:

	— Бид баярлалаа ч гэсэн танаас илүү баярлаагүй. Инээлдлээ ч гэсэн танаас илүү инээгээгүй шүү. 

	Тэгээд биднийг та хэтдээ боолчилж, загнаж байна гэж бодох хэрэггүй. Одоо боллоо! гээд нөгөө авсаа энд тэндээс нь хадаж дуусмагц сүх, харуул, хөрөөгөө сугавчлаад, өндөр хар хүнтэйгээ эргэж ч харалгүй яваад өглөө. 

	Ноёны гэргий, тэр хоёроос ерөөсөө бодож санаагүй үг сонсоод, бачимдан юу ч хэлж чадалгүй дэмий л уйлагнан хоцорлоо. Тэгээд тэр хоёрын хойноос харж, 

	— Та нар ингэхдээ ноёныхоо далд ормогц намайг басамжлаад хэрэлдэж, сул орхисон сур, дэмий орхисон дээс болоод тонилох нь энэ үү гэж хашхирав нөгөө хоёр эргэж хараад:

	— Тэглээ та сургаж авах сан гэж бодож байна уу? гэж улам даажигнаад цааш одов. 

	— Та нарыг одоохон Борнойн Равданд хэлээд, дураараа дургихад ямар байдгийг үзүүлэмз. Өөрсдийнхөө л биед гомдоорой гэж хашхирсаар Балжид хоцров. 

	Энэ үед байшингийн цаанаас Цэвэг, Хандам хоёр цухуйн чагнаж «Болж болж! дэндүү дураараа загнадагсан чи. Бид ч гэсэн хугацаагаа болмогц л яваад өгнө дөө. Биднээс юу олж долоох вэ?» гэж шивнэлдэж байв. 

	Удсан ч үгүй ламбугай уншлага төгсөж ноёныг авсанд нь хийгээд, модон тэрэг дээр тавьж хүлээд ламын хамт арваадхан хүн оршуулахаар явлаа. 

	Эрдэнэ ноёныг оршуулж ирээд, тэд цай ууж, мах идээд, палчигналдаж суув. Яг энэ үед гаднаас Галч өвгөн орж ирээд, Даржаа гавжаас адис хүртэж, гэдрэгээ ухран наманчилж зогсвол суулдаа гэж хэн ч дуугарсангүй. 

	— За чи ямар хэрэгтэй ирэв? гэж Даржаа гавж хяламхийн асуувал Галч бөхөлзөн:

	— Гавж ламбугайтан минь өршөөж хайрла аа. Газар усан дээрх ганц охин минь хөлөөрөө алга болчхоод, одоо хүртэл сураг чимээ ч таг, олдохоо болиод байна. Тэр тухай танаас аврал эрэхээр ирлээ би. Амьд яваа бол уу. Аль үхчихээ юм бол уу? гээд өврөөсөө хадаг гаргаж, өмнө нь тавив. 

	— Гар эндээс! Яасан сүрхий ганц охинтой юм бэ чи. Гай тотгор дагуулсан шуламс гэдэг чинь ёстой тэр байх. Хэрэв амьд яваа бол нь түүний чинь алах хэрэгтэй гэж Даржаа гавжийн гань галзуу болоход тэнд суугаа Борнойн Равдан босон харайж:

	— Чи гар гэхийг сонсож байна уу, үгүй юү! гэж зандчин Галчийг өнхөртөл алгадчихав. Галч тэмтэчсээр чүү чаа босоод:

	— Өршөөж хайрлаач, өршөөж хайрлаач гэсээр ухран гарав. 

	Балжид мөн л босон харайж:

	— Энэ муу ёрын амьтан хаанаас манайд орж ирэв? гээд нэг шанага хар ус утгаж хойноос нь үүдээрээ цацлаа. Энэ бол бөө удганаас үүсвэртэй, хамгийн муухай хараал аж. 

	Галч өвгөн айхын ихээр айж эргэж харан, харан, гэр лүүгээ хатируулж одлоо. Тэгэх хоорондоо «Би ингэхдээ юү болж яваа минь энэ вэ. Баян ч хүн, ноён ч хүн, лам ч хүн ялгаагүй, цөм чөтгөр харсан юм шиг л шүдээ зууж, нүдээ үзүүрлэн намайг хараад олигтой үг ч дуугарахаа байчихлаа. Төрсөн ганц үрээ амьдаар нь алдчихлаа. Борнойн Равданд хүртэл алгадуулчихлаа. 

	Гэгээн цагаан өдөр адуу малаа булаалгаж ч үзлээ, би. Нүүртээ нулимуулж ч үзлээ. Цаашлаад юү болдог бол? Саяхан л баян хүнтэй худ ураг болж, их зантай сууж билээ би. Халаг минь, халаг. Сэдүүгийн Цэрэнпилийн гайгаар л хамраараа газар хатгачихлаа даа. Тэр хар нохой хаа яваа бол?» гэж хоролхон бодож, шүдээ зуун, өндийсхийгээд морио ташуурдаадхав. Яг энэ үед хөндлөнгөөс морины төвөргөөн сонстож, Сэдүүгийн Цэрэнпил хүрээд ирлээ. 

	— Мэнд сайн уу! Должидын аав та хаа хүрээд явж байна вэ? Тантай азтай уулзлаа шүү гэж Цэрэнпил зоригтой өгүүлэв. 

	Галч өвгөн бүлх залгичихсан юм шиг хоёр нүдээ бүлтийлгээд, малгайгаа авч:

	— Өршөөгөөрэй, Цэрэнпил минь! Би чинь нэг л тэнэг уймраа өвгөн шүү дээ. Чи юу андах вэ гэж уйлан учир зүггүй дохилзов. 

	— Болиоч, болиоч! Ингэхдээ яаж байгаа тань энэ вэ? Би таныг яах ч үгүй. Баяд ноёд шиг харсан үзсэн газартаа л өшөө хонзон өвөрлөж явдаг хар муу санаатай хүн би биш. Ядуу хоосон өнчин намайг таны, Должидыг эхнэр болгох нь гэж Өвгөний Бадам өширхөөд Эрдэнэ ноёнд хахууль өгч, элдвээр гүтгэн тарчлаах гэхэд нь би амиа хамгаалж, арга чарга хайж байсаар алчихсан минь үнэн. Тэгэхэд та ч гэсэн ядуу хоосон Цэрэнпилийн гэргий болгож охиноо өгөхгүй гэж галзуурсан юм шиг аашилснаа мартаагүй яваа биз дээ. 

	Янаг хайр гэдэг бол ээж аав хоёрын боддог шиг биш байж. Баян хоосон хоёр гэдэг бол худ ураг хоёрын холбоо шиг биш байж. Ийм ч учраас янаг хоёр сэтгэлийг холдуулах гэсэн биш төрсөн ганц охиноо амьдаар нь та алдаж. Ховдог баян Бадамтай худ ураг боллоо гэж гэр дэх гаднахыгаа дээрэмдүүлж та! Энэ хэрэгт Должид Цэрэнпил хоёр гэмтэй биш, харин та өөрөө буруутай! Үүнийг айл саахалтынхан тань л танд хэлж өгнө байх. Худ ураг болсон баяд ноёд тань лам хуврагтайгаа хуйвалдаад, таныг босго алхуулалгүй хөөж балбаж байгаад гаргана байх. Үүний үнэн худал хоёрыг та үзэж л мэднэ дээ. Сэдүүгийн Цэрэнпил түрүүлгээ хараад Эрдэнэ ноёны өмнө сунаж хэвтэхийгээ хэдийн больсон шүү дээ. За баяртай! гээд давхин одлоо. 

	Галч өвгөн хойноос нь хараад, бодлого болон, нэлээд удсаны дараа гэр тийшээ сажлуулж билээ. 

	Үүр цайхаас өмнөхөн, хүн аяархан хоолойгоо засах чимээ сонстоод, бүдэгхнээр исгэрээдхэв. 

	Удалгүй дөрөө хан гэж нэг бяцхан сөөг боролжийн өвөрт Гамбал. Раднаа, Цэрэнпил гурав морьдоо барин ийш тийшээ соргогоор хараачлан чагнасны дараа гүвэр гүвэр ярьж эхлэв. Цэрэнпил нэг удаа санаа алдаад, гунигтай сулхан дуугаар:

	— За нөхөд минь өтөлсөн буурал ээж минь өлөн хоосон тэнэж явах нь байна. Өлгийгөөс гараад, өөдөө болсон цагаас хойш үерхэж, тоглож явсан та хоёртоо л би найднам. Ид чадал байгаа цагтаа л харж тусалж явна биз та хоёр! Би амьд мэнд л явах юм бол нэг цагт буцаж, анд нөхөд ард олонтойгоо уулзаж, амар мэндийгээ мэдэлцэх цаг бий байлгүй дээ. 

	Эр хүний жолоо урт, эмээлт морины туурай хурц гэдэг шүү дээ. Би огтхон ч шантрахгүй байна. Цаг цагаараа, цахилдаг хөхөөрөө байдаггүй. Намрын цагаан хяруугаар ялаа батгана бээрч үхдэгийн адил энэ хар нохдын үхэж үгүй болох цаг нь хэзээ юм бол? Халаг минь дээ халаг. Түүнийг бид харж үздэг ч болоосой гэж шүдээ хавиран дуугараад, уйтгартай доошоо харж, оготор муу тэрлэгийнхээ хормойг имрэн сууж бил ээ. Тэгэхэд нь Гамбал, Раднаа хоёр өрөвдөж Цэрэнпилийнхээ хоёр талаас хүзүүдэн аргадаж суух зуур:

	— Найз минь санаагаа бүү зов! Эхийн чинь амьд яваа цагт Раднаа бид хоёр чадлаараа харж явна. Ингэхэд нөхөр минь чи эндээс бушуухан холдож зайлаач. Эд чинь энд тэнд зар тунхаг тараагаад, чамайг баривчилж шарах гэж өдөр шөнөгүй эрж хайж байна л. Өчигдөр шөнө чиний явсны дараа морьтой хэдэн хүн манайхныг эргэж тойрч яваад өглөө гэж Доржийн хөгшин эх эмээн хэлж байна билээ гэж Гамбал хэлүүт Раднаа хажуугаас нь:

	— Өнөө өглөө Будын Базар, Халзан хоёр ам халанги хойдуулын гадаа ирээд архи гуйсныхаа дараа:«Бид Цэрэнпилийг амьдаар нь барих гэж ёсорхохгүй, харсан л газартаа ална. Ганц Цэрэнпил ч биш олон л Цэрэнпил хороогдох байх даа гэсэн гэнэлээ. Доржийн хурим дээр биднийг занчсан хөвүүдийг хуруу дарж тоолоод л бүртгэж яваа. Үхэж өтөөд тэдний хэвтэхийг та нар үзнэ дээ» гэж байж аашилцгаалаа гэнэ лээ. Энэнээс үзэхэд Гамбал бид хоёр хамгийн түрүүн л нядлуулах нь бололтой. Бас тэгэхэд Эрдэнэ ноёны буян дээр Даржаа гавж ингэж хэлсэн гэнэ. «Цэрэнпилийг харсан л газартаа аль болох аргаар үгүй хийх хэрэгтэй. Тэрүүнээс гадна Цэрэнпилийн нөхөд олон байх ёстой. Түүн шиг хүч тамираа буруутгасан хүмүүсийг дураар нь тавьж болохгүй. Эд бол хааны хуульд харш үзэлтэй, бурхны шашинд буруу бодолтой улс. Тэднийг үгүй хийхэд ямар ч нүгэл байхгүй. Харин буруу номтныг дарсан буян болно» гэж гэнэ гээд зүрхээ цээжиндээ багтааж ядан занана бололтой. 

	Цэрэнпил юу ч дуугаралгүй хэсэг болсныхоо дараа хүйтнээр тачигнатал инээн:

	— Үүрээ зад цохиулсан зөгий шиг л галзуурцгааж байх шив дээ гээд мөн л тачигнатал инээвэл Гамбал;

	— Аяархан, аяархан! Биднийгээ гөрөөлж яваа өнөөх гайхлууд шөнийн цуурайнд сонсуузай гээд намуухнаар Чи зөв хэллээ. Нээрээ чамд үүрээ зад цохиулчхаад галзуурч байгаа юм. Тэгээд Бадам гуай гэж нэг нохой энүүгээр шалтаг болгож, энэ хавийнхныхаа хадланг цагдаа ноёны тушаалаар би авлаа гэж төрөл садан гэж байж зарцалдаг арав хорин зарцыгаа өнөө өглөө аваачиж, түүнийг захаас нь ханартал хадуулж эхэллээ. Үүнээс болоод хүн амьтан ч тайван байдлаа алдлаа, «Өршөөгөөч, хайрлаач» гэж хэний ч дуугарсан Бадам гуай чимээгүйхэн л явна гэнэ. Харин дэргэд нь яваа Дондог зөвлөгч «авах л ёсоороо авч, хадах л ёсоороо хадах хэрэгтэй. Энэнд хэн дургүйцэн эсэргүүцнэ, тэр хүний нурууны арьс борвидоо хүртэл унжих болно. Бурхан үзэг. Надад бургас, нуруу хоёр хайртай биш гэж байж шүд амаа зууна гэнэ лээ. Түүний аманд Бадам гуай нэлээд их юм хийсэн байх гэж хүмүүс ярилцана лээ. Манай ч хадланг Бадам залгив» гээд сүүрс алдвал Цэрэнпил нэг удаа тамчаан:

	— Идүүлэх л гэсэн хонь, идэх л гэсэн чоно юм чинь гээд сууна гэдэг бол хүний дотор багтамгүй цаг болоод байна. Бид ч хүн, тэд ч хүн, яалаа гэж тэд дур зоргоороо аашилж ард олныг адуу мал шиг үзэх болсон юм бэ? Халаг минь дээ халаг. Одоо яах ч арга надад алга даа. Гэлээ ч гэсэн тэд дандаа ингэж чадахгүй... гэж хоёр алгаараа толгойгоо хашаад цурхиран уйлчхав. 

	Раднаа, Гамбал хоёр аргадаж толгойг нь илбэн сууцгаахдаа: «За, тайтгаралдаа. Бүү уйл. Одоо уйлаад ч, хашхираад ч яах вэ, бүтэх юм алга шүү дээ. Харин чи эрс зоригтойн ачаар хариугаа авсан. Эрдэнэ ноён одоо элс шороонд дарагдаад хэвтэж байгаа шүү дээ» гэнэ Цэрэнпил гэнэт толгойгоо өргөж, нүднийхээ нулимсыг хормойгоороо арчаад нам дуугаар:

	— Миний уйлдаг буруу юм байна. Дотор минь багтсангүй. Бас та нар минь ч буруу ярьж байна. Ганцхан Эрдэнэ ноён элс шороонд булагдсанаар хариугаа авлаа гэж яаж болох вэ. Энэ ноход чинь улам галзуурч намайг баривчилна, шарна гэцгээж байна шүү дээ. Бас олны хадланг булаан авч байгаа юм биш үү. Миний ч, та нарын ч дайсан, зөвхөн Эрдэнэ ноён биш юм биш үү гээд хоёр найз тийшээ хялавхийн хараадахна. 

	Цэрэнпил тэгэх зуураа энэ бол Эрдэнэ ноён бид хоёрын эсрэг ширтэлцэн байгаа харц, тооцоо биш, харин баяд ноёдоос ядуучуулыг хавчиж хяхсан, яалаа ч гэсэн үнэн юмны өнгө царай харагдахаа больсон хар муухай ааш шүү дээ. Тэд алга, болж үндэс сурвалж нь тасраагүй цагт ард олон амаржихгүй нь байна гэж сэтгэжээ. 

	Раднаа, Гамбал хоёр гэнэт зарсхийж: «үгүй ер энэ маань яасан ондоо тамиртайгаар дуугарна вэ. Нэг л биш, өөр харцаар харна вэ нээрээ ч зөв байх. Зөвхөн Эрдэнэ ноёны үхэхэд баяд ноёд алга болчихгүй шүү дээ. Өнөөх л хэвээрээ. Үймүүлж шуугиулсаар байгааг нь харж байна бид» гэж бодоцгоов. Тэгээд Гамбал, Цэрэнпилийнхээ гарыг атган:

	— Чи яах аргагүй зөв хэллээ. Харин чи эрс шийдэмгий зоригийнхоо ачаар ноёдод нуруугаа өвчүүлэлгүй, нударгаараа хариулсан. Энэ бол адгийн муу хүний хийсэн хэрэг биш. Ард олны дундаас анх түрүү манай нутагт эр төрсөн эрчээ, хөвүүн болсон хүчээ харуулсан сайн эрийн явдал мөн гэж би хэлнэ гэв. 

	— Тиймдээ тийм! Та хоёр зөв хэлж байна. Тэгээд хэлсэн үг маань хэрэг болж, санасан санаа маань сахиус болж яваг! Хэлснээ хээр гээж, санаснаа салхинд хийсгэчхэж болохгүй. Явсан газартаа ядралгүй, зорьсон газраа зовлонгүй хэн хэн маань мэнд сайн яваг гэж Раднаа тосож өгүүлээд ийш тийш харснаа:

	— Өдөр болох нь байна. Хүн амьтанд харагдаж гай болуузай. Ингэсхийгээд тарж явцгаах уу даа гээд хажуудаа байгаа жижигхэн шар хүүдийтэй юм гартаа барьж:

	— Энэ дотор хайрсан хэдэн бин, жаахан тос, чанасан мах, нүдсэн цай, нэг аяга, бяцхан төмөр тогоо бий. Давын өмнө энүүгээр өл залгана биз чи! гээд Цэрэнпилд өгөв. Цэрэнпил уярсан байдалтай толгойгоо зугуухан өргөж, шугширсхийн:

	— За яая гэх вэ дээ. Нэг мөр, дүүрсэн хэрэг гээд л явахаас биш дээ гээд хэсэг дуугүй болж «Ариухан Должид минь энэ хавьд алга юм шив дээ. Хэрэв боож боомилоод хэвтээгүй юм бол амьд мэнд яваа байх. Энэ хоёрын маань хэн нь ч гэсэн түүнтэй уулзаж юу магад. Хэрэв уулзвал миний очсон зүг чигийг ойлгуулж өгнө биз» гэж бодоод найз нар тийшээ харж:

	— Надад хүнс төхөөрч өгсөнд тань баярлалаа. Энүүгээр тань өллөж, эндээс алс зайлж одтолоо ходоодоо тэжээж, алсын нутагт хүрч чадах боллоо гээд тэр хүүдийтэй юмыг нь сугавчлан босож, Гамбал Раднаа хоёртой гар барьж хэд удаа тэврэлдээд:

	— За найз нар минь! даруй баяртай уулзъя гэж царгиа дуугаар мэхийн хэлээд, мориндоо мордох гэтэл Раднаа, Гамбал хоёр «Байзна, байзна, хүүдийтэй юмаа ганзагал» гэлцээд тэрүүний нь ганзагалж өгч байтлаа Гамбал:

	— Ай, би чинь мартчихаад байна гэж өврөөсөө нэг багц чүдэнз үнгэгдчихсэн шар цөлхөөв гаргаж Цэрэнпилийн өвөрт хийгээд дахин тэвэрч үнсэв. Цэрэнпил юу ч дуугаралгүй, нүднийхээ нулимсыг арчаад, мориндоо мордон дүүлэн тэмүүлсэн хөлгийн дөрвөн туурай төвөргөсөөр үүрийн цагаан гэгээн дундуур шурган, үзэгдэхгүй болж одов. 

	Раднаа, Гамбал хоёр багана шиг хөдлөлгүй, Цэрэнпилийнхээ хойноос үдэж, харин багтарч удаан зогсохдоо: «хөлөөрөө одсон хүн буцаж болдог. Хүрзээр одсон хүн горьдлогогүй гэдэг бил ээ. Чи минь хөлөөрөө одсон болохоор буцаж ирэлгүй дээ! Ард олон чинь, анд нөхөд чинь чиний хойноос мууг сэтгэж, мууг хэлж хоцроогүй. Харин сайн сайхныг хүсэж, зол жаргалыг ерөөж хоцорлоо шүү» гэх мэтээр сэтгэж байжээ. Гамбал нүднийхээ нулимсыг хормойгоороо арчин:

	— Халаг минь дээ! Хайрт найз маань муу ёрын Бадам баяны хар санааны гайгаар харагдахаа болин явчихлаа даа. Тэгээд ч бидний ээлж хэзээ хүрч ирдэг юм бол доо. Толгой дээр тулж ирнэ л байх. Тонгойж гудайж би яасан ч хэвтэхгүйдээ... гээд нударгаа зангидан шүдээ хавирна. 

	— Дайнгүй цагт баатар болж байгаа юм биш үү чи чинь. Одоо арай эрт байх аа. Үзэх юмаа удалгүй үзнэ байх аа бид. Одоо тэнд нударгаа зангидах хэрэгтэй. Харин Цэрэнпил маань үүрийн цагаан гэгээ рүү шурган одлоо. Тэр нь сайн сайхны тэмдэг болоосой. Муу л явахгүй байх гээд Раднаа мишилзэн итгэлтэй дуугарахад нь Гамбал морь луугаа эргэж:

	— Тийм л болоосой. Хийморьтой явж, ард олондоо тус хүргэж магад гэж далд утгатай үг хэлээд мориндоо мордоодхов. Раднаа ч мориндоо мордож хоёул, гэр тийшээ хөдөллөө. 

	Нар дээр хөөрч, өглөөний саальчид гэртээ орж, цай чанан, сүүгээ буцалгаж байхад бэлчиж яваа үхэр сүргийн дундаас тугалдаа энхрий үнээд эргэж харан мөөрөлдөнө. 

	Гамбалын гэрийн муу модон хаалга онгойн Будын Базар хэдэн хүний хамт буу барьсаар орж ирлээ. Гамбал унтсан байдал үзүүлж хэвтэхдээ «за, ингээд юм ч эхлэх нь. Эдний гарт орж дүүрлээ гэж үү» гэж сэтгэтэл Будын Базар хажууд нь ирээд:

	— Бушуу бос, хар нохой! гээд бууныхаа мөрлөгчөөр газар дэлсэв. Гамбал нойрмоглосон байдалтай нүдээ нээж хараад хэвтээ хэвээрээ:

	— Юу болов. Хамаагүй хашхирах чинь гээд эвшээлгэн ажиг ч үгүй асуув. 

	— Бушуу бос гэхийг сонсож байна уу чи? Хуулийн хяналтад орсноо мэд! Сэдүүгийн чинь яргачин Цэрэнпил хаа байна вэ?

	— Чи Цэрэнпилийг хэзээ надаар хариулгасан юм бэ? Аядаа ч, галзуураагүй биз чи?

	— А-а, чи бүр ингэж даажигнаж байгаа бий. Амандаа хазаар, хөлдөө чөдөр хийлгээд байхдаа чи миний галзуурсан эссэнийг мэдэх болно. Бушуу бос!

	— Тогтож хайрла. Чамд хазаарлуулж, чөдөрлүүлэх адгуус мал энд алга. Хүн, мал хоёрыг ялгаж чадахаа байчихсан юм биш биз чи? гэж Гамбал хэвтээ хэвээр өгүүлэв. 

	Базар улам уурлан нөхөд рүүгээ харж:

	— Бушуу! Аргамж аваад ирцгээ! Үүнийг би хүлье гэж хашхирвал нөхөд нь гаднаас аргамж аваад ирэв. Тэр даруй тэд Гамбал дээр бөөгнөрч яах ийхийн завгүй агдлан хүлчхэв. 

	Гамбалын эцэг үлгэн салган болчихсон өвгөн Мошуухай унтаж хэвтсэнээ гэнэт эвгүй зандчаан хашхираан болоход цочин сэрж, арайхийж босоод саравчлан харж:

	— Үгүй, энэ чинь юу болж байна вэ? Ноёд минь хайрлаач гэвэл, дэргэд нь байгаа Бадамын Мантахай:

	— Дуугүй бай! гээд өвгөнийг орон дээгүүр өнхөртөл нь түлхчхэв. 

	Гаднаас хэдэн залуу Раднааг тууж оруулаад. Гамбалын дэргэд аваачлаа. Мөн л хоёр гарыг нь хүлжээ. Түүний хамраас бүлэнтэй цус гоожиж харагдана. 

	Өнөөх буутай хүмүүс Раднаа, Гамбал хоёрыг энд тэндээс нь өшиглөн ёврон байж: «Цэрэнпил тань хаа байна? Бушуу хэлцгээ! Хэлэхгүй бол энд тань буудаж аллаа» гэж сүрдүүлэн зандчив. 

	Раднаагийн эх, эгч, Гамбалын дүү охин гурав үүдний тэнд зогсож, тэрхүү хөвүүдэд мөргөн: «Битгий алаач, өршөөгөөч, Буд гуайн Базар та яаж байгаа тань энэ вэ?» гэж уйлалдана аж. 

	Гамбал шүдээ зууж, өшөө хорсол зангирсан дуугаар;

	— Та нар эднийг битгий гуй. Алах дуртай бол алаг! Раднаа, бид хоёрыг алснаар ард олныг эд нар айлгаж чадахгүй. Бидний өшөө хорслыг авч чадах хөвүүд олдоно. Харж байгаарай та нар! гэж хашхирав. 

	Базар улам галзуурч, Гамбалын урд гүйж очоод:

	— А бүр өшөөгөө нэхэх санаатай байна бий чи чинь? Ингээд нэхээрэй гэж нүүрт нь нулимаад, тэр хоёрыг тууж гадагш гарган, бууны амаар хэд хэдэн удаа нударсны дараа мориндоо мордоцгоон «Бушуу, Гүйгээд!» гэж мориороо хойноос нь дайруулж гишгэлүүлэх шахан туугаад одож бил ээ. 

	Раднаа, Гамбал хоёр юү ч дуугарсангүй. Тийм ч их сандарч тэвдээгүй бололтой, өөрсдийнхөө аясаар л алхлан явахдаа; «Ингэхдээ арга мухардаж, чарга газардах нь энэ гэж үү» гэж Гамбал бодов. «Дүүрсэн хэрэг Даржаа гавж, Бадам гуай хоёр түншээр муу юм бил ээ. Энэ хоёрын хооронд нэг юм хийгээд л үйлээрээ болохоос биш. Чөтгөр аваг. Тэгээд мах махаа идэлцэж байг. Намайг цохидгоороо л цохино биз. Хоёулаа нэг үгтэй байхыгаа Гамбалдаа яаж мэдэгдье дээ» гэж Раднаа бодно. 

	Тэндээс нэлээд удаан явж, Бадамын зүүн хөтөл дээр гараадхав. Бадамын гадаа морь, хүн ч олон бололтой. Гадуур нь үймэлдэн харагдана. 

	Базар Мантахай хоёр тэдэнд өөрсдийнхөө зоригийг харуулах гэв бололтой мориороо Гамбал, Раднаа хоёрыг дайруулах шахан ирж:

	— Бушуу явцгаа! гэж Базарын зандрахад Мантахай, 

	— Эд нарыг гүйхээр нь аваачъя гэв. 

	— Бидэнд тийм яаралтай хэрэг алга. Яаруу бол та хоёр л гүйхээрээ очихгүй юу гэж Гамбал хэлэв. 

	Базар, Мантахай хоёр бүр нохойролдон, «А та нар бүр яаралгүй байна бий? Яарах болно. Гайгүй» гээд толгой түрүүгүй ташуурдаж гарлаа. Гамбал, Раднаа хоёрын гар нь ар нуруундаа хүлээтэй учир яах ч аргагүй, ясныхаа янгинатал зодуулсаар хааяа ухаан алдаж явсаар нэг мэдэх нь ээ Бадамын гадаа хүрчихсэн байв. 

	Раднаа, Гамбал хоёрыг Бадамын гадаа саравчны баганаас нуруу нуруугаар нь хүлчхээд, хүмүүс манаж байв. Тэдний дунд хормой шуучихсан Халзан тэдэн тийш харж алгаа дэлгэн:

	— За хоёр ах нар минь юу бодож сууна вэ? Доржийн хурим дээр яггүй шиг жинтэй нударгатай байсан байх аа та хоёр, бусад нөхөд тань хаана вэ? Тэгээд одоо яахаараа ингэж номхорчхоод суудаг бил ээ? Одоо удахгүй Дондог зөвлөгчийн урд нуруундаа бургас ачуулаад хэцүү догшноор булгиж гарна биз дээ та нар. Бас түрүүхэн танайд ороход намайг шаазгай гэж дооглосноо мартаагүй байгаа биз. Тэр шаазгай тань та нарынхаа хуримаас холдохгүй хувьтай байж гээд тачигнатал хөхөрнө. 

	Гамбал шүдээ хавиранхан ширүүнээр:

	— Тонил эндээс! Тавгийн ёроол долоохын тул, цайны шавхруу уухын тул баяд, ноёдод толгойгоо худалдаад, хоёрын хооронд хов зөөж, худлаа хэлж, хүн нэрээ барсан, нүүргүй хар нохой, шал тэнэг толгойгоо ус руу хийж хүн биш болсноо мэд гэж загнав. 

	Энэ үед хоёр дугуйтай тэрэг сандайлаад эднийг харж байгаа Борбоодойн Бошигт гэгч өвгөн гэнэт уртаар сүүрс алдаад, зүрх нь чичирч амьдралдаа тохиолдсон явдлуудыг одоо болж байгаа хэрэгтэй харьцуулан эргэцүүлэн бодно. 

	«Юу болж байгаа нь энэ вэ? Ер нь би юу ч ойлгохгүй байна. Бүдүүн тоймыг нь гадарлавал энэ хэрэг Бадам гуайгаас л болсон байх. Энэ чинь энэ орчныхоо халбингуудыг7 нэг угсаатай, нэг хөхүүрийн хамаатан садан халбингууд, байгаа юм. Би та нарыгаа харж хамгаалж явах ах зах болсон урдаа барих хүн тань байхгүй юу гэж биднийгээ нохой шиг тухиран, насан туршид хаяа хатгаж хамт аж төрж ирсэн энэ довын галзуучуудтай8 хэрүүл тэмцэл өдөөж хооронд маань яс хаяж, мартагдашгүй өшөө хонзонтой болгочхоод, тэр нь одоо хүртэл үргэлжилж, халбин, галзууд гэж юм болгонд талцан бие биеэ хүйтнээр харалцаж явдаг боллоо. Одоо ч гэсэн би, хүлэгтэй хүнийг хоёр нүдээр харж сууна. 

	Энэ Гамбал тун зөв хэллээ. Үүний хэлснээр бол эндэхийн халбингууд Бадам гуайн арга мэхэд орж, уймраа тэнэг толгойгоо ус руу хийсэн хүмүүс болох нь байна. Зүгээр байтлаа сохор улаан мөнгөний ч ашиг олохгүй хэр нь бид халбингууд гэж ховдог номхон Бадамын төлөө довын галзуудыг, яагаа ч үгүй байхад нь яс угсаа ялган доромжилж шоовдорлосноо эргэцүүлж бодох юм бол зөв юм хаана нь байна вэ? Зөв юм нэг ч алга. Хэн нь ч гэсэн ядуу хоосон, хэн ч гэсэн бусдын зарц явж гар хөлөө саарьтаж шүү дээ» гэж бодмогц Бошигт өвгөн ухасхийн босож, эргэж ч харалгүй, саравчны ард уяатай байгаа туранхай цагаан мориндоо мордоод шарав шуравхийтэл нь ташуурдан, Бадам авгайн хадланчдын байгаа газар тийш гүхэр гүхэр хатируулав. 

	Бадам авгайн хадланчид үдийнхээ амралтаар шувуу тонших махгүй гэмээр хатайртаж үхсэн шүдлэн үхрийн махаар шөл хийгээд, бас архайсан тархайсан яс, толгой, шийрийг нь мөлжиж шөлийг нь ууцгааж байжээ. 

	Борбоодойн Бошигт туранхай цагаанаа хэрдэгчүүлэн хадланчдад ойртож явахдаа: хүчээр түрээ барин Бадамын булааж авсан хориод айлын хадлангаас хориод чийрэг хөвүүд хоёр өдрийн тал болоход хорь нэлээд гаруй десятин газрын өвс унагачихсан байгааг багцаалав. 

	«Хайран сайхан газар ингэж аюулд дайрагдан хиарна гэдэг хачин юм даа. Үүний чинь ихэнх нь довын галзуудынхны хадлан шүү дээ. Бадам гуайн тушаалаар дээрэмдэн авсан энэ их хадланг хадаж байгаа хөвүүд чинь миний хоёр хөвүүнээс эхлээд цөмөөрөө ядуу хоосон халбингуудын л үр хүүхэд шүү дээ. Халбин хүний хөвүүд Бадамын зөвхөн хадланчид болоод зогсохгүй, жилийн дөрвөн улиралд Бадамын барлаг болж явдаг нь илэрхий. Гэтэл бид ах дүү хамаатан садан улс. Та нар надад туслах ёстой би ч та нарт тусална гэж хуурай гоёор чалччихаад бараг л зүгээр зарцалдаг шүү дээ. Тэгээд хөлс хүчинд нь үхсэн төлөгний мах юм уу, эсвэл чонын идсэн малын сэг өгөөд, дараа нь өөдлөх хүн үхсэн малын мах голдоггүй юм, хоёр чихнээс хойш гарвал хоол болно гэж сургаад хэлж суудгийг нь бид мэднэ. 

	Энэнээс гадна хамаатан садан хүн амь нэгтэй явбал харийн хавирга хуулж, хамгийг гартаа оруулж чадна гэж харгис хар хэрэгтээ халбингуудыг явуулаад, өөрөө хажууд нь зааварлаж загнаж явдаг шүү дээ. Халаг минь. Яасан тэнэг турхирааны нохой болж явдаг хөөрхий вэ, бид нар чинь?» гэж Бошигт өвгөн бодож явжээ. 

	Бошигт өвгөн морио пир пар давирсаар явж, хадланчны отогт хүрээд, мориноос буунгуут тэдний идэж байгаа мах шөл рүү хараадхав. 

	— Хм. Ийм л байх ёстой. Ийм л байх гэж бодсоор ирж билээ би. Яг миний тааварласнаар л болж. Үгүй тэгээд, гайхах ч юм алга даа. Ийм хоол би ямар одоо л харж байгаа биш. Дандаа л ийм байдаг шүү дээ? гэж дуугарав. Тэгээд үгээ барьж чадсангүй, цааш нь: — Та нар эндээс бушуухан зайлцгаа! Хэрэв эндээс та нарын зайлахгүй бол би хоёр хүүгээ аваад явлаа. Хөвүүд минь хадуураа үүрээд харьцгаа гэж зандрав. 

	Тун их гайхсан бололтой нэг хүн Бошигтыг царайчлан ажиж:

	— Бошигт өвгөн та юу хэлж байгаа юм бэ? Халдах халдахдаа халзан хардаа халдаад ууцныхаа арьсыг хөндийрүүлэх гээгүй биз та? Урт хэл хүзүү ороох, урт хормой хөл ороох гэдэг биш үү гэж шогтой өгүүлбэл хажууд нь байгаа нэг хүн тэрүүн тийш уцаарлан харж:

	— Яах нь вэ чи. Чамд ямар хамаатай юм. Өөрийнхөө үйлээр хүн усанд орвол ч орог л. Ууланд гарвал ч гараг л гэв. 

	Өөр хэн ч дуугарсангүй. Ганц нэг зовлого махтай усан шөлийг шор шор сорцгоож байлаа. Зарим нь ямар ч шим шүүсгүй яс мэрнэ. 

	Бошигт өвгөн шаралхаж, гараа чичрүүлэн байж амаа хэдэн удаа тамшаалаад«Ай, та нар минь юм үзэж хашир суугаагүй залуучууд байна даа! Бадамын гарт атгуулчихсан та нарын ингэж хэлэх нь нэг талаар буруу ч биш дээ. Би ч ийм л явсан юм гэж бодов. 

	Хадланчдын зарим нь Бадам авгайд итгэчихсэн, Бадам авгайг хамгийн сайн хамаатан садан маань гэж бодоод биднийг харж, бидэнд тусалж явах ганцхан хүн маань мөн. Бид энэнд үнэнч шударгаар зүтгэж явах ёстой гэж Бадам гуайтай хөрөнгө нэгтэй юм шиг бодож явдаг байжээ. Бошигт ч гэсэн толгойгоо бууралттал тэгж л бодож явжээ. Хэчнээн лут хүч чадлаа Бадам авгайд зориулаа бол?

	Бошигт өвгөн Бадам авгайн турхирааны нохой нь болон галзуурч өөрт нь гэм хор хүргээгүй хүнтэй эв түнжингээ эвдэж зодолдож явсны алийг тэр гэх вэ. Тэгж явсан хүн атлаа одоо гэнэт яагаад, юунаас болж хоёр хүүгээ эндээс аваачих гэж ирээд байгаа юм бэ?

	Бошигт өвгөн:«Морь муу ч гэсэн зам мэддэг. Би өтөлсөн ч гэсэн буруугаа ойлголоо» гэж бодсон байж шүү дээ. Халбин, галзуудын аль аль нь адилхан ядуучууд олонтой байж. Тийм учраас нэг нь нөгөөгийнхөө зөөр лүү бусдын тухирлагаар довтлох ёсгүй гэж шийдсэн байж. 

	— Бадам гуай энэ хадлангийн талбай дээр ургасан нэг ч ширхэг хялганыг май гэж хэнд ч зүгээр өгөхгүй. Та нарын тусалсанд баярлалаа гэж та нарт ердөө хэлэхгүй. Хайран хөлсөө гоожуулаад л охиндоо загнуулаад ч юм уу, зодуулаад буцах болно доо та нар. Би тийм юм олныг, үзсэн хэр нь тэнэг мангуугийнхаа гайгаар л өнөөдрийн өдөр хүртэл эргүүтэж явсан байж гэж хэлээд Бошигт өвгөн хоёр хүү тийшээ харж: За, явъя гээд босож, хөвүүдээ дагуулаад явчхав. 

	Хөвүүдээ дагуулаад Бошигт өвгөний явсны дараа хадланчид юу ч болсныг ойлгож ядан, тус тусдаа бодлогод хатан сууцгаав. Зарим нь: «Бошигт өвгөн нээрээ ч зөв хэлж явна. Гэлээ ч гэсэн юун учраас ингэж хэлэх болов оо. Явсан л газраа Бадам авгайг магтаж, гайхуулж явдаг сан. Юун дээрээс халбага нь хагардаг бил ээ?» гэж бодно. Зарим нь: «Бошигт өвгөн солиорч явсаар хувцсаа уруулахыгаа ёрлож, чоно ишгэндээ зөв, шуламс чөтгөртөө зөв гэгчээр Бадам авгай Бошигтдоо л зөв байх» гэж бодлоо. Бас зарим нь: «Бид Бадам гуайгаас нэг ч цагаан мөнгө аваагүй. Тэр жилийн өвөл чонын идсэн малын сэг, үхсэн малын зовлого авч идэж бил ээ. Одоо хадланг нь хадах гэж хатайртаж үхсэн шүдлэнгийн махан хүнстэй, хагдарч ойчсон сөдний навчин цайтай, харанхуйгаас харанхуй болтол, хамраараа газар хатгатлаа, хүний хадлан руу довтолж явна биш үү? Ингээд Бадам гуайн насаараа цадаагүй, хэдийд ч цадахгүй ховдог хомхой, хорт сэтгэлийг бид хангах цатгах гэж хар хөлсөө хайр гамгүй гоожуулж юуны тул яваа билээ. Ер нь юу л болбол болохоос биш, явъя байз» гэж ч бодож байжээ. 

	Тэд энэ мэтээр бодож дуугүй сууцгаасны дараа зөгийн үүр задарсан мэт шуугилдчихав. «Би өнгөрөгч өвөл үхсэн үнээний мах, арьсыг нь буцаахаар авч билээ» «Би өнгөрөгч хавар өвсөөр дутаад, саравч хучсан нэг тэрэг хагд, хоолоор гачигдаад үхсэн нэг ямаа, үхсэн шүдлэн үхрийн гялайх ч өөхгүй мах, арьсыг нь буцаахаар авсан «Би өнгөрөгч өвөл чононд идүүлсэн нэг дааганы хэрдгэр яс болчихсон сэг авч идэж билээ». Би ерөөсөө юм авч үзээгүй. Эцэг чинь амьд байхдаа үнээний өртэй юм сан. Түүний нь төлж аль. Түүнийхээ золиосонд өвс хадаж өг. Би хамаатан садан чинь юм шүү дээ гэх мэтээр үглэж байгаад л намайг авчирсан юм. 

	Аав минь амьд байхдаа Бадам гуайд үнээний өртэй юм шүү гэж ердөө ч ярьдаггүй сан. Гэлээ гэхэд Бадам гуай худлаа нэхэмгүй юм гэж бодоод л би энд ирж билээ. Хай, одоо л бодоход өр шир ч байхгүй, харин Бадам гуай л намайг зөөлчилж байгаа бололтой» гэх мэтээр ярьцгааж гарлаа. 

	Энэ үед хэдэн хүн сэм босож, хадууруудаа үүрээд эргэж ч харалгүй, чимээгүйхэн яваад өгөв. Тэдний хойноос хэд хэдэн хүн мөн л чимээгүйхэн пүүгээгээ үүрээд яваадхав. Ийнхүү нэг хоёроороо явсаар байгаад гуравхан хүн үлдлээ. Ширвээ хар сахалтай гуч дөхөж яваа бол уу гэмээр сөөнгө хоолойтой хүн тарж одогчдын хойноос харж шударгаа зангидан:

	— Хар ноход та нар гайгүй үзнэ бий. Өөдгүй амьтан Бошигтын дуугарахад хүн шиг л хүн дуугарав гэж бодов уу та нар? Хожим өөрсдөдөө л гомдоорой!Би одоохон явж Бадам гуайд хэлье гээд ганирвал хамгийн сүүлд явж байгаа нэг хар хүү эргэж хараад:

	— Май энийг Бадам гуайд хэлээрэй гээд шүлстэй салаавч өгөөд цааш одов. Тэрхүү сахалтай хар хүн ганиран, нэг гацуу бариад, тэдний хойноос ухасхийх гэтэл дэргэд нь байгаа хоёр залуу боль боль, яаж байгаа чинь энэ вэ. Хүнийг хүчээр барьж Бадам гуайн ажил хийлгэх нь үү чи? Битгий онгир! Тэднийг бид яах вэ дээ. Бидний зарц биш. Яаж ч байсан бидэнд ямар хамаатай юм. Бадам гуай өөрөө л мэднэ биз» гээд гацууг нь шувт татан авав.

	Өнөөх сахалтай хар хүн учир зүггүй уурлаж гараа чичрүүлэн:

	— Яасан муу юм болох нь энэ вэ! Хамаг гай бидэнд тохогдох нь. Бадам гуай ирэх дөхөж байгаа байх. Эднийг харж дагуулж яваарай гэж надад итгэж захисан юм сан. Халаг минь халаг! Бошигт өвгөний чалчиж эхлэхтэй зэрэг л тас шавхуурдаад хөөчихдөг л байж. Ийм болно гэж хэн мэдэх вэ гээд шогширно. 

	Дэргэд нь байгаа хоёр хар хүүгийн нэг нь хүйтнээр мишилзээд:

	— Та чинь Бадам гуайн хамгийн итгэл найдвартай хүн нь байсан юм бий. Тэгэхлээр та чинь Бадам гуайн томилсон ноён маань байж шүү дээ. Харин түүний тань мэдэхтэйгээ зэрэг би танаас айж байна гэж даажигнан өгүүлээд, тачигнатал хөхрөв. Тэгэхэд нөгөө нөхөр нь«Энэ нохой чинь Бадам гуайн хар тагнуулч байж шүү. Энийг зориуд бидний дунд тавьсан байж. Хараач яасан зальтай золиг вэ. Бадам гуайн төрсөн авгын хүү шүү дээ энэ чинь. Тэгээд л энийг дотночилдог байж л дээ. 

	Биднийг төрөл садан гэдэг нь зөвхөн л барлагаа хийх гэсэн бааш болох нь илэрлээ. Бошигт өвгөний хэлдэг л тун үнэн байна. Энэ хар нохой чинь эцэгтэйгээ, өвөөтэйгөө үеийн үед Бадамын барлаг болж өөд нараа хараагүй юм гэлцдэг нь үнэн юм аа даа. Бадам гуай маань төрөл садан гэж боддоггүй, амандаа багтвал зажилж л орхидог зантай шүү дээ. Ээ, усан толгой ууцнаасаа идүүлтлээ мэддэггүй гэдэг л болж яваа амьтан юм даа чи чинь. Тэгээд Бадамын төлөө гацуу бариад сүрхий юм болж байгааг нь ээ, усан толгой» гэж бодоод хүйтнээр мишилзэн, юу ч дуугаралгүй буруу харав. 

	Удсан ч үгүй Бадам гуай бүдүүн шарга морио унаад ирж яваа нь харагдана. Хоцорсон гурав хадуураа хурдхан үүрээд ажилдаа гарав. 

	Бадам авгай ууртай бололтой, ийш тийш харан явж тэдний хажууд ирээд:

	— Бусад чинь хаашаа арилсан бэ? гэж хашхирав. 

	Өнөөх гонзгой хар хүн хадуураа хаячхаад, наманчлан, хажууд нь очиж:

	— Энэ хадаж яваа хоёроос бусад нь тараад явчихсан. Үглэж ядаад хоцорлоо би. Яах ч аргаа олсонгүй гээд толгойгоо илэн шилэн хүзүүгээ маажна. 

	— Юу гэнэ ээ хар нохой минь! Хаашаа тонилсон бэ? 

	— Гэр лүүгээ. 

	— Юунд?

	— Би мэдэхгүй. Түрүүхэн Бошигт өвгөн ирээд хоёр хүүгээ аваад явчихсан. Дараа нь цуван цөмөөрөө арилчихлаа. Байцгаа! Бадам гуайд хэлнэ шүү гэхэд минь харин урдаас минь энийг хэл гэж салаавч өгөөд явчихлаа. 

	— Ядуу золиг, юунд тэдэнд салаавчлуулж байгаа юм. Гар хөлийг нь хуга цохичихгүй. Гараа хугалмар!

	— Цохих гэж мод бариад босоход минь энэ хоёр модыг минь булаагаад, намайг хориглосон гээд үлдсэн хоёр луугаа заана. 

	Бадам гуай авах танаггүй болтол царайгаа барайлган ташуураа ёдолзуулж, дөрөөн дээрээ өндийн

	— Бушуул, одоохон явцгаа, ноход! Та нарыг хөөж аваачаад, Дондог зөвлөгчид тушааж, нурууны чинь арьсыг хөндийлүүлчихье гээд ташуураа гонзгой харын толгой руу тасхийтэл буулгаад, хажуу дахь хоёртой нь хамт хөөн явчхаж бил ээ. 

	Үдшийн харуй бүрий болж байлаа. Цэрэнпилийн муу байшинд унтарч байгаа галын хөх дөл сүлэм салам гэнэ. Ямаахан хөгшин орон дээрээ тамиргүйхэн хэвтэн, сулхнаар шугширч: «Ийм л үйлтэй хүн байж дээ би. Ганцаар болж газар мөргөөд хоцорлоо. 

	Юу болж байгаа нь энэ вэ. Ямар гай дайрав аа. Урдаа барих ганц хүү минь! Хөөрхий минь, хүн биеэр бусдаас илүү билээ л чи. Хүч чадлаар эцгээсээ дутуугүй билээ л чи. Яая ч гэх вэ дээ. Тийм л гай болсноос хойш. Юу ч гэсэн хартны хавиргыг хугалж, хар шороонд дарсан шүү дээ. Болж, түүнийхээ сэвсэн дээр сайн шуугилдаг. Хүүг минь тэнгэр газар хоёр хавчихгүй биз, мэнд л яваг. Эдэнд элэг бөөрөө дэвсүүлж, цус нөжөө л битгий үзүүлээсэй! Хаа ч гэсэн миний хүү биеэ авч явж чадна.

	... Би ч би. Хэдий л удав гэж. Зовох зүдрэхийг бишгүй л үзсэн бие дээ. Үхлийн ирэхэд үхнэ л биз би. Үхэхдээ миний үр бий гэж бодож хэвтэнэ шүү дээ. Тэгээд ч хүүгийн минь үерхэж явсан нөхөд нь таныг орхихгүй гэж байна шүү дээ гэж аман дотроо гүвэр гүвэр үглэн, хамраа шувтарч нусаа хаяад, нүднийхээ нулимсыг дотоод хормойгоороо арчин, босож галаа хутгаад бяцхан цүнхгэр тогоогоо гал дээрээ тавьж цай халааж уух гэж аахилан хөдөлнө. 

	Тэгсээр байтал гадаа морьтой хүмүүс гүвэр гүвэр дуугаралцан хүрч ирэх сонстоод тэр даруй хаалга түрхийн онгойж буутай хоёр гурван хүн орж ирээд, Халзан бололтой нэг хүн галын баруунаа сүр сархийн гарч буугаа тулан зогсож:

	— За хөгшин сайн байна уу? Тэнхээ ямар байна? гэж омогтойгоор асуув. 

	Ямаахан хөгшин өлийж саравчлан хараад

	— Сайн! Та хэн бэ?

	— Бид байна. Танихаа больчхоод байна уу. Бас залилах санаатай юү чи?

	— Юуны чинь залилах. Нүд муутай болохоор овиорч таньж ядаад л асуулаа шүү дээ. Энэ чинь хэн бэ? гэж толгойгоо хоёр тийш нь хөдөлгөн таньж ядаад саравчлав. 

	— Тэр ч яах вэ. Хөгшөөн бидэнтэй явалцах болж чи. 

	— Хаашаа явах, юү гэнэ ээ. Үгүй чи Халзан уу?

	— За, за зөнөг гэх тусам бүр галзуурах нь, хэнээр нь чи яах нь вэ? Бушуул, бушуул! гэсээр Халзан хажууд нь очоод, мөрөөс нь угзчин босгов. 

	— Үгүй, хайрлаач. Яах тань энэ вэ? Энэ орой болсон хойно хаа очих юм? Үхэх дөхсөн зөнөг надаар яах тань вэ?

	— Олон юм чалчилгүй яв яв!гэж тэр гурав зэрэг зэрэг шаардан Ямаахан хөгшнийг нудчин түлхэн чирээд: «Ёо, ёо болиоч, гар хөлийг минь битгий хугалчхаач! гэж хөгшнийг бархируулсаар аваад явав. 

	Сэдүүгийн Цэрэнпилийн өмхөрсөн хөх байшинд эмтэрхий бяцхан цүнхгэр тогоо нь гал дээрээ эзгүй хоцроод шарчигнахаас өөр чимээ гарах юм алга. 

	Шөнийн пад харанхуйд хучигд хучигдсаар алга болж байгаа юм шиг Ямаахан хөгшний тамир муутай ёолох дуун бүдэг сонсогдсоор дуулдахаа болив. Гэрийн нь ар дахь бяцхан саравч дотор хэвтэж байгаа ганц үнээ Ямаахан хөгшнийхөө дууг таниад, санаагаа зовсон юм шиг, тугал тийш өлөлзөн хэдэнтээ унхидаад үүгнэнэ. Тэгэхэд тугал нь эхийнхээ санаа зовж байгааг мэдсэн юм шиг гунигтайгаар нэг удаа мөөрч билээ. Өвгөний Бадамын гадаа морь олон бололтой. Гэрийн нь хашааны гадуур хазаарын амгай харшиж, мөн өдөржин уяатай байсан морьд ядарч уртаар шуухарч, аяархан тургих нь сонстож байлаа. 

	Гэрт гал их. Тооноор нь үе үе оч улаа бутран үсэрнэ. Баруунтай хамгийн дээд талд өнөөх Дондог төлөөлөгч ташаагаа ёоз муутайхан тулаад ихэмсэг байдалтай сууна. Түүний дараа хэдэн хүн, хойморт Бадам хэдэн өвгөнтэй зэрэгцэн суужээ. Галын зүүнтээ Бадамын хар гэргий суучихсан дугараа аягална. Бүгдийн нь өмнө дүүрэн махтай тавгууд харагдана. 

	Ингэсээр байтал нохой боргож, толгой нүцгэн хэдэн хүн цувран аяархан орж ирээд үүдэн тус толгойгоо илбэцгээн чимээгүй зогсов. Бадам гал дээгүүр өлийж хараад, 

	— Ноход юу хараа вэ? гэхэд, 

	— Өнөөх хөгшнөө аваад ирэв бололтой гэж нэг нь хариулав. Дондог төлөөлөгч Бадам тийш харж:

	— Юу гэнэ вэ? гэвэл, Бадам урдаас нь өндөсхийн мэхийж хүндэтгэсэн маяг үзүүлэн:

	— Өнөөх хөгшнийг авчирч гэнэ. 

	— Аа авчраа юу? Тэгвэл тэрүүнийг бусадтай нь яриулалгүй харж байх хэрэгтэй байна гээд дараалан суугчдыгаа хараадахвал тэд нь, үүдэн тус сөгдөөд байгчдыг хөмсөг зангидан харж:

	— Энд юугаа хийж байгаа юм бэ та нар чинь. Очоод тэр зөнөг өлөгчнийг бусадтай нь уулзуулалгүй харж байцгаа! гэж зэрэг дуугарав. 

	Үүдэн тус толгой илэн чимээгүй зогсоцгоож байгаа хүмүүс шивэр авир гэлцэн:

	— Ай зайлуул. Ямаахан хөгшнийг бас яах гэж авчруулаа юм бол доо. 

	Энэ ноёныг их л хатуу хүн гэлцдэг юм байна лээ. Нээрээ ч тийм юм даа. Цус цувуулж эхэллээ дээ. Бас л өр зүрх өвдмөөр юм болох нь байна даа гэж сэм шивгэнэлдсээр гарцгаав. 

	Энд тэнд баячуулын омогт хөвгүүд бөөгнөрөн тамхилж, их л хөхиүн бардам дуугаралцан: «Өнөө шөнө ч зугаатай өнгөрөөх нь байна» гэж инээлдэхэд нь тэнд байгчид хорсон өширхөвч яах ч арга алга, зүрхнийхээ лүг лүг цохилохыг бухимдан чагнаж сууцгаана. Бадамын гал тогооны гэрт Раднаа, Гамбал, Бошигт өвгөн тэргүүтэй Бадамын хадлангаас зугтаж зайлсан хэдэн хүн, мөн Дорж өвгөний Будын Базар тэргүүтэй хөвүүдийг зовлого болтол зодсон арав гаруй хүн цөм янгинатал хүлүүлчихсэн хэвтэх нь хэвтэж, суух нь сууж байв. Тэдний хажууд Ямаахан хөгшин туугдан орж ирээд, зүүн хойд булан руу өнхөртлөө түлхүүлчхээд, ёолон гиншиж хэвтэнэ. 

	Гэрээс нэг хүн гарч ирээд, ширүүн хахир чангаар;

	— Тэр цаадах зөнөгөө аваад ир! гэж дуугарахад нь өнөө гадуур өр зүрхээ чичирч суугчдын зулай руу хүйт оргилж, зүрх нь улам цохилон босоцгоох бололтой. Тэд аман дотроо «Аръяавал!» гэцгээн чичирхийлсэн хоолойгоор амьсгалаа татна. 

	Бадамын галын зүүн урд, хацар, дух нь шалбарчихсан Ямаахан хөгшин нүднийхээ нулимс дуслуулан, нүд далдирам зүдрүү юм санагдаж, хөл дээрээ чүү чаа зогсож чичрэн байхад нь энд тэндээс нь шүд зуун, ирт мэс шиг хурц нүдээр ширтэн харцгаана. 

	Баруун талд ташаа тулан суугаа ноён, ууртай ширүүнээр Ямаахан хөгшнийг эгцлэн харж:

	— Зөнөг хар эм! Бушуу хэл! Хаан эзэнд хайртай явсан, бурхан тэнгэрт буянтай явсан Эрдэнэ ноёны энэ насыг залгисан чиний муу муухай яргачин хүү хаа байна?

	— Үгүй ер нь... Ноёнтон минь юугаа айлдана вэ та? Би ерөөсөө мэдэхгүй. Хүү төрсөн л юм сан. Тэр минь хүн болсон юм. Одоо харин түүнийгээ юу хийж яасны нь ч мэдэхгүй алдчихаад, өдрийн санаа, шөнийн зүүд болж, үнс шороонд дарагдан, үхсэн амьд хоёрын хооронд хоцорсон надад хэлэх мэдэх юун байх бил ээ. Одоо болсон хойно өнхөртлөө түлхүүлэн, бостлоо угзруулан явахад минь хэцүү л байна. Өршөөж хайрлаач гээд хөгшин уйлав. 

	— Уухай, сайн сайхан хүүгээ алдчихаад шөнийн зүүд, өдрийн санаа болж байна бий чи? Хөсрийн хар эм хэлэхгүй хаа очдог юм бэ чи! Чамайг хайрлаж өрөвдөх хүн энд алга! Улаан голыг чинь шувтарч хаяна даа. Тэгэхэд хэлэх болно чи. Хүлээж битгий яд. 

	— Би ингэхэд ер нь яах хүн бэ? Ноёд, нутгийн минь өвгөд өршөөгөөч! юү гэхээ би мэдэхгүй байна. 

	— Яаж ч болно чи. Тийчилж, тарчилж хэвтэхдээ хэлэлгүй хаа очих юм чи. Зэхэх гэсэн бургас бэлэн болсон гэж төлөөлөгч тэнд байгчид тийш харж, муухай хахир чангаар зандрахад Будын Базар, Халзан хоёр омогтойгоор: «нэг тэрэг бургас багласан» гэж зэрэг хариулбал Бадам авгай урамтайгаар тэр хоёрыг мишилзэн харав. 

	Ямаахан хөгшин шугширч, толгойгоо хөдөлгөн:

	— Еэ зайлуул. Амьд явахад ийм хэцүү юм дайралддаг л юм байна. Яая ч гэх вэ. Ийм л үйлтэй амьтан байж. Насан турш бусдын барлаг явахдаа хүч чадлаа огтхон ч хямгадалгүй, үнэн шударга л явж билээ би. Ач буян ингэж л ирэх юм байж гэж сулхнаар үглээд гуньхран доош суучхав. 

	Ямаахан хөгшин тийш нүд шүдээ үзүүрлэн хурцалж эрүү амаа загатнан суугаа хүмүүс ам амандаа шуугилдаж: «Хохь чинь дээ. Муу хар үйлээс амьтан зайлж чаддаггүй юм. Тэрүүнээ явж эдэл!»гэх зэргээр тал талаас нь хашхиран пийр паар гэнэ. 

	Удсан ч үгүй Бадамын зуслангийн зүүнтээ түүдэг галын хар утаа очтож, шөнийн зэвүүн муухай харанхуйг хүний цус, махаар тайж тахих нь уу гэмээр жигшүүртэй галын туяа, арав тавыгаа маллаж, аминдаа болоод явдаг амьтан хүний нүдэнд ер бишийн зэвүүн хүйтэн үзэгдэв. «Еэ зайлуул даа. Бадам гуайн гадаа юу гэдэг нь болж байгаа юм бол доо» гэж тэд аман дотроо шивэр авир гэлцэн ноёд гэж дурсуут л зулай руу хүйт оргиж байлаа. 

	Тэрхүү түүдгийн дэргэдүүр амьтад бүртэлзэн гүйлдэж, муухайгаар хашхиран зандчих нь махчин зэрлэг шувуу халуун цусан дээр эгдүүцэн хашхиралдаж ноцолдож бие биеэ барьж идэж байгаа юм шиг зэвүүн муухай авиа чимээ гарч байж бил ээ. 

	Бадамын гал тогооны байшинд өдөржин хүлэгтэй хэвтсэн хүмүүс цөм өнөөх түүдэг галын дэргэд хүргэгдэн очоод, зогсож байхдаа хэний маань түрүүлж зоддог бол гэж бодно. Тэдний зарим нь багтран чичирнэ. Зарим нь яадаг юм, аз л мэдэг. Амьд мэнд гарвал хожим эднээс хариугаа авч ч магадгүй гэж шүд зуугаад, нүдээ үзүүрлэн өнчин хавирганыхаа ёроолд өшөө хорслыг унтаршгүйгээр шингээн зогсоно. 

	Дондог төлөөлөгч түүдэг галын хоймор талд зэрэгцэн суугаа баяд, ноёдын дунд голлож ташаагаа тулан, хүний цусан хурим идэх гэж яарч тэмүүлэн суухдаа Раднаа, Гамбал хоёр тийш хөмхий зуун харж:

	— Та хоёр нохой Сэдүүгийн Цэрэнпилийг хаа хадгалаад байна вэ? Энд хэвтээд цохиулахаас түрүүн хэлэх үү, үгүй юү? гэж асуувал Раднаа урдаас нь зоригтой харж хүйтнээр мишилзээд;

	— Та биднээс юу асууж байна вэ! Цэрэнпил хаа байгааг мэдье гэвэл Даржаа гавжийг авчраад асуугаач. Тэр тань нууцаар нүүр учраагүй ч гэсэн хойгуур урдуур холбоотой болсон юм гэнэ лээ гэв. 

	Дондог төлөөлөгчтэй зэрэгцэн суугаа Бадам авгай тийм үг сонсуут нүдээ бүлтийлгэн, үнэн голоосоо сэжиглэв бололтой «х-м» гээд ямар нэг том нударга залгичихсан юм шиг хачин байдалтай болчхов. 

	«Уухай даа. Миний бодлоор л хамаг ус урсах нь байна шүү. Энэ Бадам тэр Даржаа хоёрын атаа жөтөө хурц бил ээ. Сонсохтойгоо зэрэг л үс нь арзайж байна шүү, эргийг нь чангалаадахвал олзны хаалга бүр ихээр нээгдэнэ байх» гэж Дондог төлөөлөгч бодоод битүүхэн «х-м» гэв бололтой. Тэгээд дараа нь Раднаа, Гамбал хоёр тийш шүд зуун харж:

	— Бушуул! Энэ хоёрыг тэр хөх өлөгчинтэй цуг түрүүчийн ээлжид хэвтүүлцгээ гээд хуруугаараа Ямаахан хөгшнийг зааж хашхирав. Тэр даруй хөөрхий гурвын хувцсыг тайчин, түүдэг галын дэргэд хэвтүүлээд хөл гарыг нь хэдэн хүн дарж чангаагаад хүн бүрийн дэргэд хоёр хоёр хүн бургас бариад Дондог төлөөлөгчийн тушаал хүлээж зогсоно. 

	Улаан гол нь тасрах шахаж байгаа хүмүүсийн тэсвэрлэшгүй зовуурьтай чарлах, хашхирах чимээ шөнийн харанхуйг цочоов. Тэдний дотор Ямаахан хөгшний тэнхээ тамиргүй сулхнаар ёолох нь сонстоно. 

	Энд тэнд нохой хуцаж, үхэр мөөрөлдөх нь сонстоно. 

	Энэ нутгийн баяд ноёдын эрх мэдэлд атгагдсан ийм жигшүүртэй шөнийн өгүүлшгүй хэцүү байдлын дараа цус шороо, үнс чандарт дарагдсан хэдэн хүн замхран байгаа түүдгийн хажууд сунаж хэвтэв. 

	Тэдний дунд Ямаахан хөгшин газар тэврээд нүцгэн, амьсгаатай, амьсгаагүй хоёрын хооронд үе үе татганан хэвтэж бил ээ.

